
1 lari

yovelkvireuli sazogadoebriv-politikuri gazeTi www.versia.ge
#4 (1694)   6 _ 12 marti  oTxSabaTi   2024 weli

რატომ დაემართა სალომე ზურაბიშვილს პოლიტიკური ამნეზია

უცნობი და ნაცნობი ფაქტები სახეშეცვლილი „ორმოზდა რვის“ ბიოგრაფიიდან

უნდა 
გამკაცრდეს 
თუ არა 
ნარკოპოლიტიკა

21 წელის ქეთის მკვლელობიდან 
ნარკორეალიზატორთა შესაძლო ამნისტიამდე

რა დარღვევები გამოვლინდა 
ქობულეთის მუნიციპალიტეტში

სახელმწიფო აუდიტის სამსახურის დასკვნა

პრემიერ-მინისტრი 
ბიზნესასოციაციის კონფერენციაზე

ირაკლი კობახიძე: „ჩვენს ქვეყანას 
აქვს ეფექტიანი და ლიბერალური 

ეკონომიკური პოლიტიკა“

საქართველოს ტერიტორიულ წყლებში თურქეთის რესპუბლიკის 
სამხედრო-საზღვაო ძალების ხომალდი შემოვიდა

საქართველოს ტერიტორიულ წყლებში თურქეთის რესპუბლიკის სამხედრო-საზღვაო ძალების ხომალდი 
TCG YILDIRIM F-243 შემოვიდა. ხომალდის ეკიპაჟის წევრებს, ბათუმის პორტში, შინაგან საქმეთა სამინისტროს 
სასაზღვრო პოლიციის სანაპირო დაცვის დეპარტამენტის დირექტორი, I რანგის კაპიტანი რამაზ პაპიძე, აჭარის 
ავტონომიური რესპუბლიკის მთავრობის თავმჯდომარე თორნიკე რიჟვაძე და ბათუმის მერი არჩილ ჩიქოვანი 
დახვდნენ.

ღონისძიებას თურქეთის რესპუბლიკის სრულუფლებიანი ელჩი საქართველოში ალი ქაან ორბაი, გენერალუ-
რი კონსული ბათუმში რიზა ქაღან ილმაზი, თურქეთის სამხედრო ატაშე, პოლკოვნიკი ილჰან ოქთენდურალი, 
საზღვაო ტრანსპორტის სააგენტოს დირექტორი ალექსი ახვლედიანი და სხვა ოფიციალური პირები დაესწრნენ.

ვიზიტის მიზანია, NATO-ს ოპერაციული შესაძლებლობების კონცეფციის შეფასებისა და უკუკავშირის 
პროგრამის ფარგლებში, საქართველოს სასაზღვრო პოლიციის სანაპირო დაცვის დეპარტამენტის მცურავი 
საშუალებების „ოჩამჩირე“ და „დიოსკურია“ მეორე დონის თვითშეფასების (SEL-2) ჩატარება. აღნიშნული 
პროცესი ქართველი და „ნატო“-ს სამხედრო-საზღვაო ძალების სარდლობიდან მოვლენილი წარმომადგენლების 
(შემფასებლების) მხარდაჭერით ხორციელდება.

ვიზიტის ფარგლებში, სანაპირო დაცვის დეპარტამენტის ხელმძღვანელობა თურქული ხომალდის მეთაურო-
ბას შეხვდება. გაიმართება ოფიციალური მიღება თურქული ხომალდის ბორტზე. ასევე, ეკიპაჟის წევრებისთვის 
დაგეგმილია სხვადასხვა კულტურული ღონისძიება.

თურქული ხომალდი ბათუმის ნავსადგურს 10 მარტს დატოვებს.

ვახტანგ გომელაურმა ინდოეთის რესპუბლიკის ელჩთან 
გაცნობითი ხასიათის შეხვედრა გამართა

შინაგან საქმეთა მინისტრი ვახტანგ გომელაური, საქართველოში ინდოეთის საგანგებო და სრულუფლებიან 
ელჩს, ნილაქში საჰა სინჰას (რეზიდენციით – ერევანში) შეხვდა. შეხვედრას ასევე ესწრებოდნენ სახელმწიფო 
უსაფრთხოების სამსახურის უფროსის პირველი მოადგილე ალექსი ბატიაშვილი და საქართველოს შინაგან 
საქმეთა მინისტრის მოადგილე ალექსანდრე დარახველიძე.

შეხვედრის ფარგლებში, მხარეებმა ორ ქვეყანას შორის სამართალდაცვით სფეროში არსებულ ნაყოფიერ 
თანამშრომლობასა და სამომავლო ურთიერთობის გაღრმავებაზე ისაუბრეს. მათ ასევე განიხილეს არსებული 
პერსპექტივები და მზადყოფნა გამოხატეს აქტიურად განაგრძონ თანამშრომლობა მომავალში სხვადასხვა 
მიმართულებით.

ვახტანგ გომელაურმა ინდოეთის რესპუბლიკის ელჩს წარმატებები უსურვა მის შემდგომ საქმიანობაში. ელჩმა 
ნილაქში საჰა სინჰამ შინაგან საქმეთა მინისტრს მადლობა გადაუხადა ეფექტიანი თანამშრომლობისთვის და 
იმედი გამოთქვა, რომ უახლოეს მომავალში საქართველოში ინდოეთის საელჩოს გახსნა ქვეყნებს შორის არსე-
ბულ თანამშრომლობას კიდევ უფრო გააძლიერებს.

შეხვედრის დასასრულს მხარეებმა იმედი გამოთქვეს, რომ ერთობლივი ძალისხმევით ორ ქვეყანას შორის სამა-
რთალდაცვით სფეროში არსებული თანამშრომლობა და ორმხრივი ურთიერთობები კიდევ უფრო გაღრმავდება.

საპატრულო პოლიციის 
დეპარტამენტის ავტოპარკი 

მაღალი გამავლობის ოცი 
ავტომობილით განახლდა

შინაგან საქმეთა სამინისტროს საპატრულო პო-
ლიციის დეპარტამენტის ავტოპარკი „რენოს“ მარკის 
ახალი, მაღალი გამავლობის ოცი ავტომობილით გა-
ნახლდა.

საპატრულო პოლიციის დეპარტამენტის დირექტო-
რმა, ვაჟა სირაძემ, მცხეთა-მთიანეთისა და იმერეთის 
მთავარი სამმართველოების ხელმძღვანელ პირებთან 
ერთად, ახალი სატრანსპორტო საშუალებები დაათ-
ვალიერა და მათ ტექნიკურ მახასიათებლებს გაეცნო.

მაღალი გამავლობის ავტომობილები, ამ ეტაპზე 
მცხეთა-მთიანეთსა და იმერეთში გადანაწილდება.

საპატრულო პოლიციის ავტოპარკის განახლების 
მიზანი პატრულ-ინსპექტორებისთვის სამუშაო პი-
რობების გაუმჯობესება, მათი საქმიანობის ეფექტი-
ანობის ამაღლება, ასევე, დანაშაულის პრევენციის 
ხელშეწყობაა.

შინაგან საქმეთა სამინისტრო სხვადასხვა დანაყო-
ფების, მათ შორის საპატრულო პოლიციის დეპარტა-
მენტის ავტოპარკს თანამედროვე საპოლიციო ტრა-
ნსპორტით რეგულარულად აახლებს და ეს პროცესი 
სამომავლოდაც გაგრძელდება.

პოლიციამ რუსთავში მომხდარი 
განზრახ მკვლელობის 

ფაქტი ცხელ კვალზე გახსნა – 
დაკავებულია ერთი პირი

შინაგან საქმეთა სამინისტროს ქვემო ქართლის 
პოლიციის დეპარტამენტის თანამშრომლებმა, ცხელ 
კვალზე გატარებული ოპერატიულ ღონისძიებებისა 
და საგამოძიებო მოქმედებების შედეგად, 1982 წელს 
დაბადებული, წარსულში ნასამართლევი, კ.ბ. განზრახ 
მკვლელობის და ცეცხლსასროლი იარაღის უკანონო 
შეძენა-შენახვა-ტარების ბრალდებით დააკავეს.

დანაშაული 10-დან 15 წლამდე ვადით თავისუფლე-
ბის აღკვეთას ითვალისწინებს.

გამოძიებით დადგინდა, რომ ბრალდებულმა ყოფით 
ნიადაგზე წარმოქმნილი უთანხმოების შედეგად, 1976 
წელს დაბადებულ ვ.მ.-ს ყელის არეში სასიკვდილო და-
ზიანება მიაყენა და შემთხვევის ადგილიდან მიიმალა.

სამართალდამცველებმა ჩატარებული საგამოძიებო 
მოქმედებების შედეგად, კ.ბ. ცხელ კვალზე, მომხდარი-
დან რამდენიმე წუთში დააკავეს.

პოლიციამ დანაშაულის ჩადენის იარაღი ნივთმტკი-
ცებად ამოიღო.

განზრახ მკვლელობისა და ცეცხლსასროლი იარაღის 
უკანონო შეძენა-შენახვა-ტარების ფაქტებზე გამოძიე-
ბა საქართველოს სისხლის სამართლის კოდექსის 108-ე 
და 236-ე მუხლებით მიმდინარეობს.

ქართულ პოლიტიკაში ამნეზიის ეპიდემია 
მძვინვარებს – ბელადებს ავიწყდებათ, გუშინ რას 
ამბობდნენ, რას აკეთებდნენ და დღეს რადიკალურად 
სხვაგვარად იქცევიან. ამის ნათელი მაგალითია 
საქართველოს პრეზიდენტი. რატომ შეიცვალა 
სალომე ზურაბიშვილმა პოლიტიკური მრწამსი და 
რატომ იქცევა 180 გრადუსით სხვაგვარად? – ამაზე 
მსჯელობა შორს წაგვიყვანს. ფაქტია, ქვეყნის 
მთავარსარდალს აღარ ახსოვს, რომ ართუ დიდი ხნის 
წინ, „ორმოზდა რვა იყო“. რატომ იყო მაშინ „ორმოზდა 
რვა და რატომ არის ახლა „ორმოზდა რვის ანტიპოდი“? 
– „ვერსია“, საარქივო მასალებზე დაყრდნობით, 
სალომე ზურაბიშვილის დოსიეს გთავაზობთ.

ქართულ პოლიტიკაში მის გამოჩენას არც მეტეორის 
ჩამოვარდნის ეფექტი ჰქონია და არც – ცუნამის, მაგრამ სა-
მართლიანობისთვის უნდა ითქვას, რომ ხანმოკლე აჟიოტაჟი 
მაინც გამოიწვია, რაც მისი პერსონით კი არა, უფრო სტატუ-
სით იყო გამოწვეული ანუ მანამდე, მსოფლიო პოლიტიკას არ 
ახსოვდა, რომ სხვა ქვეყნის მოქალაქე და დიპლომატი მეორე 
ქვეყნის საგარეო უწყების პირველი პირი გამხდარიყო. ისე, 
ზოგმა საქართველოს მაშინდელი პრეზიდენტის, მიხეილ 
სააკაშვილის ეს ახირება იმთავითვე „ქაჯობად“ მონათლა და 
ისიც იწინასწარმეტყველა, რომ სალომე ზურაბიშვილის ნა-
ციონალურ მთავრობაში გამოჩენა „ვარდების რევოლუციის“ 
„ჩე გევარას“ ძვირი დაუჯდებოდა. ისე აგიხდეთ ყველაფერი 
კარგი, როგორც ეს პროგნოზი ახდა – გამოხდა ხანი და, სა-
ფრანგეთში დაბადებულ-გაზრდილმა და „ფრანციცულად“ 
განათლებულმა სალომემ, რომელიც თავს სახელოვანი 
წინაპრებით იწონებდა და იწონებს (ჩვენში დარჩეს და, სხვა 
საამაყო, პრაქტიკულად, არაფერი აქვს), სააკაშვილი ლამის 
ცოცხლად დამარხა.

საერთოდ, ისინი, რომლებიც მეტ-ნაკლებად ახლოს იც-
ნობენ, ამბობენ, რომ ზურაბიშვილი არაპროგნოზირებადია 
ანუ მისივე სიტყვებით რომ ვთქვათ, ყოველთვის იქ თხრის, 
სადაც უნდა გათხაროს. ასე, მაგალითად, მოუნდა პრეზიდე-
ნტობა და „გათხარა“ ანუ პრეზიდენტი გახდა. სხვათა შორის, 
მაშინვე ამბობდნენ, რომ როგორც კი ვითარება მოითხოვდა, 
ზურაიშვილი „ოცნებას“ ზურგს აქცევდა და ასეც მოხდა, 
ესე იგი, დღეს საქმე იქამდეა მისული, რომ მმართველმა 
გუნდმა პრეზიდენტის იმპიჩმენტის პროცედურა დაიწყო. 
გადააყენებენ თუ არა, ეს სხვა საუბრის თემაა, ამჯერად კი 
„ვერსია“ არქივიდან სალომე ზურაბიშვილის სკანდალურ 
დოსიეს გთავაზობთ.

* * *
როგორც ქართული „ვიკიპედია“ იუწყება, სალომე 

ზურაბიშვილი 1952 წლის 18 მარტს, პარიზში, ქართული 
პოლიტიკური ემიგრაციის მოღვაწის, წლების მანძილზე 
საფრანგეთის ქართული სათვისტომოს თავმჯდომარის, ლე-
ვან ზურაბიშვილის ოჯახში დაიბადა. 1972 წელს დაამთავრა 
პარიზის პოლიტიკურ მეცნიერებათა ინსტიტუტი, 1973 წელს 
– კოლუმბიის უნივერსიტეტი, 1981 წელს კი – პარიზის სახე-
ლმწიფო მართვის ეროვნული სკოლა. დიპლომატიური კარი-
ერა დაიწყო 1974 წელს, რომში (კირინალი), საფრანგეთის 
საელჩოს მესამე მდივანის თანამდებობით. 1977-1980 წლებში 
მუშაობდა გაერთიანებული ერების ორგანიზაციაში (ნიუ 

იორკი), საფრანგეთის მუდმივმოქმედი მისიის მეორე მდივ-
ნის თანამდებობაზე. 1980-1984 წლებში იყო საფრანგეთის 
საგარეო საქმეთა სამინისტროს ანალიზისა და პროგნოზის 
ცენტრის თანამშრომელი. 1984-1988 წლებში – ვაშინგტონში 
საფრანგეთის საელჩოს პირველი მდივანი; 1988-1989 წლებ-
ში – ვენაში, ევროპის უშიშროებისა და თანამშრომლობის 
კონფერენციის პირველი მდივანი. ასევე, კონვენციური 
შეირაღების შემცირების საკითხში საფრანგეთის მომლაპა-
რაკებელი ჯგუფის უფროსი; 1989-1992 წლებში – ნჯამენაში 
(ჩადი), საფრანგეთის საელჩოს მეორე მრჩეველი; 1992-1993 
წლებში – ბრიუსელში, ევროატლანტიკურ საბჭოში საფრა-
ნგეთის მუდმივმოქმედი მისიის პოლიტიკური მრჩეველი; 
1993-1996 წლებში – ბრიუსელში, დასავლეთ ევროპის კავ-
შირში საფრანგეთის  მუდმივი წარმომადგენლის მოადგილე; 
1996-1998 წლებში – პარიზში, საგარეო საქმეთა მინისტრის 
კაბინეტის მრჩეველი.

1997-1998 წლებში მუშაობდა პარიზში, საგარეო საქმეთა 
სამინისტროს გენერალური ინსპექციაში; 1998-2001 წლებ-
ში – პარიზში, საგარეო საქმეთა სამინისტროს სტრატეგიის 
საკითხთა, უშიშროებისა და განიარაღების დეპარტამენტის 
სტრატეგიის საკითხთა სამმართველოს უფროსად; 2001-2003 
წლებში – პარიზში, ეროვნული თავდაცვის გენერალური 
სამდივნოს საერთაშორისო, სტრატეგიულ საკითხთა და 
ტექნოლოგიების დეპარტამენტის დირექტორად.

2003-2004 წლებში იყო საფრანგეთის საგანგებო და სრუ-
ლუფლებიანი ელჩი საქართველოში; 2004-2005 წლებში – სა-
ქართველოს საგარეო საქმეთა მინისტრი; 2005-2006 წლებში 
– „სალომე ზურაბიშვილის საზოგადოებრივი მოძრაობის“ 
ლიდერი; 2006-2010 წლებში – პოლიტიკური პარტია „საქა-
რთველოს გზის“ ლიდერი; 2006-2016 წლებში – საფრანგეთის 
პოლიტიკურ მეცნიერებათა ინსტიტუტის პროფესორი; 2010-
2015 წლებში – გაერო-ს უშიშროების საბჭოს სანქციების 
კომიტეტის ირანის ექსპერტთა ჯგუფის  კოორდინატორი.

* * *
არაოფიციალური ინფორმაციით, სალომე ზურაბიშვი-

ლისა და რუსეთის საგარეო საქმეთა მინისტრის, სერგეი 
ლავროვის პირველი კომუნიკაცია გასული საუკუნის 70-იანი 
წლების მიწურულს ანუ იმ დროს დამყარდა, როცა ქალბა-
ტონი ზურაბიშვილი გაერო-ში მუშაობდა. ამბობენ იმასაც, 
რომ პრეზიდენტობის ქალბატონი კანდიდატი, თავის დროზე, 
საფრანგეთის საგარეო უწყებაში პოსტსაბჭოთა ქვეყნებს 
კურირებდა, თუმცა ეს არაოფიციალური თანამდებობა იყო. 
თუ ამ ვერსიას გავყვებით, მაშინ გამოდის, რომ მან რუსული 
ენა, როგორც იტყვიან, საყველპუროდ მაინც უნდა იცოდეს, 
თუმცა როცა საქართველოს საგარეო უწყებას ჩაუდგა სა-
თავეში და შეხვედრებს ლავროვთან მართავდა, ხაზგასმით 
აღნიშნა, რუსული არ „მეკერკებაო“ და ამიტომ, რუს კოლე-
გასთან თარჯიმნის დახმარებით ურთიერთობდა. ეს ჟესტი, 
შესაძლოა, დადებით შტრიხადაც ჩაითვალოს, მაგრამ მაშინ-
ვე ითქვა, რომ აქცენტის რუსულის არცოდნაზე გაკეთებით, 
თითქოს, ზურაბიშვილი წარსულს მალავდა ანუ არ სურდა, 
საზოგადების გარკვეულ ნაწილს გასჩენოდა კითხვა, თუ რა 
ურთიერთობა ჰქონდა მას რუსულ პოლიტიკურ ელიტასთან.

დღეს, ქალბატონ ზურაბიშვილს ოპოზიცია „რუსეთის რე-
ზიდენტს“ აღარ ეძახის, მაგრამ თავის დროზე, როცა პრეზი-
დენტობის სურვილი გამოთქვა, ინტერნეტში გაჩნდა ცნობა 
იმის შესახებ, რომ 1991-92 წლების თბილისის სისხლიანი 

მოვლენების დროს, ქალბატონი ზურაბიშვილი „პუტჩისტე-
ბის“, ესე იგი, სიგუა-კიტოვან-იოსელიანის მეხოტბე იყო და 
ზვიად გამსახურდიას წინააღმდეგ ილაშქრებდა. ამ „ტრიოს“ 
უკან კი, მოგეხსენებათ, რუსეთი იდგა.

ამის შესახებ პირველი ცნობა „ქართული მარშის“ ლიდერ-
მა, სანდრო ბრეგაძემ გაავრცელა და სოციალურ ქსელში 
დაწერა:

„აი, ვის შემოტენვას ცდილობენ პრეზიდენტად: სალომე 
ზურაბიშვილი, ზვიად გამსახურდიას დამხობის შესახებ – 
„სამხედრო საბჭო და დროებითი მთავრობა წარმოადგენს 
გამსახურდიას დიქტატურასთან მებრძოლ და დემოკრატიის 
აღმდგენ ერთადერთ ლეგიტიმურ ორგანოს. დემოკრატი-
ისათვის ბრძოლა გულისხმობს დიქტატორისა და დიქტა-
ტურის წინააღმდეგ ბრძოლას, ამ ბრძოლაში აჯანყებაზე 
ლეგიტიმური და კანონიერი ფორმა კაცობრიობას ჯერ არ 
გამოუგონებია. ვერავინ დასწამებს ცილს სამხედრო საბჭოს, 
რომ მან არ შესთავაზა დიქტატორს (გამსახურდია) თავისი 
ნებით გადადგომა, რომ უარეყო ხელისუფლების უზურპაცია 
და აღედგინა დემოკრატიული წყობა, მაგრამ დიქტატორმა 
(გამსახურდია) არ ინდომა ეს და დაიწყო სისხლიანი ანგა-
რიშსწორება, სროლა დაიწყო, რითაც სავსებით დაადასტურა 
თავისი არაკანონიერება. ამის შემდეგ, ერთადერთი კანონი-
ერი და სამართლიანი გზა რჩებოდა – სამხედრო აჯანყების 
გზით დიქტატორის (გამსახურდია) დამხობა“, – ჟურნალი 
„ივერია“, 1992 წელი“.

„ვერსიამ“ ინტერნეტში ჟურნალ „ივერიის“ შესახებ ინ-
ფორმაცია მოიძია და ინტერნეტსაიტზე – simartle.altervista.
org – ვკითხულობთ:

„სალომე ზურაბიშვილისა და ჯანრი კაშიას გველურ ჟურ-
ნალში – „ივერია“,  მრავლადაა საქართველოს ეროვნული, 
კანონიერი ხელისუფლების მიმართ ცილისმწამებლური გა-
მოხდომები და არაორაზროვნად ჩანს ჟურნალის რედაქტო-
რებისა და ავტორების ანტიეროვნული და ანტიქართული 
ქმედება“.

აქვე მოყვანილია ზვიად გამსახურდიას მიერ, 1991 წლის 2 
თებერვალს, „რადიო „თავისუფლების“ ქართულ რედაქცია-
სთან ნათქვამი ფრაზა:

„საქართველო მტრების ხელშია, მოსისხლე მტრების ხელ-
შია. გესმით, კრემლის აგენტურის ხელშია. პირველ რიგში, 
კაშია, ლაშქარაშვილი, კლიმიაშვილი და აი, ესენი დათარე-
შობენ ეთერში და მსოფლიოს წამლავენ“.

ამონარიდი ზემოხსენებული საიტის წერილიდან:
„წარმოდგენილი სტატიები დაწერილია უშუალოდ ანტი-

ქართული პუტჩის წინა ხანებში (მათშია მოწოდება პუტჩი-
სადმი) და უშუალოდ პუტჩის მომდევნო პერიოდში (მათშია 
უპირობო და სრული მხარდაჭერა კრიმინალური გადატრია-
ლების შედეგად მოსული სისხლიანი სამხედრო საბჭოსადმი).

ჟურნალ „ივერიას“ გამოსცემდა ძირგამომთხრელი ორ-
განიზაცია „ქართულ-ევროპული ინსტიტუტი“, რომელიც 
პარიზში, საბჭოთა გლობალისტური წრეების მიერ დაარსდა 
და რომელსაც არაკაცი ჯანრი კაშია ხელმძღვანელობდა. ეს 
სამკაციანი „ინსტიტუტი“ მთლიანად ქართული ეროვნული 
მოძრაობის დისკრედიტაციით იყო დაკავებული.

ეს უცილობელი დამტკიცებაა იმისა, რომ სიგუა-კი-
ტოვან-იოსელიანის ბანდას რუსეთი კი არ ამოძრავებდა, 
არამედ, უპირველეს ყოვლის, წარმართავდა დასავლეთი 
და დასავლეთში ჩანერგილი ისეთი არაკაცები, როგორიცაა 
კაშია-ზურაბიშვილის წყვილი!

სალომე ზურაბიშვილსა და ჯანრი კაშიას იმ პერიოდის 
საქმიანობა სწორედ ისაა, რაც დეკლარაციაში წოდებულია 
„შინაგანი და გარეგანი ანტიეროვნული ძალების მიერ მო-
წყობილ სამხედრო სახელმწიფო გადატრიალებად“. ისინი 
იყვნენ ამ გადატრიალების ერთ-ერთი ორგანიზატორები, 
სულისჩამდგმელები და იდეოლოგები.

კიდევ ერთი დოკუმენტური დასაბუთებას იმისა, რომ 
სალომე ზურაბიშვილის პოლიტიკური ხელმძღვანელი და 
მეთაური ჯანრი კაშია იყო და ასეთადაც რჩება:

„ – თქვენ განაცხადეთ, რომ ქართველ ხალხთან ერთად 
აპირებთ მუშაობას საქართველოს საკეთილდღეოდ. როგორი 
ორგანიზაციული ფორმა ექნება ამ ერთობას?

– ეს რთული საკითხია. ახლა ჯანრიც ჩამოვიდა და ერთად 

რატომ დაემართა სალომე ზურაბიშვილს პოლიტიკური ამნეზია
უცნობი და 
ნაცნობი ფაქტები 
სახეშეცვლილი 
„ორმოზდა რვის“ 
ბიოგრაფიიდან

დავიწყებთ ჯერ კონსულტაციებით, რომ ვნახოთ, ვინ არიან 
ის ხალხი, რომლებსაც ერთნაირად ესმით  დღევანდელი 
სიტუაცია და ვისაც სურს, ვიმუშავოთ. ჯერ ვიმუშავებთ 
საზოგადოებრივ დონეზე. პოლიტიკური პარტიის შექმნა 
ჯერ არ არის აუცილებელი. მე სხვადასხვა პარტიის წარმო-
მადგენლებსაც შევხვდები, მაგრამ, უბრალოდ, როგორც 
ადამიანებს. მე მექნება შეხვედრები არასამთავრობოებთან, 
აკადემიაში, უნივერსიტეტში, პრესის წარმომადგენლებ-
თან. საზოგადოების ამოქმედება უფრო საჭიროა დღეს, 
ვიდრე ორგანიზაციების შექმნა. ხვალ შეიძლება ეს ეტაპიც 
მოვიდეს. მოძრაობაზეც რომ ვილაპარაკოთ, ამასაც უნდა 
რაღაც სტრუქტურა, ამას ფინანსებიც სჭირდება. დღეს ჩვენ 
არაფერი გვაქვს და უფინანსებოდ არავითარი მოძრაობა არ 
არსებობს. ვისაც სურს ჩვენთან ყოფნა, ყველასთვის კარი 
ღიაა („რეზონანსი“, #285, ორშაბათი, 24 ოქტომბერი, 2005 
წელი)“.

დაინტერესებულ მკითხველს შევახსენებთ: ყოველგვარი 
დაფინანსების გარეშე და სასტიკი დევნა-შევიწროების პირო-
ბებში, მერაბ კოსტავასა და ზვიად გამსახურდიას ნამდვილად 
ეროვნულმა და ნამდვილად სახალხო მოძრაობამ დაამარცხა 
უმძლავრესი კომუნისტური ურჩხული.

დასკვნა: თუ რამე მოძრაობას ძლიერი შინაგანი მო-
ტივაცია გააჩნია, მას დაფინანსება არ სჭირდება. ხოლო 
ფსევდომოძრაობები კი შინაგანი მოტივაციის უქონლობას 
ფინანსური მოტივაციით ანაცვლებენ!“

სხვათა შორის, ამავე საიტიდან ირკვევა, რომ ჟურნალში 
„ივერია“, სალომე ზურაბიშვილი ფსევდონიმით წერდა და 
მისი ფსევდონიმი „სალომე ქართველი“ გახლდათ. ჟურნალს 
კი, თურმე, მისი აწ განსვენებულუ მეუღლე, ჯანრი კაშია 
რედაქტორობდა.

იმის შესახებ, რომ სალომე ზურაბიშვილი ზვიად გამ-
სახურდიასა და ეროვნული ხელისუფლების წინააღმდეგ 
ილაშრქებდა, დღემდე, პრაქტიკულად, არავინ იცოდა. სა-
მაგიეროდ, ზურაბიშვილისა და ქაჯების ამბავი ანეკდოტად 
იქცა. ამასთან, საზოგადოება იმაზეც ხალისობდა და ხალი-
სობს, პრეზიდენტობის ქალბატონი კანდიდატი, 2009 წელს, 
„ეშმაკთან ძიალოგისკენ“ რომ მოუწოდებდა.

ეს ამბები კი ასე მოხდა:
საქართველოს „გავარდებიდან“ ზუსტად ორი წელია გასუ-

ლი. მართალია, ორი წელი ისტორიისთვის არაფერია, მაგრამ 
ეს დრო საკმარისი აღმოჩნდა, რომ ქართველ „ვარდოსნებს“ 
ქვეყანაში საკუთარი წესები დაემყარებინათ ანუ 2005 წლის 
შემოდგომისთვის, უკვე წართმეულია კერძო ქონება, პატ-
რულისგან მოკლულია ბუტა რობაქიძე და, რაც მთავარია, 
გაურკვეველ ვითარებაში გარდაცვლილია პრემიერი ზურაბ 
ჟვანია... 2005 წლის 19 ოქტომბერს, იმჟამინდელი პრემიერი 
ზურაბ ნოღაიდელი, სალომე ზურაბიშვილს საგარეო საქმეთა 
მინისტრობიდან ითხოვს.

„ვარდოსნები“ სალომე ზურაბიშვილს, ალბათ, უწყინარ 
ევროპელად თვლიდნენ, მაგრამ „მიშას ბანაკი“ პირველად 
სწორედ მან შეაზანზარა – 20 ოქტომბერს, თბილისში, „ვა-
რდების რევოლუციის“ შემდეგ, ყველაზე მასშტაბური აქცია 
გამართა და იპოდრომზე შეკრებილ საზოგადოებას ამცნო, 
დამოუკიდებელ პოლიტიკური კარიერას ვიწყებო.

„საქართველოში ქაჯები კი არ მოდიან, ქაჯები მიდიან!“ – 
მიმართა მაშინ ზურაბიშვილმა ხალხს... ერთი წლის შემდეგ 
კი, ოპოზიციური პარტია „საქართველოს გზა“ ჩამოაყალიბა.

რაც შეეხება „ეშმაკთან ძიალოგს“, ეს ფრთიანი ფრაზა 
ზურაბიშვილმა 2009 წელს, ე.წ. საკნების აქციების დროს 
წამოისროლა:

„დღეს ეშმაკის ენა არის ძიალოგი. გვისისინებს ეშმაკი, 
ძიალოგიო, წამოდიო, ძიალოგზეოოო. წადი, ეშმაკო, წადი! 
ფუი, ეშმაკო!“

ქართული პოლიტიკიდან არც ქაჯები წასულან და არც 
– ეშმაკები. შესაბამისად, ზურაბიშვილის „სხარტულებს“ 
აქტუალობა არ დაუკარგავს. მეტიც, მის ძველ „სიბრძნეე-
ბს“ ახლებიც დაემატა – „ანალისტები“, „განძრევა“ და ასე 
შემდეგ...

სიტყვამ მოიტანა და, მიხეილ სააკაშვილი დღეს, ალბათ, 
ნანობს, რომ თავის დროზე, არც ტვინი „გაანძრია“ და არც 
„ანალისტებს“ ჰკითხა, სხვა ქვეყნის მოქალაქისა და ელჩის, 

ზურაბიშვილის საქართველოს საგარეო უწყების ხელმძღვა-
ნელად დანიშვნა კარგი გადაწყვეტილება იყო თუ არაო. 
არადა, ამ კითხვას, თავის დროზე, ქართული მედია ხშირად 
სვამდა.

ასე, მაგალითად, „რადიო თავისუფლების“ 2004 წლის 12 
მარტით დათარიღებულ წერილში – „რას ნიშნავს საგარეო 
საქმეთა მინისტრის პოსტზე სალომე ზურაბიშვილის დანიშ-
ვნა“ – ვკითხულობთ:

„საქართველოს პრეზიდენტის, მიხეილ სააკაშვილის 
გადაწყვეტილებით, ქვეყნის საგარეო საქმეთა მინისტრად 
საქართველოში, საფრანგეთის ელჩი, საფრანგეთის მოქა-
ლაქე, სალომე ზურაბიშვილი დაინიშნა.

11 მარტს გამართულ ბრიფინგზე, სააკაშვილს არ და-
უმალავს, რომ სალომე ზურაბიშვილის საგარეო საქმეთა 
მინისტრად დანიშვნა ადრეც უნდოდა, თუმცა ამის გაკეთებას 
მოერიდა, სანამ საფრანგეთის ხელისუფლების პოზიციას 
არ გაეცნო.

რას შეიძლება ნიშნავდეს საფრანგეთის მოქალაქის, 
სალომე ზურაბიშვილის საქართველოს საგარეო საქმეთა 
მინისტრად დანიშვნა?

ამერიკის შეერთებულ შტატებში საქართველოს ელჩის 
თანამდებობაზე წლების მანძილზე ნამუშევარი თედო ჯაფა-
რიძე, რომელსაც კარგი და პარტნიორული ურთიერთობები 
აქვს ჩამოყალიბებული შეერთებული შტატების პოლიტიკურ 
წრეებთან, ქართული წარმოშობის ფრანგი დიპლომატით, 
სალომე ზურაბიშვილით შეიცვალა. მოასწავებს თუ არა ეს 
საქართველოს საგარეო პოლიტიკური ვექტორის მკვეთრ 
შემობრუნებას შეერთებული შტატებიდან ევროპისაკენ? 
– ამ კითხვით უსაფრთხოებისა და საგარეო პოლიტიკის 
ექსპერტს, დავით დარჩიაშვილს მივმართეთ:

„ასეთი შეფასება ნაადრევია, მაგრამ ახალი შტრიხი ჩნდე-
ბა ქართულ საგარეო პოლიტიკაში – ეს არის ევროპული 
ვექტორის წინ წამოწევა და განსაკუთრებით საფრანგეთის, 
რომელიც თავისებურებითა და სპეციფიკურობით გამო-
ირჩევა საერთაშორისო ურთიერთობებში. საქართველოს 
სახელმწიფოებრიობა სრულიად დამოკიდებულია აშშ-ის 
დახმარებაზე, როგორც პოლიტიკურ-დიპლომატიურზე, ისე 
სამხედროზე და, რა თქმა უნდა, ფინანსურზე. არ მგონია, 
ასეთი ნაბიჯი ყოფილიყო სრულიად შეუთანხმებელი საქა-
რთველოს სხვა პარტნიორებთან“.

დავით დარჩიაშვილის განცხადებით, საქართველოს 
მთავარ საგარეო პოლიტიკურ პრიორიტეტად რუსეთთან 
თანასწორი თანაარსებობის მიღწევა უნდა იქცეს. ეს კი 
ევროპისა და განსაკუთრებით, საფრანგეთის ჩარევის გა-
რეშე შეუძლებელი ჩანს. მოსკოვი განსაკუთრებით ეჭვიანია 
კავკასიასა და საქართველოში ვაშინგტონის ინტერესების 
მიმართ, ხოლო ნაკლებად მგრძნობიარეა საქართველოსა და 
ევროპის ურთიერთობებისადმი.

დავით დარჩიაშვილი: „მგონი, საქართველომ უნდა მონა-
ხოს ფორმულა, რომ თანაბრად პარტნიორული ურთიერთო-
ბები ჰქონდეს ევროპასა და შეერთებულ შტატებთან. ამ ორ 
დიდ მოთამაშეს შორის არის ხოლმე წინააღმდეგობები, მა-
გრამ მათ შორის, ამავე დროს, ბევრია საერთო და საქართვე-
ლომ რაღაცნაირად უნდა მოახერხოს, რომ მის საკითხში ეს 
ორი საგარეო დიდი აქტიორი იყოს ხოლმე თანამოაზრე. ეს 

ბევრად გააძლიერებს მას რუსეთთან ურთიერთობაში“.
სალომე ზურაბიშვილს კი, როგორც პრეზიდენტი საა-

კაშვილი ამბობს, კარგი ურთიერთობები ჩამოუყალიბდა, 
როგორც შეერთებული შტატების, ასევე, რუსეთის დიპ-
ლომატიურ წრეებთან. თავად ქალბატონი ზურაბიშვილი 
საგარეო საქმეთა მინისტრის პოსტზე თავის მთავარ მისიად 
საქართველოს ევროპასთან დაახლოებას ასახელებს და 
იქვე დასძენს, რომ კარგი ურთიერთობები აქვს, როგორც 
ამერიკის შეერთებულ შტატებთან, ასევე – რუსეთთან, 
თუმცა სანამ სალომე ზურაბიშვილი ამ მისიის განხორციე-
ლებას შეუდგება, მანამდე მას საქართველოს პრეზიდენტმა 
კონსტიტუციის საფუძველზე ორმაგი მოქალაქეობა უნდა 
მიანიჭოს. პრემიერ-მინისტრმა ზურაბ ჟვანიამ კი საგარეო 
საქმეთა ძველი მინისტრი, თედო ჯაფარიძე უნდა გაათავი-
სუფლოს, ან თავად ჟაფარიძემ უნდა დაწეროს განცხადება 
გადადგომის შესახებ. მხოლოდ ამის შემდეგ აქვს უფლება 
ზურაბ ჟვანიას პრეზიდენტ სააკაშვილს წარუდგინოს სა-
გარეო საქმეთა მინისტრის ახალი კანდიდატურა – სალომე 
ზურაბიშვილი, ფორმალურად, იგი პრეზიდენტმა უნდა 
მოიწონოს და პრემიერ-მინისტრმა კი ამის შემდეგ საგარეო 
საქმეთა მინისტრის პოსტზე დაამტკიცოს“.

ასე იყო თუ ისე, სალომე ზურაბიშვილი საგარეო მინისტ-
რი გახდა და „ვარდების“ მთავრობაში ინტრიგებიც დაიწყო. 
ყოველ შემთხვევაში, ითქვა, რომ მინისტრად დანიშვნის დღი-
დან, ზურაბიშვილმა პარლამენტის მაშინდელი თავმჯდომა-
რე, ნინო ბურჯანაძე აითვალწუნა. პერიოდულად ჩნდებოდა 
ცნობა, რომ ზურაბიშვილ-ბურჯანაძე ერთამენთს დასანა-
ხად ვერ იტანდნენ, თუმცა თანამდებობიდან გადადგომის 
შემდეგ, ქალბატონმა ზურაბიშვილმა ბურჯანაძესთან და-
პირისპირება უარყო და განაცადა, მე და ნინო დები ვართო.

სამაგიეროდ, უპორტფელოდ დარჩენილმა ზურაბიშვილმა 
ინტერვიუში, რომელიც ერთ-ერთ ქართულ გამოცემას 2005 
წლის პირველ დეკადაში მისცა, გაურკვეველ ვითარებაში 
გარდაცვლილი პრემიერი გაიხსენა და მიანიშნა, რომ მის 
წინაღმდეგ „შავ პიარს“, თითქოს, ცხონებული ზურაბ ჟვანია 
ხელმძღვანელობდა:

„ჟვანიასთან საკმაოდ დაძაბული ურთიერთობა მქონდა და 
დარწმუნებული ვიყავი, რომ ჩემს წინააღმდეგ დაწყებული 
კრიტიკა ჟვანიამდე მიდიოდა. სხვათა შორის, მისგან ისიც 
ვიცოდი, რომ პრეზიდენტს ჩემი გაშვება მოსთხოვა, ამ გუ-
ნდში არ ჯდებაო. ისე, ბოლომდე ვერ გავარკვიე, ხელს რაში 
ვუშლიდი... მოკლედ, იანვრის შუა რიცხვებში ერთმანეთს 
შევხვდით, საკმაოდ ღია საუბარი გვქონდა და შევთანხმდით, 
რომ დაძაბულობა უკან დაგვეტოვებინა და ერთად მუშაობა 
დაგვეწყო.

– „ერთად მუშაობის დაწყება“ რას ნიშნავდა?
– იმ მომენტში დავიჯერე, რომ საქართველოსთვის 

ევროინტეგრაცია და ნატო-ში გაერთიანება მართლა პრიო-
რიტეტები იყო, საამისოდ კი სამოქმედო გეგმის მომზადება 
იყო საჭირო. სხვათა შორის, ამის მერე შევამჩნიე, რომ როცა 
საშუალება ჰქონდა, ზურა ჟვანია ყოველთვის ამბობდა, 
ნახეთ, საგარეო საქმეთა მინისტრი რა კარგად მუშაობსო. 
მოკლედ, რა სიტყვაც მომცა, შეასრულა.

ამის შემდეგ გავიდა ორი კვირა თუ ორკვირანახევარი და 

X-faili

რატომ დაემართა სალომე ზურაბიშვილს პოლიტიკური ამნეზია

მისი გარდაცვალება რომ გავიგე, ძალიან დიდი სინანულის 
გრძნობა გამიჩნდა, რადგან ის საქმე, რაზეც შევთანმხდით, 
ბოლომდე ვერ მივიყვანეთ და ჩვენგან, შეიძლება, კარგი ტა-
ნდემიც გამოსულიყო. ახლა, თუ ისევ გარედან შეფასებაზე 
გადავალთ, ფაქტია, ჟვანიას გარდაცვალების მერე, რაღაც 
ბალანსი დაირღვა, რომელიც პრეზიდენტსა და პრემიერს 
შორის არსებობდა. ორივეს თავისი როლი ჰქონდა და ეს 
ბალანსი მერე ვერ შენარჩუნდა, რადგან ნოღაიდელი რამის 
დამაბალანსებელი კი არა, უფრო შემსრულებელია. ბალანსი 
აუცილებელია, მაგრამ დღეს ეს არ არსებობს ანუ პრეზიდნე-
ტი და პარლამენტი ერთად არიან, პრემიერი კი არ ითვლება.

– თქვენი საუბრიდან ისეთი შთაბეჭდილება იქმნება, რომ 
ვიღაცებს თქვენი და ჟვანიას ტანდემის შეეშინდათ. ყოველ 
შემთხვევაში, თქვენი გადაყენება ზემოხსენებულ ლოგიკაში 
რაღაცნაირად ჯდება...

– არ ვიცი... ეს თქვენი დასკვნებია... ისე, ასეთი პარალე-
ლები ყოველთვის მაცდურია, რადგან ნამეტანი ლოგიკური 
და ბევრის მთქმელია. მოკლედ, პარალელებს ვერიდები“...

* * *
სალომე ზურაბიშილს, როგორც საგარეო საქმეთა მი-

ნისტრს, თავის დროზე, გარკვეულ ნეპოტიზმშიც ადანაშაუ-
ლებდნენ და ამბობდნენ, რომ საგარეო უწყებაში, საპასუხის-
მგებლო თანამდებობებზე შვილებისა და ოჯახის ახლობლები 
დანიშნა. ამ მხრივ კი ყველაზე მეტად პოლიტოლოგი სოსო 
ცინცაძე აქტიურობდა, რომელიც აცხადებდა:

„ზურაბიშვილის მინისტრად მოსვლის პერიოდში, საგარეო 
საქმეთა სამინისტროში 25 ძალიან ნიჭიერი ახალგაზრდა 
მუშაობდა, რომელთაც ზურაბიშვილი სულ რამდენიმე დღეში 
დაერია და ქუჩაში გაყარა, მათ ნაცვლად კი საეჭვო პროფე-
სიის მქონე ადამიანებით დააკომპლექტა სამინისტრო. ამის 
შემდეგ, ზურაბიშვილი საელჩოებს დაერია. მან ყოველგვარი 
დიპლომატიური ტაქტის გარეშე გამოაძევა ალექსანდრე 
ჩიკვაიძე, რომელიც ზურაბიშვილზე ცოდნით ათჯერ მაღლა 
იდგა და, საერთოდაც, ნომერ პირველი დიპლომატი იყო“.

* * *
ერთი სიტყვით, სალომე ზურაბიშვილის მხოლოდ პოლი-

ტიკური კი არა, პირადი ბიოგრაფიაც ერთობ მრავალფერო-
ვანი და, გარკვეუწილად, იდუმალიცაა. ყოველ შემთხვევაში, 
დღემდე გაუგებარია, რატომ გაუჩნდა განვითარებული 
საფრანგეთის მოქალაქეს სურვილი, რომ განვითარებად 
საქართველოში პოლიტიკური თანამდებობა მიეღო? იყო 
თუ არა ეს დიდი პოლიტიკური თამაშის შემადგენელი ნაწი-
ლი? – ამ კითხვაზე პასუხს ჩვენ, რიგითი მოკვდავნი, ალბათ, 
ვერასოდეს მივიღებთ. თავად ზურაბიშვილი კი ერთ-ერთ 
საგაზეთო ინტერვიუში აცხადებს:

„პოლიტიკაში მოსვლა არასდროს მდომებია... სააკაშვილ-
მა რომ შემომთავაზა, ბევრი ვიუარე და ვეხვეწე, თანახმა ვარ 
დახმარებაზე, მაგრამ სჯობს, მინისტრის ან პრეზიდენტის 
დიპლომატიური მრჩევლის ადგილზე დამნიშნოთ-მეთქი. 
იპოდრომის მერეც, რომელიც თავისით მოეწყო, არ ვაპირებ-
დი პოლიტიკაში გადასვლას და შევქმენი საზოგადოებრივი 
მოძრაობა. პარტიად გარდავიქმენით მხოლოდ იმიტომ, რომ 
ადგილობრივ არჩევნებში მონაწილეობა სხვაგვარად არ 
შეიძლებოდა.

... მე და ჩემი მეუღლე რომ დავშორდით, დიპლომატიუ-
რი მისიით აფრიკაში, ჩადში წავედი. ეს არის მსოფლიოში 
ერთ-ერთ ყველაზე ღარიბი ქვეყანაა. მე და ჩემი შვილები 
იქ სამი წელი ვცხოვრობდით. მაშინ იქ ომიც იყო. ქუჩები, 
ფაქტობრივად, არ არსებობდა, ქვიშა იყო ყველგან.

იქიდან რომ დავბრუნდი, მერე გავყევი ჯანრის. ეს იყო ჩემს 
ცხოვრებაში უდიდესი სიყვარული. დიდი ტკივილის მიუხე-
დავად, მაინც ბედნიერი ვარ, რომ ასეთი ადამიანის გვერდით 
ვცხოვრობდი. ის მხოლოდ მეუღლე კი არა, ჩემი უახლოესი 
მეგობარი და თანამებრძოლი იყო... საერთო შვილი არ გვყავს, 
მაგრამ მის შვილებთან ძალიან კარგი ურთიერთობა მაქვს, 
სულ ვამბობდით, რომ გაფართოებული ოჯახი გვქონდა... მის 
გარეშე ცხოვრება ძალიან გამიჭირდა. წიგნში – „საქართვე-
ლოს ტრაგედია 2003-2008“, რომელიც დავწერე, ყველაფერ-
ზეა ლაპარაკი, რაც 2003-დან 2008 წლამდე ხდებოდა. აქედან 
რუსეთი რას გამოიყენებს და რას – არა, არ ვიცი. ტალიავინის 
ანგარიშიც სათავისოდ გამოიყენეს რუსებმა და სააკაშვილმა. 

მიშამ თქვა, მე გამამართლესო, რუსებმა კი, ეს დასკვნა ჩვე-
ნთვის სასარგებლოაო. ასე რომ, იმის მიხედვით, ვინ როგორ 
წაიკითხავს, ნებისმიერი ტექსტის გამოყენება შეიძლება. ჩემს 
სიტყვებზე პასუხს ვაგებ, რაც იმ წიგნში აღვწერე, სრული 
სიმართლეა. ეს არის ის, რაც გავიარე, ვიფიქრე და ვნახე ხე-
ლისუფლებაში ყოფნისას. არგუმენტი – სიმართლის თქმა არ 
შეიძლება, რადგან შეიძლება, მტერმა გამოიყენოსო, ჩემთვის 
მიუღებელია. სიმართლე იმისთვის გვჭირდება, რომ შეცდო-
მები გავითვალისწინოთ და მომავალში აღარ გავიმეოროთ.

– მაგრამ ხელისუფლება აცხადებს, რომ თქვენს წიგნში 
მოხვდა საიდუმლო ინფორმაციაც.

– არ ვიცი, რას მედავებიან. წიგნში ვწერ 2004 წელზე, 
როდესაც ცხინვალზე პირველი შეტევა იყო. ესეც რუსების 
პროვოცირებული იყო და მაშინაც გაიყო მთავრობაში აზრი. 
ნაწილს მიაჩნდა, რომ შეიძლებოდა ცხინვალის პრობლემის 
სწრაფი ოპერაციით გადაჭრა, მეორე ნაწილს (რომელშიც 

მეც ვიყავი) კი მიაჩნდა, რომ ეს სახიფათოა. ვამბობდით, რომ 
შესაძლოა, ლოკალურად რაღაც მოვიგოთ, მაგრამ საერთა-
შორისო მხარდაჭერას დავკარგავთ. ამ საკითხზე გადაწყვე-
ტილება ჩემი თანდასწრებით არც მიღებულა, რადგან ასეთი 
საკითხების გადაწყვეტა უშიშროების საბჭოზე კი არა, სხვა 
დონეზე ხდებოდა.

– სად და ვინ იღებდა გადაწყვეტილებებს?
– არავინ იცის. ჩვენ ხომ რეალურად არ გაგვაჩნია უშიშ-

როების საბჭო. დღესაც საბჭოს სხდომაზე პატიჟებენ ოპო-
ზიციონერებს, რომლებიც გუშინ, ჩემსავით, რუსეთის აგე-
ნტებად იყვნენ მონათლული. მათ სხდომაზე იწვევენ, მაგრამ 
საჭიროდ არ მიაჩნიათ, ან ბოდიში მოუხადონ, ან საქმეები 
შეწყვიტონ მათზე. რა უშიშროების საბჭოა ის, რომელიც 
კამერების წინ ტარდება?

დღეს სიმართლე ოპოზიციასაც სჭირდება. ოპოზიციამ 
თუ არ დაინახა, სად რა შეგვეშალა, რა საფრთხე გვემუქ-
რება და შელამაზებული სურათით ვიმსჯელეთ, რომელიც 
რეალობასთან ახლოსაც არ არის, ვერაფერს მივაღწევთ. 
ასევეა ქვეყანაც. გვინდა, საქართველო გამოვიდეს უმძიმესი 
კრიზისიდან? გვინდა, რომ სეპარატისტულ რეგიონებთან 
ურთიერთობის აღდგენის შანსი გაჩნდეს? გგონიათ, ეს სიმა-
რთლის გარეშე მოხდება? თუ ოსებსა და აფხაზებს ვეტყვით, 
ყველაფერში მართალი ვიყავითო, გგონიათ მოხერხდება 
ჩვენი ურთიერთობა?

– მაგრამ ოპოზიციის წარმომადგენლების შეხვედრა 
სეპარატისტ ლიდერებთან ლამის დანაშაულად და ქვეყნის 
ღალატად ცხადდება.

– თავი დაანებონ მოღალატეებსა და უცხოეთის აგენტებ-
ზე ლაპარაკს. დემოკრატიულ ქვეყნებში აგენტებზე არავინ 
ლაპარაკობს. ეს ტოტალიტარული რეჟიმების ხელწერაა. 
სააკაშვილს ვურჩევდი, თავი დაანებოს ამ თემებზე ლაპა-
რაკს, რომელიც ბრალმდებელზე უფრო მეტყველებს, ვიდრე 
ადრესატზე. რუსული ბაზები ჩემი მინისტრობის დროს გავი-
და საქართველოდან და სააკაშვილმა ისევ დააბრუნა. აქედან 
გამომდინარე, ვინ არის ჩვენ შორის რუსეთის აგენტი?“

კიდევ ერთი საინტერესო დეტალი: სალომე ზურაბიშვილს 
გაპრეზიდენტების სურვილი 2013 წელსაც ჰქონდა. როგორც 
მაშინდელი მედია იუწყებოდა, ის „ქართული ოცნების“ ლი-
დერებს კონსპირაციულად შეხვდა და შესთავაზა, ჩემზე კარგ 
კანდიდატს ვერ იპოვით და პრეზიდენტად „დამნიშნეთო“, 
მაგრამ სალომეს ოცნება მაშინ არ ახდა...

ზურაბიშვილი, როგორც ამბობენ, მიზნის მისაღწევად 
ყველაფერზე წამსვლელია. ამას ისიც მოწმობს, რომ თავის 
დროზე, თურმე, მზად იყო, რომ ვანო მერაბიშვილის მოა-
დგილე გამხდარიყო.

„პირადად მისთვის არ შეუთავაზებია მერაბიშვილს მოა-
დგილეობა, თავად მოინდომა ამ პოსტის დაკავება. მინისტ-
რობიდან რომ გადადგა, ქალბატონი სალომე ოპოზიციაში 
წავიდა. 2009 წელს, ისიც გაერთიანებული ოპოზიციის გვე-
რდით იდგა. ოპოზიციამ მაშინ მძლავრი საპროტესტო ტალღა 
ააგორა. მაშინდელი შს მინისტრი ვანო მერაბიშვილი შეხვდა 

ოპოზიციის ლიდერებს და განაცხადა, რომ მზად იყო, ერთ-ე-
რთი მათგანი თავის მოადგილედ დაენიშნა. ოპოზიციონერმა 
ლიდერებმა ეს შეთავაზება შეურაცხყოფად მიიღეს და თქვეს, 
რომ ამ პოსტის დაკავება სამარცხვინო საქციელი იქნებოდა. 
მათგან განსხვავებული პოზიცია დააფიქსირა სალომე ზუ-
რაბიშვილმა და დათანხმდა სისხლიანი ვანო მერაბიშვილის 
მოადგილეობას.

– ეს კი დათანხმდა, მაგრამ იმათ ხომ არ დაუნიშნავთ?
– ნაცები არც აპირებდნენ შს მინისტრის მოადგილედ 

ოპოზიციონერის დანიშვნას. შეთავაზება ოპოზიციის გამო-
საცდელად გაკეთდა მხოლოდ.

არის ასეთი ქართული ანდაზა – ბავშვს ჰკითხეს, რატომ 
ტირიხარ, გამდის და ვტირივარო. ასე არის ეს ქალიც. ჯერ 
სააკაშვილის დროს გასდიოდა, რაც უნდოდა და ახლაც 
გასდის ყველაფერი. ამ ეტაპზე, თავს შევიკავებ იმ პირო-
ბებზე საუბრისგან, რაც მან იმის სანაცვლოდ დააყენა, რომ 
საპრეზიდენტო არჩევნებში დამოუკიდებელ კანდიდატად 
წარადგენდა თავს. სხვათა შორის, ისიც ვიცით, რა მოითხოვა, 
როცა პრეზიდენტის უფლებამოსილების ვადა ამოეწურება.

– იცით, მაგრამ არ იტყვით.
– მოვა დრო და ვიტყვი, ახლა ამის თქმა საჭიროდ არ 

მიმაჩნია. სიმართლე რომ გითხრათ, არც მაინტერესებს. ეს 
ამბავი იმას მოვაყოლე, რომ ამ ქალს ჯერჯერობით გასდის, 
რაც უნდა“, – აცხადებს ერთ-ერთ საგაზეთო ინტერვიუში 
სამცხე-ჯავახეთის ყოფილი გუბერნატორი, გიგლა ბარამიძე.

* * *
ერთი სიტყვით, ასეთია სალომე ზურაბიშვილის მოკლე 

დოსიე. სხვათა შორის, ქართველი ტელეჟურნალისტები პი-
რად საუბრებში აღნიშნავენ, დაბალანსებულ სიუჟეტებს ვერ 
ვაკეთებთ, რადგან ზურაბიშვილის მხარდამჭერების პოვნა 
ძალიან გვიჭირსო. ამასთან, თუ ზურაბიშვილის „ფეისბუ-
კგვერდზე“ შეიხედავთ, ნახავთ, რომ მის მიერ გაზიარებულ 
ვიდეოებსა თუ სტატუსებს არცთუ ბევრი ნახვა და „ლაიქი“ 
აქვს. შეიძლება, ეს ბევრს არაფერს ნიშნავს, მაგრამ გარკვე-
ულ ტენდენციას მაინც აჩვენებს...

X-faili

რატომ დაემართა სალომე ზურაბიშვილს პოლიტიკური ამნეზია

საქართველოს პრემიერ-მინისტრი, ირაკლი კობახიძე 
ბიზნესასოციაციის კონფერენციას დაესწრო. 
კონფერენციაზე, რომელიც 1 მარტს ჩატარდა, ქვეყნის 
ეკონომიკისა და სწრაფად მზარდი სექტორების 
პერსპექტივები განიხილეს. რა თქმა უნდა, ეკონომიკის 
განვითარებაში ბიზნესი გადამწყვეტ როლს ასრულებს 
– ასე დაიწყო თავისი გამოსვლა ირაკლი კობახიძემ, 
რომლის ანალიზსაც „ვერსია“ გთავაზობთ. 

მთავრობის მეთაურის განცხადებით, ზედიზედ მეოთხე 
წელია, საქართველოს სწრაფი ეკონომიკური წინსვლა 
აქვს. როგორც ირაკლი კობახიძემ აღნიშნა, ხელისუფლე-
ბისა და ბიზნესის თანამშრომლობას და რაც მთავარია, 
ბიზნესის განვითარებას საკვანძო მნიშვნელობა ენიჭება, 
როგორც ქვეყნის წინსვლაში, ასეევე, მის განვითარებაში. 
მისი თქმით, ქვეყნის ეკონომიკურ განვითარებაზე გადის 
გზა, იქნება ეს სიღარიბის დაძლევა, თუ ჩვენი ქვეყნის 
გაერთიანება და გამთლიანება.

„როგორც მოგეხსენებათ, 2021-2022 წლებში, ჩვენ 
გვქონდა ორნიშნა ეკონომიკური ზრდა. შარშან ჩვენი 
ეკონომიკა გაიზარდა 7.5%-ით. წელსაც გვაქვს ძალიან 
დადებითი პროგნოზი ამ თვალსაზრისით. ასევე, იცით, 
რომ მიზნობრივ მაჩვენებელს ქვემოთ ვინარჩუნებთ 
საგარეო ვალის დონეს, აგრეთვე – ინფლაციის დონეს, 
ხოლო მიმდინარე ანგარიშის დეფიციტი 5%-ს ჩამოსცდა. 
მხოლოდ შარშან, დასაქმებულთა რაოდენობა გაიზარდა 
51 000-ით, შესაბამისად, დაფიქსირდა დასაქმების რეკორ-
დულად მაღალი მაჩვენებელი. 

დადებითი დინამიკა გვაქვს ტურიზმის სფეროში, სადაც 
შემოსავლების ნაწილში, პანდემიამდელ მაჩვენებელს 
26%-ით გადავაჭარბეთ. დღეს, მოგეხსენებათ, საქა-
რთველო სარგებლობს თავისუფალი ვაჭრობის რეჟიმით 
მსოფლიოს 45 ქვეყანასთან, ეს არის მსოფლიოს სამომხ-
მარებლო ბაზრის ერთი მესამედი და მრავალი ქვეყნის 
რეიტინგის გაუარესების ფონზე, ვინარჩუნებთ სუვერე-
ნულ საკრედიტო რეიტინგს. ყველაფერი ეს, მეტყველებს 
იმაზე, რომ ჩვენს ქვეყანას აქვს ეფექტიანი და ლიბერალუ-
რი ეკონომიკური პოლიტიკა, ეფექტიანი ლიბერალური 
საგადასახადო პოლიტიკა. ეს ყველაფერი, რა თქმა უნდა, 
ხელს უწყობს ეკონომიკის განვითარებას და ბიზნესის 
წინსვლას. ეკონომიკური ზრდის ერთ-ერთი უმთავრესი 
ფაქტორი, ბუნებრივია, ბიზნესის თავისუფლებაა. ყვე-
ლას გვახსოვს, რა ვითარება იყო ამ თვალსაზრისით 2012 
წლამდე, წინა ხელისუფლების პირობებში. ბიზნესზე ზე-
წოლა იყო წინა ხელისუფლების სისტემური დანაშაულის 
ერთ-ერთი უმთავრესი გამოვლინება. მოგეხსენებათ, 
რომ 2012 წლის შემდეგ, აღნიშნული დამოკიდებულება, 
მიდგომა ბიზნესის მიმართ, ფუნდამენტურად შეიცვა-
ლა. ეს მოხდა 2012 წელს, როდესაც ბიძინა ივანიშვილმა, 
რომელსაც ყველაზე კარგად ესმოდა და ესმის ბიზნესის 
თავისუფლების ფასი, ქვეყნის განვითარებაში გარდატეხა 
შეიტანა. ალბათ, ყველა დამეთანხმებით, რომ დღეს ბიზ-
ნესი არა მხოლოდ თავისუფალია, არამედ, სარგებლობს 
ფართო მხარდაჭერით ხელისუფლების მხრიდან, რაც, 
ბუნებრივია, ასეც უნდა გაგრძელდეს“, – აღნიშნა ირაკლი 
კობახიძემ.

პრემიერ-მინისტრმა ყურადღება გაამახვილა გამოწვე-
ვებზე და განაცხადა, რომ საჭიროა ბიზნესთან ძალიან 
მჭიდრო თანამშრომლობა-კოორდინაცია. მისი თქმით, 
აუცილებელია, საჯარო სერვისების ხარისხი კიდევ 
უფრო მეტად გაუმჯობესდეს. მეტიც, ყველაფერი უნდა 
გაკეთდეს, რომ ის მომსახურება, რომელიც სახელმწიფომ  
საჯარო სტრუქტურებმა უნდა შესთავაზოს ბიზნესს, 
იყოს მაქსიმალურად სწრაფი და ხარისხიანი, რაც ახლა 
ერთ-ერთი, უმნიშვნელოვანესი გამოწვევაა. 

„რაც შეეხება კორუფციას, თქვენ იცით, რომ გვაქვს 
ძალიან კარგი მაჩვენებლები კორუფციის სიმცირის, 
მასთან ბრძოლის თვალსაზრისით. ამ პარამეტრით, ჩვენ 
ვუსწრებთ, როგორც ევროკავშირის წევრობის ყველა კა-
ნდიდატ ქვეყანას, ასევე, ევროკავშირის წევრ ქვეყანასაც 

კი. თუმცა, ჩვენ გვაქვს უფრო მაღალი ამბიცია, რაზეც 
მე ჩვენს სამთავრობო პროგრამაში ვისაუბრე – გვინდა, 
რომ ამ კრიტერიუმით შევიდეთ ევროპის მოწინავე ქვე-
ყნებს შორის ანუ გავუთანაბრდეთ ევროპის მოწინავე 
ქვეყნებს, რაც არ არის მარტივი ამოცანა. ვფიქრობ, რომ 
პოლიტიკური ნების არსებობის პირობებში, ამ ამოცანის 
მიღწევაც რეალისტურია. რაც მთავარია, კორუფციამ 
არ უნდა შეუქმნას, თუნდაც მინიმალური დაბრკოლება 
ბიზნესს წარმატებული საქმიანობის განხორციელების 
თვალსაზრისით“.

კონფერენციაზე, ირაკლი კობახიძემ ისიც განაცხადა, 
რომ ერთ-ერთი მთავარი გამოწვევა ბიზნესისა და ეკონო-
მიკისთვის ადამიანური რესურსების განვითარებაა. მისი 
თქმით, ბიზნესი სამუშაო ძალით სათანადოდ უნდა იყოს 
უზრუნველყოფილი და ამისთვის საჭიროა განათლების 
სისტემაში, განათლების სფეროში ფუნდამენტური რე-
ფორმების განხორციელება. რა თქმა უნდა, ეს არ არის 
ამომწურავი ჩამონათვალი იმ გამოწვევებისა, რომლებიც 
დგას ჩვენ წინაშე, თუმცა ეს ძირითადი, საკვანძო საკითხე-
ბია, რომლებზეც გვჭირდება მუდმივი თანამშრომლობა 
და კოორდინაცია ბიზნესთან, რათა ხელისუფლების გადა-
წყვეტილებები, თითოეულ ამ საკითხთან დაკავშირებით, 
იყოს მაქსიმალურად რაციონალური. 

ამის შემდეგ, მთავრობის მეთაურმა ახალ, ოთხწლიან 
გეგმაზეც ისაუბრა და აღნიშნა, რომ ერთდროულად, ის 
იქნება ამბიციურიც და რეალისტურიც.

„რამდენიმე თვეში, ჩვენ წარვსდგებით ახალი, ოთხწ-
ლიანი გეგმით საზოგადოების წინაშე. ეს გეგმა, ერთდ-
როულად, ამბიციურიც იქნება და რეალისტურიც. ჩვენი 
ამოცანაა, თვისობრივად გავაძლიეროთ საქართველოს 
ეკონომიკური, სავაჭრო, სატრანზიტო პოტენციალი. 
ამისთვის მსხვილი ინვესტიციები ჩაიდება ქვეყნის სა-
გზაო, სარკინიგზო, საჰაერო, საზღვაო ტრანსპორტის 
ინფრასტრუქტურის განვითარებაში. სახელმწიფო 
აქტიურად დაუჭერს მხარს წარმოების განვითარებას, ექ-
სპორტის ზრდას. ასევე, ფუნდამენტურად გაძლიერდება 
ქვეყნის საგანმანათლებლო სისტემა და ინფრასტრუქ-
ტურა. ამასთან დაკავშირებითაც, ძალიან კონკრეტულ 
გეგმებს წარმოვადგენთ.

განხორციელდება რეფორმები, ცვლილებები მრავალი 
მიმართულებით, რაც პირდაპირი თუ ირიბი ფორმით, 
ხელს შეუწყობს საქართველოში ბიზნესის განვითარებას. 
ასევე, პირდაპირი თუ ირიბი ფორმით, დადებითაც აისახე-
ბა ეკონომიკურ წინსვლასა და ბიზნესის განვითარებაზე, 
ეკონომიკურ აქტივობაზე საქართველოში“.

ირაკლი კობახიძის განცხადებით, ვერავითარი ეკო-
ნომიკური წარმატება ვერ მიიღწევა მშვიდობისა და პო-
ლიტიკური სტაბილურობის გარეშე. პრემიერმა დამსწრე 
საზოგადოებას გასული სამი წლის განმავლობაში მიდინა-

რე მოვლენები შეახსენა და აღნიშნა, რომ იყო სერიოზული 
მცდელობა, საქართველოში დაერღვიათ პოლიტიკური 
სტაბილურობა და ჩვენი ქვეყანა ექციათ იმ სცენარის 
შემადგენელ ნაწილად, რომელი სცენარიც, სამწუხაროდ, 
ჩვენს მეგობარ ქვეყანაში, უკრაინაში განვითარდა. 

„საბედნიეროდ, ჩვენმა ქვეყანამ, ხელისუფლებამ გა-
უძლო ზეწოლას და შეძლო, როგორც სახელმწიფოებრივი 
სიმტკიცის, ასევე, ქვეყანაში მშვიდობის შენარჩუნება. 
ამით დადასტურდა, რომ საქართველოს აქვს ძლიერი 
ინსტიტუტები, რომლებსაც ეროვნული ინტერესების 
დაცვა განუხრელად, მყარად შეუძლიათ.

დღეს ჩვენს პოლიტიკურ გუნდს აქვს მყარი პოზიცი-
ები და ძლიერი მხარდაჭერა საზოგადოებისგან. გასული 
ერთი წლის განმავლობაში ჩატარებული სოციოლოგიური 
კვლევები ადასტურებს, რომ ჩვენი, მმართველი გუნდის 
მხარდაჭერა მოსახლეობის მხრიდან არის 55-იდან 
60%-მდე. ეს არის, რა თქმა უნდა, პარტიული რეიტი-
ნგი, მაგრამ  ყველაფერი ეს, თავისთავად მეტყველებს 
იმაზე, რამდენად ძლიერია მთავრობის, ხელისუფლების 
მიმართ მოსახლეობის მხარდაჭერა. იგივე კვლევები, 
სოციოლოგიური კვლევები, ადასტურებენ, თუ რა არის 
ამ ყველაფრის მიზეზი. 

ძირითადად, ორი ფაქტორი განაპირობებს მოსახლეო-
ბის ძლიერ მხარდაჭერას ჩვენი გუნდის მიმართ. ეს არის 
მშვიდობის შენარჩუნება, პირველი ფაქტორი, ხალხი ხე-
დავს, თუ რა ხდება ჩვენ გარშემო, მსოფლიოში არაერთი 
ცხელი წერტილია. ამ ვითარებაში, მიუხედავად სერიო-
ზული რისკებისა, ჩვენი ქვეყანა ინარჩუნებს მშვიდობას 
და მეორე ფაქტორი, რაც განაპირობებს მოსახლეობის 
ძლიერ მხარდაჭერას, ეს არის სწორედ ეკონომიკური 
ზრდა, ეკონომიკური წინსვლა, რაც აისახება, ბუნებრი-
ვია, მოსახლეობის სოციალურ პირობებზე. ჩვენ შეგვი-
ძლია დავდოთ ძალიან მყარი პირობა, როგორც ფართო 
საზოგადოების, ისე ბიზნესის წინაშე, რომ მშვიდობას, 
პოლიტიკურ სტაბილურობას და ეკონომიკური ზრდის 
მაღალ ტემპს მომავალშიც აუცილებლად შევინარჩუნებთ. 
ამ ყველაფერზე ვსაუბრობთ იმის გამო, რომ შეგიქმნათ 
სიმყარის განცდა. რეალურად გვაქვს ყველანაირი სა-
ფუძველი იმისთვის, რომ სტაბილურად, მყარად განვა-
გრძოთ ზრუნვა ჩვენი ქვეყნის წინსვლისა და განვითა-
რებისთვის. პირადად მე, როგორც პრემიერ მინისტრმა, 
კიდევ ერთხელ მინდა დაგიდასტუროთ ღიაობის სრული 
მზადყოფნა ბიზნესთან, ბიზნესასოციაციასთან მჭიდრო 
თანამშრომლობის მზადყოფნა“, – განაცხადა ირაკლი 
კობახიძემ.

კონფერენციის ფარგლებში, საქართველოს ბიზნესა-
სოციაციის პრეზიდენტმა, სოსო ფხაკაძემ BAG-ის ინდექ-
სის 2019-2023 წლების შედეგებზე, ბიზნესის განწყობებსა 
და მოლოდინებზე ისაუბრა.

პრემიერ-მინისტრი ბიზნესასოციაციის კონფერენციაზე

ირაკლი კობახიძე: „ჩვენს ქვეყანას აქვს ეფექტიანი 
და ლიბერალური ეკონომიკური პოლიტიკა“

სახელმწიფო აუდიტის სამსახური ქობულეთის 
მუნიციპალიტეტით დაინტერესდა. ანგარიში, 
რომელიც უწყების ვებ-გვერდზე გამოქვეყნდა, 
2021-2022 წლების საქმიანობის შესაბამისობის 
აუდიტია. როგორც მოსალოდნელი იყო, სახელმწიფო 
აუდიტორებმა მთელი რიგი ნაკლოვანებები 
გამოავლინეს, მათ შორის, ბიუჯეტის შესრულებაში, 
სახელმწიფო შესყიდვებში, მშენებლობის 
სახელმწიფო ზედამხედველობაში, შრომის 
ანაზღაურებასა და ტრანსპორტის ხარჯებში. 

დარღვევები ბიუჯეტის შესრულებაში

სახელმწიფო აუდიტის შედეგად გაირკვა, რომ 
ქობულეთის მუნიციპალიტეტის 2021-2022 წლების 
ბიუჯეტის შესრულების ანგარიშების შესაბამისად, აუ-
დიტის პერიოდში, შემოსულობების გეგმა – 102 722 342 
ლარით, ხოლო გადასახდელების – 107 466 404 ლარით 
განისაზღვრა. 2021-2022 წლებში, ბიუჯეტის შემოსუ-
ლობების გეგმური მაჩვენებელი ჯამურად 89.1%-ით, 
ხოლო გადასახდელების – 86.4%-ით შესრულდა. 

„შეუსრულებლობა, ძირითადად, სახელმწიფო შეს-
ყიდვების შედეგად მიღებულმა ეკონომიამ და აჭარის 
ავტონომიური რესპუბლიკის რესპუბლიკური ბიუჯე-
ტიდან კაპიტალური ტრანსფერის სახით მიუღებელმა 
9 452 347 ლარმა განაპირობა. აღნიშნული ტრანსფერის 
მუნიციპალიტეტისათვის გადაცემა შესრულებული 
ინფრასტრუქტურული სამუშაოების პროპორციულად 
ხორციელდება. შესაბამისად, შემოსულობებისა და გა-
დასახდელების შეუსრულებლობის მიზეზი არასწორად 
დაგეგმილი და განხორციელებული ინფრასტრუქტუ-
რული პროექტებია. 

კერძოდ, 2021-2022 წლებში, ქობულეთის მუნიცი-
პალიტეტში, სტიქიის სალიკვიდაციო ღონისძიებე-
ბისთვის ბიუჯეტით გამოყოფილი 2 697 231 ლარიდან 
ათვისებულია მხოლოდ 1 488 272 ლარი ანუ 55.2%, რაც 
იმის შედეგია, რომ შემსრულებელმა კომპანიამ ვალდე-
ბულება დროულად არ შეასრულა“, – ვკითხულობთ 
აუდიტის დასკვნაში. 

გარდა ამისა, სახელმწიფო აუდიტორებმა ისიც 
გაარკვიეს, რომ შემსრულებელი კომპანიების მიერ 
ხელშეკრულებებით გათვალისწინებული ვალდებულე-
ბის შეუსრულებლობის გამო, შეწყვეტილია რვა ხელ-
შეკრულება, რის შედეგადაც ბიუჯეტით გამოყოფილი 
3 131 128 ლარიდან, ათვისებულია მხოლოდ 332 386 
ლარი ანუ 10.6%. ადგილობრივი ბიუჯეტის საბალანსო 
მონაცემების შესაბამისად, 2021 წელს ნაშთის ცვლილე-
ბის გეგმური მაჩვენებელი 7.5%-ით, ხოლო 2022 წელს 
56.8%-ით შესრულდა.

აქედან გამომდინარე, სახელმწიფო აუდიტორებმა 
დაასკვნეს, რომ 2021-2022 წლებში, ქობულეთის მუ-
ნიციპალიტეტში, ბიუჯეტის შემოსულობების გეგმური 
მაჩვენებელი ჯამურად 89.1%-ით, ხოლო გადასახდე-
ლების – 86.4%-ით შესრულდა. ამასთან, ბიუჯეტის 
ანგარიშზე არსებული თავისუფალი საბიუჯეტო სახ-
სრები არასრულადაა გამოყენებული. ყველაფერი ეს, 
მუნიციპალიტეტის მფლობელობაში არსებული ფინა-
ნსური რესურსების არაეფექტიან მართვასა და სხვა-
დასხვა პროექტის დაგეგმვის ხარვეზებზე მიუთითებს.

ხარვეზები სახელმწიფო შესყიდვებში

სახელმწიფო აუდიტორებმა გაარკვიეს, რომ ქობუ-
ლეთის მუნიციპალიტეტის მერიის შიდა კონტროლის 
სისტემა ვერ უზრუნველჰყოფს სახელმწიფო შესყიდ-
ვების სათანადო დაგეგმვა-განხორციელებას, რაც 
შესყიდული საპროექტო-სახარჯთაღრიცხვო დოკუ-
მენტაციის გონივრულ ვადაში გამოუყენებლობასა და 
მათში არსებულ ხარვეზებში გამოიხატება. შედეგად, 
მნიშვნელოვანი ინფრასტრუქტურული პროექტები 
ვერ განხორციელდა. 

„ქობულეთის მუნიციპალიტეტის მერიის შიდა კო-
ნტროლის სისტემამ ვერ უზრუნველჰყო სათანადო 

ფინანსური და ტექნიკური შესაძლებლობების მქონე 
მიმწოდებლების შერჩევა, რამაც მნიშვნელოვანი 
ინფრასტრუქტურული პროექტების შეჩერება განა-
პირობა. ამასთანავე, ვალდებულებების შეუსრულებ-
ლობისა და საბანკო გარანტიის მოქმედების ვადის 
გასვლის მიუხედავად, ავანსად გაცემული თანხის 
დასაბრუნებლად მუნიციპალიტეტს სათანადო ღონის-
ძიებები არ გაუტარებია“.

აქედან გამომდინარე, სახელმწიფო აუდიტორებმა 
დაასკვნეს, რომ ვინაიდან ქობულეთის მუნიციპალი-
ტეტის მერიაში დანერგილი შიდა კონტროლის სისტემა 
ვერ უზრუნველყოფს სახელმწიფო შესყიდვების შესა-
ხებ გაფორმებული ხელშეკრულების შესრულების სა-
თანადო დადასტურებას, ოთხ შემთხვევაში, ვერ მიიღეს 
რწმუნება შესყიდული სამუშაოსა და მომსახურების სა-
ხელშეკრულებო პირობებთან შესაბამისობის შესახებ. 

„ამასთან, არასრული სახით ხდება ხელშეკრულე-
ბების შესრულებასთან დაკავშირებით არსებული 
დოკუმენტაციის სისტემაში ატვირთვა, რაც ხელშეკ-
რულების შესრულების მონიტორინგის შემაფერხებელ 
გარემოებას წარმოადგენს“.

დარღვევები მუნიციპალური აქტივების 
მართვაში 

2022 წლის 31 დეკემბრის მდგომარეობით, ქობულე-
თის მუნიციპალიტეტს ბალანსზე ერიცხებოდა 374 264 
476 ლარის ღირებულების აქტივები მათ შორის, 361 155 
345 ლარის – ძირითადი აქტივი და 8 641 484 ლარის – 
სხვა გრძელვადიანი არაფინანსური აქტივი. 

„ათი ინფრასტრუქტურული პროექტის სამშენებლო 
სამუშაოების სახელმწიფო შესყიდვის ხარჯთაღრი-
ცხვებში გათვალისწინებული იყო არსებული აქტივების 
დემონტაჟის შედეგად მიღებული ვარგისი სამშენებლო 
მასალისა და სხვა დაუზიანებელი აქტივის დასაწყობე-
ბა. შესაბამისი მიღება-ჩაბარების დოკუმენტაციით, ქო-
ნება დასაწყობებულია, თუმცა მათი ინვენტარიზაცია 
არ ჩატარებულა და არც მუნიციპალიტეტის ბალანსზე 
არ ასახულა. ამასთან, მუნიციპალიტეტის მერიამ ვერ 
წარადგინა ინფორმაცია ვარგისი ქონების განთავსების 
ლოკაციების თაობაზე.

მოპოვებული ინფორმაციით, 2022 წელს, ქობუ-
ლეთის მუნიციპალიტეტის მერიას და მუნიციპალურ 
ორგანიზაციებს, მოქმედი რეგულაციების შესაბამი-
სად, არ ჩაუტარებიათ ბალანსზე რიცხული 192 203 
655 ლარის აქტივების, მოთხოვნების და ვალდებულე-
ბების სრული ინვენტარიზაცია, რის გამოც აქტივები 
და ვალდებულებები არ შემოწმებულა და არც მათი 
აღრიცხვის სისწორე დადგენილა“. 

სახელმწიფო აუდიტორებმა გაარკვიეს, რომ 2021 

წელს, ბალანსზე რიცხული ქონების ინვენტარიზაციის 
შედეგად დაფიქსირდა 14 დასახელების, 12 143 ლარის 
ნარჩენი საბალანსო ღირებულების ავტოსატრანსპო-
რტო საშუალებების დანაკლისი, თუმცა წარდგენილი 
ინფორმაციის შესაბამისად, ინვენტარიზაციის შედე-
გებზე რეაგირება არ მომხდარა.

აქედან გამომდინარე, სახელმწიფო აუდიტორებმა 
დაასკვნეს, რომ 2022 წელს, ქობულეთის მუნიციპა-
ლიტეტის მერიასა და მუნიციპალურ ორგანიზაციებს, 
მოქმედი რეგულაციების შესაბამისად, არ ჩაუტარები-
ათ ბალანსზე რიცხული 192 203 655 ლარის აქტივების, 
მოთხოვნებისა და ვალდებულებების სრული ინვენტა-
რიზაცია, არ არის შესრულებული მოთხოვნები იჯარით 
გაცემული ქონების აღრიცხვასთან დაკავშირებით და 
არ არის აღრიცხული სხვადასხვა ინფრასტრუქტურუ-
ლი პროექტის განხორციელების დროს ქონების დემო-
ნტაჟის შედეგად მიღებული ვარგისი მატერიალური 
აქტივები. ყველაფერი ეს, სახელმწიფო აუდიტორების 
მტკიცებით, საჯარო აქტივების მართვაში არსებულ 
ხარვეზებზე მიუთითებს.

ხარვეზები მშენებლობის სახელმწიფო 
ზედამხედველობაში

აუდიტის პერიოდში, ქობულეთის მუნიციპალიტე-
ტის მერიის მიერ გაცემულია 242 სამშენებლო ნებართ-
ვა, მათ შორის, 214 შემთხვევაში ნაბართვა გაცემულია 
ახალ მშენებლობაზე, 11 შემთხვევაში – მშენებლობის 
ცვლილებასა და 17 შემთხვევაში – შენობის დემო-
ნტაჟზე. სახელმწიფო აუდიტორებისთვის მიწოდე-
ბული ინფორმაციის შესაბამისად, 2021-2023 წლებში, 
ზედამხედველობის სამსახურის მიერ გამოვლენილია 
უნებართვო მშენებლობის 30 შემთხვევა, რის გამოც 
მშენებლობის მწარმოებელი ფიზიკური თუ იურიდი-
ული პირები დაჯარიმდნენ 93 000 ლარით, საიდანაც 
2023 წლის 1 ოქტომბრის მდგომარეობით, გადახდილია 
53 590 ლარი ანუ ჯარიმის 57.6%.

„აუდიტის ჯგუფმა შერჩევითი წესით შეისწავლა 
ქალაქ ქობულეთის ტერიტორიაზე მიმდინარე სამ-
შენებლო სამუშაოების კანონიერება. შესწავლის შე-
დეგად, გამოვლინდა ოთხი უნებართვო მშენებლობა, 
რომელთან დაკავშირებით, ქობულეთის ზედამხედვე-
ლობის სამსახურის მიერმიღებულია დადგენილებები, 
მშენებელი პირების მიმართ საჯარიმო სანქციების 
დაკისრებისა და უკანონოდ აშენებული შენობების დე-
მონტაჟის შესახებ, თუმცა აღნიშნული ღონისძიებები, 
პრაქტიკულად, არ განხორციელებულა.

კერძოდ, ქალაქ ქობულეთში, თამარ მეფის სანაპი-
რო №52-ისა და №54-ის, ასევე, დავით აღმაშენებლის 

რა დარღვევები გამოვლინდა ქობულეთის მუნიციპალიტეტში

სახელმწიფო აუდიტის სამსახურის დასკვნა

dasasruli me-8 gverdze

გამზირის №279-ის მიმდებარედ, დაფიქსირდა კაფე-ბა-
რების უნებართვო მშენებლობები. სამივე შემთხვევაში, 
მშენებლობა განხორციელებულია მუნიციპალიტეტის 
საკუთრებაში არსებულ მიწის ნაკვეთზე, რომლითაც 
აღნიშნული პირები სარგებლობდნენ მუნიციპალიტე-
ტის მერიასთან გაფორმებული საიჯარო ხელშერკუ-
ლების საფუძველზე. ამასთან დაკავშირებით, 2023 
წლის ივლისში, მუნიციპალიტეტის ზედამხედველობის 
სამსახურის მიერ მიღებულია დადგენილებები, მშენე-
ბელი პირების დაჯარიმებისა და უკანონოდ აშენებული 
შენობების დემონტაჟის შესახებ, თუმცა დათვალიე-
რების თარიღისათვის შენობების დემონტაჟი არ იყო 
განხორციელებული“.

აქედან გამომდინარე, სახელმწიფო აუდიტორებმა 
დაასკვნეს, რომ ქობულეთის მერიის მიერ, უკანონო 
მშენებლობების აღკვეთის მიზნით გატარებულმა ღო-
ნისძიებებმა ვერ შეაჩერა უნებართვო მშენებლობები 
და ვერც სახელმწიფო საკუთრებაში არსებული მიწის 
ნაკვეთების უკანონო გამოყენება აღკვეთა, რაც ქალაქ 
ქობულეთის ტერიტორიაზე მშენებლობების ზედა-
მხედველობასთან დაკავშირებული შიდა კონტროლის 
სისტემის არსებით სისუსტეზე მიუთითებს.

ხარვეზები შრომის ანაზღაურებაში

ქობულეთის მუნიციპალიტეტის 2021-2022 წლების 
ადგილობრივი ბიუჯეტების შესაბამისად, შრომის ანა-
ზღაურების ფონდი ჯამში – 5 090 543 ლარით განისა-
ზღვრა. ამავე პერიოდში, შრომის ანაზღაურების სახით 
გახარჯულია 5 041 755 ლარი, რაც საბიუჯეტო გეგმის 
99%-ია. სახელმწიფო აუდიტორებმა გაარკვიეს, რომ 
მუნიციპალიტეტში დასაქმებულთა მიერ მიღებული 
თანამდებობრივი სარგოს და ფაქტობრივად ნამუშე-
ვარი დროის შესაბამისობის დადგენის მიზნით დანე-
რგილი კონტროლის მექანიზმები არ ფუნქციონირებს. 

„კერძოდ, არ წარმოებს თანამშრომელთა სამსა-
ხურში გამოცხადების აღრიცხვა. ამასთან, აუდიტის 
პერიოდში, მუნიციპალიტეტის საჯარო დაწესებულე-
ბებში არ მიმდინარეობს სამუშაო დროის გამოყენებისა 
და ხელფასის გაანგარიშების აღრიცხვის ტაბელის 
წარმოება. ხელფასების დარიცხვა ხდება მხოლოდ 
საშტატო განრიგის საფუძველზე.  წარმოდგენილი 
დოკუმენტებით ირკვევა, რომ სრული განაკვეთით 
დასაქმების პირობებში, 26 თანამშრომელი, რომელ-
თა ანაზღაურებამ 2021-2022 წლებში, 148 195 ლარი 
შეადგინა, პარალელურად ირიცხებოდნენ მუნიციპა-
ლიტეტის სხვა დაწესებულებების მუშაკებად, სადაც 
შრომის ანაზღაურების სახით, მიღებული აქვთ 137 
202 ლარი. შესაბამისად, აუდიტის ჯგუფმა ვერ მიიღო 
რწმუნება მათ მიერ სამუშაო დროის რაციონალურად 
გამოყენებასთან დაკავშირებით“.

ჩატარებული აუდიტორული პროცედურების შედე-
გად გამოვლინდა, რომ რიგი თანამშრომლების ხელფა-
სები – სულ 2 249 ლარი, არასწორად გადაერიცხათ სხვა 
თანამშრომლებს. სახელმწიფო აუდიტორებისთვის 
წარდგენილი ინფორმაციის შესაბამისად, არასწორად 
გადარიცხული ხელფასები თანამშრომლებს შორის 
პირადი ანგარიშსწორებით დარეგულირდა და მათი 
სათანადო აღრიცხვა არ განუხორციელებიათ.

სახელმწიფო აუდიტორებმა დაასკვნეს, რომ ქო-
ბულეთის მუნიციპალიტეტში არ ფუნქციონირებს 
ფაქტობრივად ნამუშევარი დროის აღრიცხვის სისტემა. 
გამოვლინდა შრომის ანაზღაურების არასწორად გაცე-
მისა და 24 122 ლარის მითვისების ფაქტები. აღნიშნული 
გარემოებები, საბიუჯეტო სახსრების ხარჯვასთან 
მიმართებით, არსებული კონტროლის მექანიზმების 
არსებით სისუსტეზე მიუთითებს და არამართლზომი-
ერი ქმედებების რისკებს შეიცავს.

დარღვევები ტრანსპორტის ხარჯებში 

2021-2022 წლებში, ქობულეთის მუნიციპალიტეტის 
ადგილობრივი ბიუჯეტის დაფინანსებაზე მყოფი ორ-
განიზაციების ტრანსპორტისა და ტექნიკის ექსპლუა-

ტაციის, ასევე, მათი მოვლა-შენახვის საკასო ხარჯებმა 
შეადგინა 2 685 338 ლარი. ამავე პერიოდში, მუნიცი-
პალიტეტის ავტოსატრანსპორტო საშუალებებზე სა-
წვავის ხარჯვა ხორციელდებოდა აგაი (ავტომანქანის 
გამართვა და ავტომატური იდენტიფიცირება) სისტეე-
მის გამოყენებით. ჯამში, გახარჯულია 469 962 ლარის 
საწვავი, მათ შორის, ბალანსზე რიცხულ 18 ერთეულ 
ავტოსატრანსპორტო საშუალებაზე გაიხარჯა 307 788 
ლარის საწვავი, ხოლო საჯარო მოხელეების პირად სა-
კუთრებაში არსებულ 21 ერთეულ ავტოტრანსპორტზე 
– 162 174 ლარის საწვავი. 

„ტრანსპორტთან დაკავშირებული დანახარჯების 
ანალიზი ცხადჰყოფს, რომ არასათანადო კონტროლია 
დაწესებული მუნიციპალიტეტის ადმინისტრაციულ 
ერთეულებში მერის წარმომადგენლების სარგებლო-
ბაში არსებულ ავტოსატრანსპორტო საშუალებებზე 
გამოყოფილი საწვავის ხარჯვის საკითხზე. ამასთან 
დაკავშირებით, ვერ იქნა წარმოდგენილი გაცემული 
საწვავის სამსახურებრივი მოვალეობების შესრულე-
ბისთვის ხარჯვის დოკუმენტური დადასტურება. ჩა-
ტარებული აუდიტით გამოვლინდა რიგი შემთხვევები, 
როდესაც უფლებამოსილი პირები არ იმყოფებოდნენ 
მივლინებაში, თუმცა ავტომანქანა დაფიქსირებუ-
ლია აჭარის ავტონომიური რესპუბლიკის ფარგლებს 
გარეთ. აღნიშნულ შემთხვევებზე ვერ იქნა წარმო-
დგენილი აჭარის ავტონომიური რესპუბლიკის ფარგ-
ლებს გარეთ სამსახურებრივი ავტომობილის ყოფნის 
აუცილებლობის დამადასტურებელი დოკუმენტური 
მტკიცებულება“.

აქედან გამომდინარე, სახელმწიფო აუდიტორებ-
მა დაასკვნეს, რომ ქობულეთის მუნიციპალიტეტის 
მერიაში არსებული შიდა კონტროლის სისტემა ვერ 
უზრუნველჰყოფს საწვავის მიზნობრივად ხარჯვის 
დოკუმენტურ დადასტურებას, რის გამოც ვერ მიიღეს 
რწმუნება აუდიტის პერიოდში 52 070 ლიტრი საწვავის 
სამსახურებრივი დანიშნულებით გამოყენებასთან 
დაკავშირებით.

რეკომენდაციები

მას შემდეგ, რაც ხარვეზები და დარღვევები გამოა-

ვლინეს, მათ გამოსასწორებლად, სახელმწიფო აუდი-
ტორებმა გარკვეული რეკომენდაციებიც შეიმუშავეს. 
კერძოდ, ქობულეთის მუნიციპალიტეტმა არსებული 
ფაქტობრივი გარემოებების სიღრმისეული შესწავლისა 
და ანალიზის შედეგების შესაბამისად, მუნიციპალი-
ტეტმა უნდა უზრუნველჰყოს პროგრამების საბიუჯე-
ტო პარამეტრების განსაზღვრა და მათი შესრულება. 
ამასთან, მნიშვნელოვანია საბიუჯეტო რესურსის 
დროული და ეფექტიანი გამოყენება, რაც შესაძლებელს 
გახდის მოსახლეობის ინტერესებზე მორგებული პროგ-
რამების შემუშავებას და განხორციელებას.

„ქობულეთის მუნიციპალიტეტის მერიამ, საჯარო 
ქონების ეფექტიანი მართვის უზრუნველსაყოფად, 
უნდა ჩაატაროს აქტივებისა და ვალდებულებების 
სრული ინვენტარიზაცია, მუნიციპალური ქონების დე-
მონტაჟის შედეგად მიღებული ვარგისი მატერიალური 
აქტივების შეფასება და ბალანსზე ასახვა. ამასთან, 
შეიმუშაოს კონტროლის მექანიზმი, რომელიც უზ-
რუნველჰყოფს იჯარით გაცემული ქონების სრულად 
აღრიცხვას და საიჯარო ხელშეკრულებების პირობების 
შესრულების სათანადო მონიტორინგს. 

ქობულეთის მუნიციპალიტეტის მერიამ უნდა და-
ნერგოს შიდა კონტროლის ისეთი სისტემა, რომელიც 
უზრუნველჰყოფს უნებართვო მშენებლობის პრევენ-
ციას, ასევე, მიმდინარე უნებართვო მშენებლობების 
დროულად გამოვლენას და სათანადო რეაგირებას. 
ამასთან, შეისწავლოს ქალაქის ტერიტორიაზე მი-
მდინარე უნებართვო მშენებლობების ფაქტები, გა-
ნსაზღვროს შესაბამისი პასუხისმგებელი პირები და 
გაატაროს სამართლებრივი ღონისძიებები“.

გარდა ამისა, ქობულეთის მუნიციპალიტეტის მერი-
ამ უნდა შეიმუშაოს და პრაქტიკაში დანერგოს კონტ-
როლის ისეთი მექანიზმი, რომელიც უზრუნველჰყოფს 
მუნიციპალიტეტის მიერ დაფუძნებული კომერციული 
იურიდიული სტრუქტურების საქმიანობის სათანადო 
ზედამხედველობით, მათი საქმიანობის კანონმდებლო-
ბის მოთხოვნების შესაბამისად წარმართვას. ამასთან, 
უნდა შეისწავლოს შრომის ანაზღაურების თვითნებუ-
რად გაზრდის ფაქტები და მიიღოს შესაბამისი გადა-
წყვეტილებები. 

auditi

რა დარღვევები გამოვლინდა ქობულეთის მუნიციპალიტეტში

საქართველოში კიდევ ერთი შემზარავი დანაშაული 
მოხდა. 21 წლის ქეთი ჯავახიშვილის მკველობაში 
ეჭვმიტანილი მისივე თანატოლი ოთარ ცინდელიანია. 
უნდა ვივარაუდოთ, რომ ცინდელიანს დანაშაულს 
რამდენიმე მიზეზის გამო დაუმტკიცებენ. ჯერ ერთი, მისი 
ბრალეულობა იკვეთება გარდაცვლილთან მიმოწერის 
შედეგად, მეორე – მისი ტელეფონი სწორედ იმ ადგილზე 
და იმ დროს არის დაფიქსირებული, როცა მკველობა 
მოხდა, მესამე და უმთავრესი – კი გავრცელდა ცნობა, 
რომ ცინდელიანი ზუგდიდში მაშინ დააკავეს, როცა 
მესტიაში წასვლას აპირებდა, მაგრამ რეალურად, ის 
სამართალდამცავებს თავად ჩაბარდა და როგორც 
გვეუბნებიან, ამბობდა, რომ ეს ნაბიჯი მას სასჯელს 
შეუმსუბუქებდა. საქმის პროკურორმა უკვე განაცხადა, 
რომ გარდაცვლილს 59 ჭრილობა აღენიშნება, ხოლო თავის 
ქალიდან დანის ლითონის ნაჭერიც ამოუღეს ანუ დანა 
დარტყმის დროს გადატყდა. კარგად რომ გავიაზროთ, 
რამდენია 59 ჭრილობა, უბრალოდ, კედელთან დადექით 
და ხელი 59-ჯერ მძლავრად მოიქნიეთ. მძლავრად იმიტომ, 
რომ კანის გაჭრას მხუბუქი მოქნევით უბრალოდ ვერ 
მოახერხებთ.

ბრალდებულის ოჯახი ამბობს, რომ ცინდელიანს ფსი-
ქიკური პრობლემები ჰქონდა, რომ ნარკოტიკებზე დამო-
კიდებულების გამო, ის სამკურნალოდ საზღვარგარეთაც 
იმყოფებოდა, ახალი დაბრუნებული იყო და... როგორც ჩანს, 
პრობლემა ვერ მოაგვარა. საქმის პროკურორი იმასაც ამბობს, 
რომ მიმოწერის მიხედვით, ბიჭს გოგო თავის საკუთრებად 
მიაჩნდა და მას აუცილებლად ჩაუტარებენ ფსიქიკურ ექსპე-
რტიზას, იყო თუ არა დანაშაულის ჩადენის მომენტში ქმედი-
თუნარიანი და აგებდა თუ არა საკუთარ ქმედებაზე პასუხს. 
დავუშვათ, დასკვნა დადებითი გამოდგა, მაშინ გვეტყვიან, 
რომ ცინდელიანი კონკრეტულ მომენტში საკუთარ ქმედე-
ბებს ვერ აკონტროლებდა, მაგრამ რა შეიცვლება ამით? მას 
დაუნიშნავენ იძულებით მკურნალობას, ქეთი ჯავახიშვილს კი 
ვერავინ გააცოცხლებს. თუ ცინდელიანი მკვლელობის დროს 
შეურაცხადი გახლდათ, ის ძალიან, ძალიან ცოდოა, ხოლო 
თუ ზუსტად იცოდა, რას აკეთებდა, სამუდამო პატიმრობა 
უნდა მიუსაჯონ.

აქ მთავარი ის კი არ გახლავთ, შერაცხადი იყო თუ შეუ-
რაცხადი, არამედ ის, რომ ოჯახი ხმამაღლა აღიარებს არსე-
ბული პრობლემის შესახებ და ბიჭის ქმედებას ნარკოტიკებს 
უკავშირებს. გამოდის, ოჯახმა ზუსტად იცოდა, რომ 21 წლის 
ბიჭი მომხმარებელი იყო, მას მკურნალობდნენ კიდეც, მაგრამ 
ხმამაღლა ამის შესახებ არავინ არაფერს ამბობდა, სანამ 
უმძიმესი დანაშაული არ მოხდა. ყველამ ჩვენს გულში ჩავიხე-
დოთ და ვთქვათ, რამდენი ადამიანი ვიცით ოჯახში, სამეზო-
ბლოში, სამეგობროში, სანათესაოში, რომელიც ნარკოტიკზეა 
დამოკიდებული და ერთი დოზის გულისთვის, ყველაფერს 
თუ არა (ჯერჯერობით, მაინც), ბევრ რამეს კადრულობს. 
ჰოდა, რამდენი ყვირის (ვყვირით) ამის შესახებ ხმამაღლა? 
ძალიან, ძალიან ცოტა, ერთი პროცენტიც კი არა, რაც იმას 
ნიშნავს, რომ პრობლემა ჩვენშიცაა, ვცდილობთ, ახლობლის, 
მეზობლის, მეგობრის ნარკოდამოკიდებულება დავმალოთ, 
რადგან ვიცით, რომ ეს ცუდია, რომ ეს მოსაწონი არ არის და 
შედეგად რას ვიღებთ?

სტატისტიკის თანახმად, დანაშაულების 50%-ზე მეტი, 
სწორედ იმიტომ ხდება, რომ ნარკოდამოკიდებული ადამიანი 
ნარკოტიკის ფულს „ჩალიჩობს“ და ამ ჩალიჩის დროს, შეი-
ძლება, რაღაც „შემოეპაროს“, „შემოეძარცვოს“, „შემოექუ-
რდოს“, „შემოეყაჩაღოს“ და მერე უკვე თავში ვიცემთ ხელს, 
ეს როგორ გააკეთა, ეს როგორ მოუვიდა... არადა, ზუსტად 
ვიცით, რომ ის ყოველდღიურად, სწორედ ამას აკეთებდა, 
მისი ყოველდღიური საზრუნავი დოზის საყიდელი ფულის 
შოვნა იყო.

გასულ კვირას, მორიგი სპეცოპერაციის შედეგად, სამა-
რთალდამცავებმა ნარკოტიკული დანაშაულის გამო, კიდევ 

ათი პირი დააკავეს ანუ 2024 წელს, ამ კონკრეტული დანაშა-
ულის გამო დაკავებულთა რიცხვი სამ ასეულს უკვე გასცდა 
და ბოლო არ უჩანს. ამ ტემპით თუ გააგრძელებენ, წლის 
ბოლოს, ნარკოდანაშაულის გამო დაკავებულთა რიცხვი ორი 
ათასს მარტივად გადააჭარბებს. ამ დროს, სწორედ ამ დროს, 
პარლამენტში შევიდა კანონპროექტი ამნისტიის შესახებ, რო-
მელშიც ნარკოტიკების მოხმარებისთვის გასამართლებულთა 
გამოშვებაც იგეგმება.

წესითა და რიგით, ციხეში არავის ყოფნა უნდა გვიხარო-
დეს, მაგრამ რამდენად უხიფათო იქნება ეს რიგითი ადამია-
ნებისთვის? რამდენიმე ასეული ასეთი ადამიანი რომ გარეთ 
გამოვა, ყოველგვარი შელამაზების გარეშე ვთქვათ, რომ 
უმრავლესობა აუცილებლად დაიწყებს კეთებას და კვლავ 
ყოველდღიურად იმაზე ფიქრს, როგორ იშოვოს ფული მორიგი 
დოზისთვის. გადახედეთ გარდაცვალების სტატისტიკას? 
ხმამაღლა ისევ არავინ ყვირის, მაგრამ ყველა მუნიციპალი-
ტეტში, ჰო, აბსოლუტურად ყველა მუნიციპალიტეტში, კვირა 
არ გავა, ახალგაზრდა კაცი თუ ქალი, სწორედ ნარკოტიკების 
გადაჭარბებული დოზის გამო არ დამარხონ. აქ საუბარი არ 
არის იმაზე, რომ თაობებს ვკარგავთ, აქ იმაზეა საუბარი, რომ 
ერია გადაშენების პირას.

ქვეყანაში არსებული ეკონომიკური მდგომარეობის გამო, 
ახალგაზრდები ცდილობენ თანხა ნარკოკურიერობით იშო-
ვონ და „ნარკოტიკების მესაფლავეები“ გახდნენ. ისინი მზად 
არიან, 30, 40 თუ 50 ლარის სანაცვლოდ, ნარკოტიკები კონ-
კრეტულ ლოკაციაზე მიიტანონ, დამარხონ, ფოტო გადაუღონ 
და შემდეგ, ნარკოდილერს გაუგზავნონ. დღეში 4-5 ასეთი 
ლოკაციის პოვნა და ნარკოტიკის დამალვა სოლიდურ შემოსა-
ვალს იძლევა. იმისთვის, რომ ნაკლები ყურადღება მიიქციონ, 
ახალგაზრდები ხშირად ასეირნებენ ძაღლს, გადიან ისეთ 
ადგილებში, რომელიც სკვერიდან ცოტა მოშორებულია და 
მათ ნაკლებ ყურადღებას აქცევენ იმიტომ, რომ ერთი შეხედ-
ვით, შინაურ ცხოველს მისდევენ, თუმცა ყველაფერი ეს სა-
მართალდამცავებმა უკვე კარგად შეისწავლეს და აითვისეს, 
ამიტომ ყურადღებით არიან და ესაა მიზეზი, რის გამოც ასეთი 
ახალგაზრდების დაკავების სტატისტიკა ძალიან გაიზრდა.

საუბედუროდ, ნარკოდილერების უდიდესი ნაწილი სა-
ზღვარგარეთ ცხოვრობს და იქიდან აკონტროლებს სიტუა-
ციას, იქ იღებს თანხებს, იქიდან იხდის კურიერების „ხელფა-
სებს“ და მათი დაკავება, ხშირ შემთხვევაში, შეუძლებელია. 
ისინი კი... კურიერების დაკავების შემდეგ, ახალ მსხვერპლს 
ეძებენ და ზუსტად იციან, რომ იპოვნიან, რადგან საქმე 
სარისკოა, დიდი სასჯელიც არის გათვალისწინებული (ჩვე-
ულებრივად, ნარკოტიკების გასაღების მუხლით ასამართლე-
ბენ), მაგრამ ჯამაგირი მსუყეა, დღეში 200-300 ლარი ბევრს 
ხიბლავს და ისინიც რისკავენ, რისკავენ თავისუფლებით, 
საუკეთესო წლების ციხეში გატარებით, მაგრამ ნარკოდი-
ლერებს ეს არ ადარდებთ, ახალგაზრდები კი... ისინი ხშირად 
ვერ ხვდებიან, რამხელა რისკზე მიდიან და როგორ მარხავენ 
„სიკვდილს“, რომელიც ძირითადად არა სუფთა ნარკოტიკი, 

არამედ სინთეტიკური, ქიმიური ნაერთია, რომელიც დამო-
კიდებულებას პირველივე გაკეთების შემდეგ იწვევს და მერე 
უფრო და უფრო მეტი გინდა. საბოლოოდ, ამ ნარკოტიკების 
მოხმარება სიკვდილით სრულდება, მაგრამ ნარკოდილერებს 
არც ეს ადარდებთ.

საქმე ის გახლავთ, რომ ნარკოლიბერალიზაციის გამო, 
მსუბუქი ნარკოტიკი ბევრისთვის ხელმისაწვდომია, იქი-
დან მძიმე ნარკოტიკამდე კი ნახევარი ნაბიჯია. სად არის 
გამოსავალი? პარლამენტში თუ ეს კანონპროექტი გავა და 
ნარკოდამოკიდებულ ადამიანებს გაათავისუფლებს, ყველას 
გაუჩნდება იმის შეგრძნება, რომ მომავალი არჩევნებისთვის 
კიდევ იქნება ამნისტია, ამიტომ დიდხანს ჯდომა არ მოუწე-
ვთ და უფრო გათამამდებიან. ხელისუფლება ვალდებულია, 
ნარკოლიბერალიზაციას ლაგამი ამოსდოს და ამ მიმართუ-
ლებით მიდგომა არნახულად გაამკაცროს. გვერწმუნეთ, ეს 
სხვა დანაშაულების სტატისტიკასაც შეამცირებს და გისო-
სებს მიღმა ყოფნა სჯობს, გარდაუვალ სიკვდილს. ოჯახის 
წევრებსაც უნდა ერჩიოთ, რომ მათი შვილები, ძმები თუ 
დები, მამები თუ დედები, ციხეში იყვნენ ცოტა ხნით, ვიდრე 
სასაფლაოზე – სამუდამოდ.

ნარკოლიბერალიზაციამ არ გაამართლა არც ევროპულ 
ქვეყნებში, არც ამერიკაში და ეს მსოფლიო პრობლემადაა 
ქცეული. თანამედროვე ტექნოლოგიების გათვალისწინე-
ბით, ნარკოტიკების გასაღებების წინააღმდეგ ბრძოლა სულ 
უფრო რთულდება და იმის მიუხედავად, რა დონეზეა გამა-
გრებული ამა თუ იმ ქვეყნის საზღვარი, მისი შეტანაც სულ 
უფრო მარტივია. საქართველოში ნარკოტიკები, ძირითადად, 
სხეულით შემოაქვთ და მერე რა, რომ კარგად შეფუთული 
ნარკოტიკი, შესაძლოა, კუჭში ან უკანა ტანში გაიხსნას და მის 
შემომტანს გარდაუვალი სიკვდილი ელის. ისინი მაინც რისკა-
ვენ, რადგან დიდი ფულის შოვნა რისკის გარეშე არ გამოდის.

კიდევ ერთხელ გავიმეორებთ, რომ ყველა პარლამენტარი, 
ვინც ნარკოდამოკიდებული ადამიანებისთვის, ნარკოტიკე-
ბის გამსაღებლებისთვის სასჯელის შემსუბუქებას მისცემს 
ხმას, ძალაუნებურად ახალისებს დანაშაულს, ქუჩაში უშვებს 
ადამიანებს, რომელთა აბსოლუტური უმრავლესობა კვლავ 
მოიხმარს ნარკოტიკს და კვლავ ჩაიდენს დანაშაულს, რათა 
დოზისთვის საჭირო თანხა იშოვოს.

2013 წელს, „ქართული ოცნების“ მიერ მიღებული საყო-
ველთაო ამნისტიის აქტის შემდეგ, ციხეში გარეთ გამოშვე-
ბულთა ლამის ნახევარი ერთ წელიწადში დაბრუნდა ანუ მათ 
თავისუფლება ვერ თუ არ შეირგეს. ეჭვი გვაქვს, ასე იქნება 
ახლაც და ამიტომ ვამბობთ, რომ პარლამენტარებს გვარი-
ანი დაფიქრება მოუწევთ. იგივეს არ ვამბობთ, მაგალითად, 
სამოხელეო დანაშაულისთვის გასამართლებულ პირებზე, 
რადგან საჯარო მოხელემ თუ ქრთამი აიღო და სასჯელს 
იხდის, გარეთ გამოსვლის შემთხვევაში, იგივეს ვერ იზამს, 
რადგან საჯარო სამსახურში მუშაობა აკრძალული აქვს. 
სხვათა შორის, „გირჩის“ კანონპროექტში ამ მუხლით გასა-
მართლებული ადამიანების ამნისტირებაც წერია და ვნახოთ.

უნდა 
გამკაცრდეს 
თუ არა 
ნარკოპოლიტიკა

21 წელის ქეთის მკვლელობიდან 
ნარკორეალიზატორთა შესაძლო ამნისტიამდე

დღეს, საქართველოში ფიტნეს-ცენტრს ყოველ 
ნაბიჯზე შეხვდებით, მაგრამ იყო დრო, როცა 
ვარჯიში სკვერებში სირბილით, თვითნაკეთი 
გირებითა და აივანზე ტანვარჯიშის ილეთებით 
შემოიფარგლებოდა. ამის მიუხედავად, იყო 
ადგილები, სადაც ნამდვილი ტრენაჟორები 
ჰქონდათ, ნამდვილი ბატუტი, ნამდვილი სპორტული 
ინვენტარი და მსურველებს ვეტერანი სპორტსმენები 
ავარჯიშებდნენ. იქ არცთუ ცოტა ადამიანი დადიოდა, 
მაგრამ იყო საინტერესო სხვაობა – ქალები ცალკე 
ვარჯიშობდნენ, არ სურდათ, მამაკაცებს მათი 
სხეული ენახათ, მერე რა, რომ სპორტულები ეცვათ, 
მაშინ ეს „დიდ ცოდვად“ ითვლებოდა და ქმრებიც 
ცდილობდნენ, ცოლები ისეთ ადგილებში არ გაეშვათ, 
სადაც ვარჯიშის დროს, დარბაზში მამაკაცებიც 
იქნებოდნენ...

შებინდებულზე, სკვერში მოსეირნე წყვილმა მიწა-
ზე დაგდებული სხეული შენიშნა. თავიდან ეგონათ, 
რომ მამაკაცი მთვრალი იყო და უბრალოდ, სკვერში 
დაეძინა, მაგრამ მისი თავიდან სისხლი მოჟონავდა და 
წყვილმა მაშინვე სასწრაფოში დარეკა. რა ძნელი მისა-
ხვედრია, რომ სასწრაფოს მილიციის ეკიპაჟიც მოჰყვა, 
ლურჯ-ყვითელ ფერებში გადაღებილი „ვილისით“. პირ-
ველადი დასკვნით, კაცს თავში ბლაგვი საგანი ჰქონდა 
ჩარტყმული და იმის მიუხედავად, რომ ბევრი სისხლი 
ჰქონდა დაკარგული, ექიმებმა დაბეჯითებით თქვეს 
– „გადარჩება!“ ეს კი იმას ნიშნავდა, რომ მას შეეძლო 
მოყოლა, ვინ და რატომ ჩაარტყა თავში და ეჭვმიტანილ-
საც მარტივად დააკავებდნენ, თუმცა...

მამაკაცი აზრზე მეორე დღეს მოვიდა, ექიმებს უა-
ზრო თვალებით შეხედა და ჩუმად ჩაილაპარაკა – „სად 
ვარ? ვინ ხართ? ან საერთოდ, მე ვინ ვარ?!“ დიაგნოზი 
მარტივად დაისვა – ამნეზია. ძალოვნებს ახლა მეორე 
პრობლემა უნდა გადაეჭრათ – დამნაშავესთან ერთად, 
ისიც უნდა გაერკვიათ, ვინ იყო დაზარალებული, რაც 
მარტივი სულაც არ გახლდათ, რადგან მაშინ არ იყო 
კომპიუტერი, არც –  ელექტრონული ბაზა, არც პა-
სპორტის სურათები იყო შენახული საჯარო რეესტრის 
არქივში, თანაც პრობლემა ისიც გახლდათ, რომ გა-
ნყოფილებაში არავინ მისულა იმის სათქმელად, არიქა, 
ოჯახის წევრი დავკარგეო ანუ დაკარგულს არავინ 
ეძებდა. გამოდიოდა, რომ ის დედაქალაქის მკვიდრი 
არ იყო და რეგიონებში თუ მოიკითხავდნენ, მერე შე-
იძლებოდა ვინაობის გარკვევა, თუმცა რეგიონებშიც 
არავის უთქვამს, ოჯახის წევრი დაიკარგაო. ყოველი 
შემთხვევისთვის, დაზარალებულის პალატასთან ორი 
ოპერმუშაკი დასვეს, ხომ შეიძლებოდა, მან, ვინც მა-
მაკაცს თავში ბლაგვი საგანი ჩაარტყა და ვერ მოკლა, 
ჩანაფიქრის სისრულეში მოყვანა მოსურვებოდა.

ორიოდე დღეში, დაზარალებულის სანახავად სა-
ავადმყოფოში გამომძიებელი მივიდა, ეგებ, მას რამე 
გაეხსენებინა და რომ ესაუბრებოდა, კართან ჩოჩქოლი 
ატყდა. ვიღაც ქალი პალატაში შესვლას ჯიუტად ცდი-
ლობდა, ოპერმუშაკები კი არ უშვებდნენ. გამომძიებელი 
შეეცადა, სიტუაციაში გარკვეულიყო.

„ჩემს ძმას ვეძებ, მეორე დღეა, სახლში არ მოსულა. 
ახლა კი გავიგე, რომ აქ ვიღაც კაცია, რომელსაც არ 
ახსოვს, ვინ არის და შემახედეთ, ეგებ, ჩემი ძმაა“, – ამ-
ბობდა ახალგაზრდა ქალი და გამომძიებელმაც პალა-
ტაში შეიყვანა. ქალმა მწოლიარეს შეხედა, მიესალმა, 
კაციც მიესალმა და ქალმა თავი გადააქნია, ეს ჩემი 
ძმა არ გახლავთო, თვალებზე ცხვირსახოცი აიფარა 
და პალატიდან გავიდა. ის საავადმყოფოს კარამდე 
ოპერმუშაკმა მიაცილა, შემდეგ კი უკან მობრუნდა და...

„რატომ დარბის ეს ქალი საავადმყოფოებში და რა-
ტომ არ წერს განცხადებას მილიციაში? დღესაც გადა-
ვამოწმე, ვინმე ხომ არ ეძებდა დაკარგულ მამაკაცს და 
არცერთი განცხადება არ იყო შემოსული“, – ჩაილაპა-
რაკა გამომძიებელმა და ქალს დაედევნა, მაგრამ ეზოში 
გასულს ქალი აღარ დახვდა. უკან პალატაში დაბრუნდა 

და ექიმმა გვერდით გაიხმო – „ეს კაცი ფიზიკურად 
ძალიან ჯანმრთელია და ხელის გულებზე სპეციფიური 
კოჟრები აქვს ანუ სიმძიმეებს ეწევა. მგონია, რომ ან 
ძალოსანია, ან მტვირთავი, მაგრამ კოჟრები იმდენად 
სიმეტრიულია, ძალოსანი უნდა იყოს, ერთი და იგივე 
ფორმის ტვირთს ეწევა“...

გამომძიებელმა ახლომდებარე დარბაზები შემოიარა, 
თან დაზარალებულის ფოტო დაჰქონდა და ერთ-ერთ 
დარბაზში სიხარულით შეჰყვირეს, კი, ჩვენი მწვრთნე-
ლია, რამდენიმე დღეა, გაქრა და ვეძებთო. როგორც 
გაირკვა, კაცი სოფლიდან იყო დედაქალაქში ჩასული, 
ადრე შტანგაზე ვარჯიშობდა, შემდეგ ტრავმა მიიღო და 
დიდ მიღწევებზე ფიქრს თავი დაანება, მაგრამ თბილის-
ში ჩამოვიდა, მწვრთნელობა დაიწყო და ყველას დეტა-
ლურად ასწავლიდა, როგორ უნდა ევარჯიშათ ისე, რომ 
ჯანმრთელობისთვის ზიანი არ მიეყენებინათ. ამიტომ, 
მას ძალიან ბევრი მოწაფე ჰყავდა, დიდიც, პატარაც, 
კაციც, ქალიც... და დარბაზის მფლობელმა უფლება 
მისცა, ბინის ქირა რომ არ ეხადა, დარბაზში არსებულ 
ოთახში ეცხოვრა და კაციც მართლაც მთელ დღეებს იქ 
ატარებდა, დილიდან საღამომდე ავარჯიშებდა ბავშვე-
ბს, მოზარდებს, ქალებს, კაცებს და ყველა კმაყოფილი 
ჰყავდა. გაუჩინარებამდე რამდენიმე დღით ადრე თქვა, 
ერთი კვირით სოფელში მინდა წავიდეო და ეგონათ, 
რომ მართლაც სოფელში წავიდა, ამიტომ არ ეძებდნენ...

დაზარალებულის ვინაობა გაირკვა და ეს ძალიან 
კარგი იყო. გაჩნდა შანსი, რომ ნაცნობ გარემოში მო-
ხვედრის შემთხვევაში, მას რამე მაინც გახსენებოდა 
და სამართალდამცავებმა გადაწყვიტეს, როგორც კი 
სიარულს შეძლებდა, სწორედ დარბაზში წაეყვანათ. 
ექიმებმა მამაკაცს სიარულის ნებართვა რამდენიმე 
დღეში მისცეს და გამომძიებელმა დარბაზში ის ოპე-
რმუშაკები გაგზავნა, რომლებიც მას პალატასთან 
ყარაულობდნენ, აქაოდა, ბევრი ხალხი არ იყოს, არ 
დაფრთხეს და საერთოდ არ დაიბნესო. ოპერები წავიდ-
ნენ და ცოტა ხანში, დარბაზთან მისულ გამომძიებელს 
წინ გადაუდგნენ – „როცა აქ მოვედით, იმ ადამიანებს 
შორის, ვინც ვარჯიშობდა, ის ქალიც შევნიშნეთ, სა-
ავადმყოფოში ჩვენს დაზარალებულს რომ მოაკითხა, 
აქაოდა, ძმა დავკარგეო. ჩვენ არაფერი გვიკითხავს, 
სხვა მწვრთნელმა კი თქვა, რომ ეს გოგო ჩვენს დაზარა-
ლებულს ძალიან კარგად იცნობს და ჩუმ-ჩუმად იმასაც 
ამბობენ, ვარჯიშის შემდეგ, ეს ქალი უკან ბრუნდება 
და მწვრთნელთან ურთიერთობა აქვსო. ჰო, ამ ამბავში 
ყველაზე საინტერესო ის არის, რომ ეს ქალბატონი 
ქალაქის ერთ-ერთი მაღალჩინოსნის ცოლი გახლდათ. 
მისი დაკითხვა მარტივი არ იქნებოდა, ამიტომ ზემდგო-
მებთან შეათანხმეს და გაოცდნენ, როცა თანამდებობის 
პირი თავად იყო მზად, ჩვენება მიეცა და რაც მთავარია, 

ფიტნეს მწვრთნელისთვის ბრალდება წარედგინა.
„მე არ მინდა, ყველაფერი ეს ოფიციალურად დავა-

ფიქსირო, მაგრამ ზუსტად შემიძლია გითხრათ, რომ 
იმ კაცმა ჩემი სახლიდან 15 ათასი მანეთი წაიღო. ოფი-
ციალურად კი, ამ საქმის აღძვრა იმიტომ არ მაწყობს, 
რომ გაჩნდება კითხვები, საიდან მქონდა ეს თანხა. 
რეალურად, კარგი ხელფასი მაქვს, მოკრძალებულად 
ვცხოვრობ და ეს დანაზოგი იყო, მაგრამ ახსნა-განამა-
რტებების გაკეთება მაინც არ მსურს. გაჩხრიკეთ მისი 
სახლი და ნახავთ, რომ არ ვიტყუები. რაც შეეხება იმას, 
ვინ ჩაარტყა თავში, რატომ ჩაარტყა, არ მაინტერესებს. 
არც ის მაინტერესებს, მღალატობდა თუ არა მასთან 
ცოლი. მე მეუღლე მიყვარს და ვენდობი“, – განაცხადა 
მაღალჩინოსანმა.

დარბაზში მისულ მწვრთნელს თითქოს გონება გა-
ეხსნა, მაშინვე განაცხადა, გამახსენდა, ვინც ვარ, ისიც 
გამახსენდა, თავში ვინ ჩამარტყა და ისიც, რატომო. 
მისი თქმით, თავში სწორედ იმ მაღალჩინოსნის ცოლმა 
ჩაარტყა, რადგან საღამოს, ვარჯიშის შემდეგ, გაუფრ-
თხილებლად მივიდა და მას სხვა ქალი ჰყავდა. მერე, 
საქმის გარჩევაზე დაიბარა სკვერში და იმ გირით, რო-
მელიც მწვრთნელს უცხოეთიდან ჰქონდა ჩამოტანილი, 
დაზიანება მიაყენა. რაც შეეხება ფულს, მწვრთნელმა 
მხრები აიჩეჩა, წარმოდგენა არ მაქვს, რაზე მესაუბრე-
ბითო. ახლა, ქალი უნდა დაეკითხათ და დაჰკითხეს 
კიდეც. ქალმა თავდასხმა არ უარყო, შეურაცხყოფილი 
ვიყავიო, ხოლო როცა ფული უხსენეს, იმანაც მხრები 
აიჩეჩა, მწვრთნელი არ წაიღებდა, არც მე ამიღია და 
ერთადერთი, ვინც ჩვენს ოჯახში შემოდის, დამხმარე 
მოხუცი ქალია, მეზობლად ცხოვრობსო.

„დეიდა ელენე? თქვენ ხომ არ გაგიჟდით? მასზე 
პატიოსანი ადამიანი ცხოვრებაში არ შემხვედრია“, – 
განაცხადა მაღაჩინოსანმა, როცა გამომძიებლებმა სა-
ვარაუდო ფულის ქურდზე უთხრეს, მაგრამ მეზობლის 
ბინაში ჩხრეკა მაინც ჩატარდა. 15 ათასი არა, მაგრამ 
გაჭირვებული ქალის ოჯახში 10 ათასზე მეტი თანხა 
იპოვეს. თანამდებობის პირმა გაოცებისგან პირი დაა-
ღო, შემდეგ კი თავში ხელი შემოირტყა, როგორ დამავი-
წყდა, ამ ქალბატონს ფული მე თავად მივეცი სესხადო. 
ეს კი იმას ნიშნავდა, რომ სამართალდამცავები საქმეს 
ვერ აღძრავდნენ...

მხოლოდ მოგვიანებით გაიგეს, რომ ქალს შვილიშვი-
ლი ჰყავდა ავად და შეძლებულ მეზობელს თანხის 
თხოვნა ვერ გაუბედა, თუმცა აიღო და... კაცმა აპატია, 
მეტიც, ის თანხა აჩუქა და ქალი კვლავ სახლში დამხმა-
რედ დაიტოვა. სამაგიეროდ, ცოლი აღარ დაიტოვა, რო-
მელიც ვერც მწვრთნელთან გადავიდა საცხოვრებლად, 
რადგან დარბაზში ცხოვრება არ სურდა, მწვრთნელს 
კი – იქაურობის დატოვება.

როგორ მოიპარა დეიდა ელენემ ათი ათასი

ვინ არის მაღალჩინოსანი, რომლის ცოლმა 
ფიტნეს ინსტრუქტორს თავში გირჩი ჩაარტყა

მართალია, შოთა რუსთაველმა კი დაგვიწერა, „ლეკვი ლომისა სწორია“, მაგრამ ადრეც ასე იყო და ახლაც ასეა – 
ოჯახში უპირატესობას ძეს ანიჭებენ, ვიდრე ასულს და ყველამ იცის, რომ თუ და-ძმა ცხოვრობს, და თხოვდება და 
საცხოვრებელი ძმას რჩება. თუ მშობლებს შესაძლებლობა აქვთ, რომ სახლი გოგონასაც უყიდონ, ხომ კარგი და თუ 
არა, ჩვეულებრივად აღიქვამს ამ ამბავს ყველა. მემკვიდრეობის გამო, ადრეც არაერთი დავა ყოფილა და ახლა ხომ 
საერთოდ, არცთუ იშვიათად გვესმის, რომ ძმებმა, ან და-ძმამ, ან სულაც დებმა მემკვიდრეობა ვერ გაინაწილეს და ამის 
გამო, კონფლიქტი მოუვიდათ და ეს კონლიქტი არცთუ იშვიათად, დაჭრით, ზოგჯერ მკვლელობითაც კი სრულდება.

წყალტუბოს სანატორიუმში მომხდარი 
საზარელი მკვლელობის დეტალები

„წყალტუბოში ერთი პატარა სანატორიუმი იყო, ბევრი 

არ სწყალობდა, ძირითადად, პენსიონერები დადიოდნენ და 

ჩემთვის მისწრება გახლდათ. ერთ ზაფხულს, სიდედრი გახდა 

შეუძლოდ, სწორედ მაშინ, როცა შვებულებაში გავედი და ცო-

ლ-შვილი იქით გავუშვი, დედისთვის უნდა მიეხედა მეუღლეს, 

მე კი, სწორედ იმ სანატორიუმს მივაშურე, სადაც ზუსტად 

ვიცოდი, არც მეგობრები შემხვდებოდნენ, არც ძმაკაცები და 

გაუთავებელი ლოთობა ამცდებოდა. მართლაც, სანატორიუ-

მში სრული სიმშვიდე სუფევდა, ძირითადად, პენსიონერები 

იყვნენ და მეც დილით დავრბოდი, შუადღეს მეძინა, საღამოს 

კი ფეხით 3-4 კილომეტრს ვსეირნობდი და მიხაროდა, რომ 

ძალების აღდგენას ვახერხებდი“, – გვიყვება მორიგ ისტო-

რიას პოლიციის გადამდგარი პოლკოვნიკი, ბატონი თენგიზი.

ერთ საღამოს, სანატორიუმის ბინადარი ახალგაზრდა 

ქალი გახდა. ის ოთახის გასაღებს იღებდა, როცა მოულოდ-

ნელად გული წაუვიდა და ვიღაცამ იყვირა, ექიმიო, ბატონმა 

თენგიზმა ქალს ჰაერში შეაშველა ხელი, რომ არ დაცემუ-

ლიყო, ფრთხილად აიყვანა ხელში, ფოიეში მდგარ დივანზე 

წამოაწვინა და სანატორიუმის ექიმიც გამოჩნდა – 70 წელს 

მიღწეული მოხუცი, რომელმაც ქალი მაშინვე თავის კაბინეტ-

ში გადაიყვანა და როგორც შემდეგ თქვეს, აზრზეც მოიყვანა, 

უმკურნალა... მეორე დღეს, სანატორიუმში ახალგაზრდა მა-

მაკაცი გამოჩნდა, სწორედ ის ქალი მოიკითხა, რომელიც წინა 

დღეს ცუდად გახდა და აღმოჩნდა, რომ ის სანატორიუმიდან 

უკვე წასული იყო.

„შეუძლებელია. ჩვენ ორი თვის წინ მოვილაპარაკეთ, რომ 

ერთმანეთს აქ შევხვდებოდით, ორი დღის წინაც შევხმიანდით 

და მითხრა, რომ უკვე მიდიოდა, მე დღეს ჩამოვედი და ახლა 

თქვენ მეუბნებით, რომ აქ გული წაუვიდა და მერე აქედან 

წავიდა? მითხარით, სად მალავთ ქალს“, – კაცი ისეთ ხმაზე 

ყვიროდა, დირექტორიდან დაწყებული, დამსვენებლებით 

დამთავრებული, ყველა ფოიეში გამოვიდა.

აღმოჩნდა, რომ ქალი ექიმისა და დირექტორის გარდა, 

არავის ჰყავდა ნანახი, ისინი კი ამტკიცებდნენ, როგორც კი 

შებინდდა, ქალმა ექიმს სთხოვა ქალაქამდე ჩაყვანა და წავი-

და. ბატონ თენგიზს არაფერი უთქვამს, მაგრამ ზუსტად იცო-

და, რომ ექიმიცა და დირექტორიც იტყუებოდნენ. რატომ? 

იმიტომ, რომ საღამოს ის გვიანობამდე სეირნობდა და კარგად 

ხედავდა, როგორ წვალობდა ადგილობრივი თანამშრომელი 

ექიმის მანქანის გაკეთებას, კარგად დაღამებულზე ექიმს 

უთხრა, რაღაც დეტალი მაკლია, სახლში მაქვს, ხვალ დილით 

მოვიტან და გავაკეთებო. დილითაც, როცა გამომძიებელი 

სარბენად გავიდა, დაინახა, როგორ უკირკიტებდა იგივე 

თანამშრომელი მანქანას და სადღაც შუაღისკენ, როგორც 

იყო, მორჩა. ეს კი იმას ნიშნავდა, რომ ექიმი ვერ წაიყვანდა 

იმ ქალს ქალაქში და ახლა მთავარი იმის გარკვევა იყო, 

რისთვის მალავდა ამას ექიმი და რატომ არაფერს ამბობდა 

დირექტორი. ამიტომ, ბატონმა თენგიზმა მამაკაცს სთხოვა, 

მილიციის უახლოეს განყოფილებაში წასულიყო და ქალის 

გაუჩინარების შესახებ განცხადება დაეწერა, რათა მოკვლევა 

ოფიციალურად დაწყებულიყო. მამაკაცი დაეთანხმა და წა-

ვიდა, ბატონი თენგიზი კი შეძლებისდაგვარად ცდილობდა, 

დირექტორიცა და ექიმიც თვალთახედვის არეში ჰყოლოდა 

და ეს ძნელი არ იყო – ისინი კაბინეტში იყვნენ შეკეტილნი 

და იქიდან გამოსული ხმების მიხედვით, ადვილი მისახვედრი 

იყო, კამათობდნენ. გამომძიებელს მხოლოდ ის აკვირვებდა, 

რომ მათ კამათს სანატორიუმის კიდევ ერთი თანამშრომელი, 

ახალგაზრდა ბიჭი ესწრებოდა, რომელიც სანატორიუმში, 

პრაქტიკულად, ყველასა და ყველაფრის მოვალეობას ას-

რულებდა – არც ეზოს დასუფთავებას თაკილობდა, არც 

ნათურის შეცვლას, არც დამსვენებლებისთვის ბარგის 

ატანა-ჩამოტანაში მიხმარებას. ამასობაში, სანატორიუმში 

მილიციაც გამოჩნდა.

„მეგონა, ძალოვნების გამოჩენის შემდეგ, დირექტორი და 

ექიმი შეშფოთდებოდნენ, მაგრამ პირიქით, მათი გამოჩენა 

გაუხარდათ, იქ მისულ თანამშრომელს დირექტორმა მეგობ-

რულად გადახვია ხელი, კაბინეტში შეიყვანა, ნახევარ საათში, 

იქიდან ორივე ბედნიერი სახით გამოვიდა და მილიციელმა 

მამაკაცს მშვიდად უთხრა, ის ქალი აქედან წასულა, ძებნა 

სხვაგან უნდა გავაგრძელოთო. მივხვდი, თავისი სანატორი-

უმის წყალობით, დირექტორს ადგილობრივ ხელისუფლება-

სთან გადასარევი ურთიერთობა ჰქონდა და ამ ურთიერთობას 

ყველა უფრთხილდებოდა. ამიტომ, თბილისში დავრეკე და 

ვითხოვე, ეგებ, მივლინება გამიფორმოთ-მეთქი და თან კო-

ნკრეტულად ეს საქმე მომცეთ-თქო. დედაქალაქიდან ყველა-

ფერი მეორე დღეს ჩამოვიდა“, – გვიყვება ბატონი თენგიზი.

თბილისელ გამომძიებელს დიდი სიხარულით არავინ შე-

ხვდა. ბატონმა თენგიზმა გადაწყვიტა, რომ პირველ რიგში, 

ექიმი უნდა დაეკითხა და გაეგო, რატომ მოიტყუა, როცა 

თქვა, რომ ქალი ქალაქამდე თავად წაიყვანა, თუმცა ექიმის 

ალაპარაკება მარტივი არ გამოდგა, ის ჯიუტად ამტკიცებდა, 

მოგეჩვენა, ჩემი მანქანა არ იყოო და... ხელოსანმაც მხრები 

აიჩეჩა, რა მანქანა, რის მანქანა, მანქანების არაფერი გამე-

გებაო. რაღაც სხვა იყო მოსაფიქრებელი და ამიტომ, გამო-

მძიებელმა დაკარგული ქალის მონაცემები გამოითხოვა, 

აინტერესებდა, ვინ იყო, რა იყო, ან იმ კაცს საიდან იცნობდა. 

პასუხმა მრავლისმნახველი ძალოვანიც გააოცა.

„ეგ ქალი ოფიციალურ ქორწინებაში ხუთჯერ იყო, ქმარს 

ხუთივეჯერ დაშორდა, შვილი არ ჰყოლია და მისი ქალიშვი-

ლობის გვარია... მას ჰყავს ძმა, რომელიც ამჟამად წყალტუ-

ბოში, სანატორიუმის დირექტორად მუშაობს“, – ეწერა დე-

პეშაში. გამოდიოდა, რომ დაკარგული ქალი სანატორიუმის 

დირექტორის და იყო, ღვიძლი და და ბატონი თენგიზი არ 

აჩქარდა, ცნობა ახლა დირექტორზე გამოითხოვა და ისიც 

მალე მოვიდა. კაცი წლების წინ დაქვრივდა, ერთადერთ 

შვილს ზრდიდა და შვილი... სწორედ ის ბიჭი იყო, სანატო-

რიუმში ყველაფერს რომ აკეთებდა, ყველაფერს რომ ითავ-

სებდა. ექიმი კი... ექიმი პენსიაზე გასვლის შემდეგ, სწორედ 

სანატორიუმის დირექტორმა შეიკედლა, ოთახიც გამოუყო 

და მოხუცი იქ ცხოვრობდა, ხელფასიც ჰქონდა, უფასო საკვე-

ბიც და მარტოხელასთვის ეს დიდი ფუფუნება იყო. ცხადია, 

სამეული რაღაცას მალავდა, მაგრამ რას? გამომძიებელმა 

დედაქალაქიდან ორი გამოცდილი ოპერმუშაკი გამოითხო-

ვა, ქალი და მამაკაცი, რომლებმაც სანატორიუმში ნომრები 

დაიქირავეს. მათი მთავარი მოვალეობა ექიმსა და დირექტო-

რის შვილზე თვალთვალი იყო, დირექტორი საკუთარ თავზე 

ბატონმა თენგიზმა აიღო. ორიოდე დღის შემდეგ, ექიმმა 

დირექტორის შვილთან ერთად, ავტომობილში რაღაც მძიმე 

შეკვრა ჩადო, ექიმი საჭეს მიუჯდა და სანატორიუმის ეზო-

დან გავიდა. გამომძიებელმა ადგილობრივ განყოფილებაში 

დარეკა და კატეგორიულად მოითხოვა, მანქანა გააჩერეთ, 

ჩხრეკა ჩაატარეთ, თორემ ყველას პასუხისგებაში მიგცემთო. 

ძალოვნებმაც დედაქალაქელ გამომძიებელს წინააღმდეგობა 

ვეღარ გაუწიეს და საგზაო მილიციის თანამშრომლებს ექიმის 

მანქანის გაჩერება და ჩხრეკა დაავალეს. ცოტა ხანში ყველამ 

იცოდა, რომ ექიმს ავტომანქანით ქალის გვამი გადაჰქონდა, 

იმ ქალის, რომელიც დაკარგულად ითვლებოდა და გვამი 

ცელოფანში ისე ჰერმეტულად იყო შეკრული, რომ ხრწნის 

სუნი გარეთ არ გამოდიოდა. ექიმის დაკითხვის „პატივი“ 

ბატონ თენგიზს ერგო.

„მე არავინ მომიკლავს. იმ ქალს მართლაც ვუმკურნალე, 

კაბინეტში დავტოვე, დილით კი, როცა შევედი, გარდაცვლი-

ლი დამხვდა. გაგუდული იყო, ამას იმით მივხვდი, რომ პირი 

ბუმბულის ნაწილაკებით ჰქონდა სავსე ანუ ბალიშით გაგუ-

დეს. დირექტორმა ამიკრძალა ამ ამბის გახმაურება, მითხრა, 

გარეთ გაგისვრიო, მე კი, წასასვლელი არსად მაქვს. მერე, 

მამა-შვილმა გვამი მანქანაში ჩამიტენა და მთხრეს, სადაც გი-

ნდა, იქ გადააგდეო. სწორედ მაშინ დამაკავეს, მეტი არაფერი 

ვიცი“, – თქვა ექიმმა და მართლაც, მეტი არაფერი იცოდა.

„ეს ქალი ჩემი დაა. მთელი ცხოვრება ჯოჯოხეთად გვიქცია 

ცალკე – მე და ცალკე – ჩემს მშობლებს. მასზე ნერვიულობას 

გადაჰყვნენ მშობლები, ყოველ წელს ჩამოდიოდა ახალ კა-

ცთან ერთად და ამბობდა, რომ გათხოვდა და ყოველ ჯერზე 

ქორწინების მოწმობა მოჰქონდა. მერე კარგა ხანს გაქრა, 

მამაჩემი ამ სანატორიუმის დირექტორი იყო, მერე მე გადა-

ვიბარე და შვილს ვამზადებდი აქაურობისთვის. ის ალქაჯი 

კიდევ მოვიდა და გამოაცხადა, თუ თბილისში მამაჩემის ბინას 

არ გადმომიფორმებთ, აქაურობაზე ავყვირდები, კარგად 

ვიცი, შენი მაქინაციების შესახებ, სადაც საჭიროა, იქ დავწერ, 

რომ სახელმწიფო სანატორიუმი თქვენს საკუთრებად აქციეთ 

და მამიდან შვილზე გადადისო. მე მისი მოკვლა არ მინდოდა, 

არც საუბრის თავი მქონდა, ამიტომ სალაპარაკოდ შვილი 

გავაგზავნე. არ ვიცი, რა მოხდა მათ შორის, მაგრამ ჩემმა 

შვილმა მამიდა გაგუდა“, – განაცხადა დირექტორმა.

„როცა მასთან დასალაპარაკებლად შევედი, ხელი მომხვია, 

მაკოცა, შენ დედისერთა იმიტომ ხარ, რომ გიშვილეს, მართლა 

მამიდაშენი კი არ ვარ, მოდი, ჩამეხუტეო და მაშინ გადამეკრა 

ბინდი, არც მახსოვს, როგორ გავგუდე“, – აღიარა ბიჭმა.

სასამართლომ ბიჭს 9 წლით თავისუფლების აღკვეთა მიუ-

საჯა, მამას და ექიმს კი, 3-3 წელი ჩამოურიგა. პატიმრობაში 

მყოფმა სანატორიუმის აწ უკვე ყოფილმა დირექტორმა იმდე-

ნი მოახერხა, რომ ანალიზები ჩაატარებინა და დაამტკიცა, 

რომ ბიჭი მართლაც მისი ღვიძლი შვილი იყო და ის ცნობაც 

აჩვენა ბიჭს, რომლის მიხედვითაც ირკვეოდა, რომ მისი 

გაჩენის შემდეგ, დედას საშვილოსნო ამოაჭრეს. როგორც 

ამბობენ, ბიჭი მისჯილ 9 წელზე აღარ წუხდა.

ბიჭმა მამიდა მოკლა

პროკურატურაში საქართველოს 
ბაზარზე დაშვების უფლების 

არმქონე ონკომედიკამენტების 
რეალიზების საქმეზე 

გამოძიება მიმდინარეობს

საქართველოს ბაზარზე დაშვების უფლების არმქონე 
ონკომედიკამენტების რეალიზების საქმეზე გამოძიება 
მიმდინარეობს.

კერძოდ, როგორც „ინტერპრესნიუსს“ საქართვე-
ლოს პროკურატურაში განუცხადეს, გამოძიების და-
წყებას საფუძვლად დაედო ჯანდაცვის სამინისტროს 
შიდა აუდიტის მიმართვა, რომლის თანახმადაც, 2023 
წლის განმავლობაში ერთ-ერთი კერძო კომპანიის მიერ 
საზღვარგარეთიდან იმპორტირებული იქნა საქართვე-
ლოს ბაზარზე დაშვების უფლების არმქონე ფარმაცევ-
ტული პროდუქტი, ძირითადად ონკომედიკამენტები, 
რაც შემდგომში რეალიზებულ იქნა პაციენტებზე, 
როგორც მათი პირადი სახსრების, ასევე, სახელმწიფო 
დაფინანსების პროგრამების ფარგლებში.

გამოძიება სახელმწიფოს კუთვნილი დიდი ოდე-
ნობით თანხის თაღლითურად დაუფლების ფაქტზე, 
სისხლის სამართლის კოდექსის 180-ე მუხლის მე-3 
ნაწილის „ბ“ ქვეპუნქტით მიმდინარეობს.

„საქართველოს გენერალური პროკურატურის 
კორუფციულ დანაშაულზე სისხლისსამართლებრივი 
დევნის სამმართველოში მიმდინარეობს გამოძიება სის-
ხლის სამართლის საქმეზე, სახელმწიფოს კუთვნილი 
დიდი ოდენობით თანხის თაღლითურად დაუფლების 
ფაქტზე, დანაშაული გათვალისწინებული საქართვე-
ლოს სისხლის სამართლის კოდექსის 180-ე მუხლის 
მე-3 ნაწილის „ბ“ ქვეპუნქტით.

გამოძიების დაწყებას საფუძვლად დაედო საქართვე-
ლოს ოკუპირებული ტერიტორიებიდან დევნილთა, 
შრომის, ჯანმრთელობისა და სოციალური დაცვის 
სამინისტროს შიდა აუდიტის დეპარტამენტის მომა-
რთვა, რომლის თანახმადაც, 2023 წლის განმავლობაში, 
ერთ-ერთი კერძო კომპანიის მიერ საზღვარგარეთიდან 
იმპორტირებული იქნა საქართველოს ბაზარზე დაშვე-
ბის უფლების არმქონე ფარმაცევტული პროდუქტი 
(ძირითადად ონკომედიკამენტები), რაც შემდგომში 
რეალიზებული იქნა პაციენტებზე, როგორც მათი 
პირადი სახსრების გამოყენებით, ასევე სახელმწიფო 
დაფინანსების პროგრამების ფარგლებში.

სისხლის სამართლის საქმეზე შემჭიდროვებულ 
ვადებში ჩატარდება ყველა საჭირო საგამოძიებო-საპ-
როცესო მოქმედება, რომლის შედეგების თაობაზეც 
მოხდება საზოგადოების ინფორმირება“, -აღნიშნავენ 
პროკურატურაში.

შინაგან საქმეთა სამინისტრომ თბილისსა და რეგიონებში 
ნარკოდანაშაულისთვის ათი პირი დააკავა

შინაგან საქმეთა სამინისტროს ცენტრალური კრიმინალური პოლიციის, საპატრულო პოლიციის, თბი-
ლისის, სამეგრელო-ზემო სვანეთის, აჭარის და გურიის პოლიციის დეპარტამენტების თანამშრომლებმა, 
კომპლექსურად ჩატარებული ოპერატიული ღონისძიებებისა და საგამოძიებო მოქმედებების შედეგად, 
ნარკოდანაშაულის ბრალდებით ათი პირი დააკავეს.

დიდი და განსაკუთრებით დიდი ოდენობით ნარკოტიკული საშუალების უკანონო შეძენა-შენახვის, ასევე, 
მარიხუანას უკანონო შეძენა-შენახვის, შეძენა-შენახვის მცდელობისა და გასაღების მცდელობის ფაქტებზე 
დაკავებულნი არიან: 1987 წელს დაბადებული ბ.შ., 1993 წელს დაბადებული ი.შ., 1977 წელს დაბადებული 
ე.ი., 2005 წელს დაბადებული გ.ლ., 2006 წელს დაბადებული ნ.დ., 1968 წელს დაბადებული გ.ო., 1978 წელს 
დაბადებული ე.მ., 1996 წელს დაბადებული ა.ს., 2002 წელს დაბადებული ა.ა. და 2001 წელს დაბადებული ა.ჰ.

დაკავებულებს შორის არიან, როგორც საქართველოს, ასევე, ბელარუსისა და ისრაელის მოქალაქეები.
დანაშაული 20 წლამდე ან უვადო თავისუფლების აღკვეთას ითვალისწინებს.
სამართალდამცველების მიერ მთელი ქვეყნის მასშტაბით ჩატარებული ოპერატიული და საგამოძიებო 

ღონისძიებების შედეგად, ბრალდებულების მიერ მითითებული ლოკაციებიდან, ასევე, დაკავებულების 
პირადი, ავტომანქანების და საცხოვრებელი სახლების ჩხრეკისას, ნივთმტკიცებად ამოღებულია დიდი და 
განსაკუთრებით დიდი ოდენობით ნარკოტიკული საშუალებები, ასევე, დიდი ოდენობით თანხა, ნარკოტიკების 
დაფასოებისთვის საჭირო მასალები და ელექტროსასწორი.

ცენტრალური კრიმინალური პოლიციის დეპარტამენტის თანამშრომლებმა, სახელმწიფო უსაფრთხოების 
სამსახურის უსაფრთხოების დაცვის რეჟიმის დეპარტამენტის თანამშრომლებთან ერთად ჩატარებული 
ღონისძიების შედეგად ა.ჰ. თბილისში დააკავეს. ბრალდებულისგან ნივთმტკიცებად ამოღებულია 440 აბი 
„ექსტაზი“, საცხოვრებელი სახლის ჩხრეკისას კი „კანაფი“, „მარიხუანა“ და „ჰაშიში“.

თბილისის პოლიციის დეპარტამენტის დეტექტივების მთავარი სამმართველოსა და საგამოძიებო მთავა-
რი სამმართველოს თანამშრომლებმა, ნარკოდანაშაულის საქმეზე ფონიჭალაში ჩატარებული საგამოძიებო 
მოქმედებების შედეგად ორი პირი – ე.მ. და ა.ს. დააკავეს. სამართალდამცველებმა ბრალდებულების პირადი 
და საცხოვრებელი სახლების ჩხრეკისას ნივთმტკიცებად ამოიღეს 18 შეკვრად დაფასოებული – 3 კილოგრა-
მამდე ნარკოტიკული საშუალება ე.წ. სირეცი, 97 350 აშშ დოლარი, 6080 ლარი და 2 790 000 რუსული რუბლი.

საპატრულო პოლიციის დეპარტამენტის თბილისის მთავარი სამმართველოს თანამშრომლებმა პირობი-
თი მსჯავრის ქვეშ მყოფი – გ.ლ. და ნ.დ. გლდანი-ნაძალადევის რაიონში დააკავეს. სამართალდამცველებმა 
ბრალდებულების პირადი ჩხრეკის შედეგად 31 შეკვრად დაფასოებული ნარკოტიკული საშუალება ე.წ. ბიო 
ნივთმტკიცებად ამოიღეს.

ვაკე-საბურთალოს პოლიციის მთავარი სამმართველოს თანამშრომლებმა ა.ა. მარიხუანას გასაღების 
მცდელობის ბრალდებით თბილისში დააკავეს. მისი პირადი ჩხრეკისას ნივთმტკიცებად ამოღებულია 4 შეკ-
ვრად დაფასოებული ნარკოტიკული საშუალება მარიხუანა.

აჭარის პოლიციის დეპარტამენტის თანამშრომლების მიერ დაკავებული ბ.შ., ი.ნ. და ე.ი.-სგან ნივთმტკიცე-
ბად ამოღებულია, ნარკოტიკული საშუალება კოკაიანი, მარიხუანა, ასევე, ამოღებულია თანხა, ნარკოტიკული 
საშუალების დაფასოებისთვის საჭირო მასალები, ელექტროსასწორი, სასიგნალო პისტოლეტი და 9 ვაზნა.

გურიის პოლიციის დეპარტამენტის თანამშრომლებმა გ.ო. ოზურგეთის მუნიციპალიტეტში დააკავეს. 
სამართალდამცველებმა ბრალდებულის პირადი ჩხრეკის შედეგად ნარკოტიკული საშუალება „სუბოქსინი“ 
და „ამფეტამინი“ ნივთმტკიცებად ამოიღეს.

გამოძიება მიმდინარეობს საქართველოს სისხლის სამართლის კოდექსის 260-ე, 19-260, 273-ე პრიმა და 
19-273-ე პრიმა მუხლებით.

მშობლების მკვლელობაში მსჯავრდებული ყოფილი 
პოლიციელი, გიორგი ბეროზაშვილი თბილისის სააპელაციო 

სასამართლომაც უვადო პატიმრობაში დატოვა
მშობლების მკვლელობაში მსჯავრდებული ყოფილი 

პოლიციელი, გიორგი ბეროზაშვილი თბილისის სააპე-
ლაციო სასამართლოს გადაწყვეტილებითაც უვადოდ 
თავისუფლება აღკვეთილია.

აღნიშნული გადაწყვეტილებით, თბილისის საა-
პელაციო სასამართლომ პირველი ინსტანციის სა-
სამართლოს გადაწყვეტილება უცვლელად ძალაში 
დატოვა.

თბილისის საქალაქო სასამართლოს განაჩენი, რომ-
ლის მიხედვითაც გიორგი ბეროზაშვილი დედ-მამის 
მკვლელობაში დამნაშავედ იქნა ცნობილი და უვადო 
თავისუფლების აღკვეთა მიესაჯა, დაცვის მხარემ 
გაასაჩივრა. თუმცა, მეორე ინსტანციის სასამართლომ 
გადაწყვეტილება უცვლელი დატოვა.

გიორგი ბეროზაშვილი დანაშაულს არ აღიარებს.
შეგახსენებთ, რომ ვაზისუბანში, ერთ-ერთ საცხოვრებელ კორპუსში, 2022 წლის 27 აპრილს, ხანძარი გაჩნდა, 

რომელსაც წინ მკვლელობა უძღოდა. 30 წლის გიორგი ბეროზაშვილმა მძინარე მშობლები ჯერ მოკლა, შემდეგ 
კი კვალის დაფარვის მიზნით, სახლს ცეცხლი წაუკიდა. ბეროზაშვილის მშობლების – ზაზა ბეროზაშვილისა 
და ლალი თავაძის ცხედრებს, რომლებიც ხანძრის შემდეგ იპოვეს, ცეცხლსასროლი იარაღით მიყენებული 
ჭრილობები აღენიშნებოდათ.

გამოძიების ინფორმაციით, ბრალდებულმა ყაჩაღობის ინსცენირება მოახდინა, შემდეგ კი კვალის და-
ფარვის მიზნით, სახლს ცეცხლი წაუკიდა და მიიმალა. გიორგი ბეროზაშვილს ბრალდება საქართველოს 
სისხლის სამართლის კოდექსის 236-ე მუხლის მე-3 და მე-4 ნაწილებით, და 109-ე მუხლის მე-2 ნაწილის „ბ“ 
და „ვ“ ქვეპუნქტებით და მე-3 ნაწილის „ა“ ქვეპუნქტით წარედგინა, რაც ცეცხლსასროლი იარაღისა და სა-
ბრძოლო მასალის უკანონოდ შეძენა– შენახვა-ტარებასა და განზრახ მკვლელობას უმწეო მდგომარეობაში 
მყოფი ოჯახის ორი წევრის მიმართ გულისხმობს. აღნიშნული ბრალი სასჯელის სახედ და ზომად 16 წლიდან 
20 წლამდე ან უვადო თავისუფლების აღკვეთას ითვალისწინებს.



#4 (1694)   6 _ 12 marti, 2024 weli 13

sporti

მარტი – თვე, როდესაც ისტორია უნდა დავწეროთ

რაგბი ევროპის ფინალს „ბორჯღალოსნები“ პარიზში ითამაშებენ

„მეცის“ პრინცი დაბრუნდა

21 მარტი, 21.00 საათი, „დინამო არენა“, ერთა ლიგის 
პლეი-ოფი, საქართველო VS ლუქსემბურგი... ეს არ არის 
მხოლოდ აფიშა, ეს ქართველი გულშემატკივრისთვის 
სიკვდილ-სიცოცხლის საკითხია. თუ საქართველოს 
ნაკრები მოახერხებს და 21 მარტს ლუქსემბურგს დაა-
მარცხებს, ხუთ დღეში, საბერძნეთი-ყაზახეთს შორის 
საუკეთესოს დაუპირისპირდება, ისევ თბილისში, ისევ 
„დინამო არენაზე“ და გამარჯვების შემთხვევაში... 
ისტორიაში პირველად, ევროპის ჩემპიონატის ფინა-
ლურ ეტაპზე ვითამაშებთ.

რას ნიშნავს ეს? პირველ რიგში, ქართული ფეხბუ-
რთის უდიდეს წარმატებას, სანაკრებო დონეზე ყვე-
ლაზე დიდ წარმატებას და დარწმუნებით შეგვიძლია 
ვთქვათ, ევროპის ჩემპიონატის ფინალურ ეტაპზე 
მოხვედრის შემთხვევაში, საქართველოში 1981 წლის 13 
მაისის ღამე განმეორდება, ის ღამე, როცა ყველაფერი 
ჯადოსნურ ზღაპარს ჰგავდა და როცა ყველას ყველა 
უყვარდა, ყველა ბედნიერი იყო. ლუქსემბურგი არ არის 
ის გუნდი, რომელსაც ვერ დავამარცხებთ. მართალია, 
ისინი კარგ ფორმაში არიან, თითქოს ცოტა წამოიწიეს 
კიდეც, მაგრამ... მაინც ლუქსემბურგია და მათ არა-
სდროს ჰქონიათ, იმის მეათედიც კი, რაც ქართულ 
ფეხბურთს ჰქონდა.

მთავარი საფიქრალი ის გახლავთ, რომ დისკვალი-
ფიკაციის გამო, ლუქსემბურგელებთან არ იქნება ხვი-
ჩა კვარაცხელია, ფეხბურთელი, რომელიც ნაკრების 
ლიდერია, რომელსაც გოლები გააქვს, რომლისგანაც 
ყოველთვის სასწაულს ველით. ჰო, ხვიჩას გარეშე უნდა 
ვძლიოთ ლუქსემბურგს და შემდეგ, ხვიჩასთან ერთად 
– საბერძნეთს ან ყაზახეთს. ახლა ძალიან ბევრი ჟურ-

ნალისტი, საფეხბურთო სპეციალისტი თუ უბრალოდ 
გულშემატკივარი, საკუთარ ვერსიას ამბობს, საკუთარ 
მოსაზრებას სთავაზობს ნაკრების თავკაცს და ჩვენ თუ 
გვკითხავთ, ვილი სანიოლს მშვიდად მუშაობის შესაძ-
ლებლობა უნდა მივცეთ. მას უნიკალური შანსი აქვს, 
ქართული ფეხბურთის ისტორიაში ოქროს ასოებით 
ჩაწერეოს. გვერწმუნეთ, თუ მუსიე ვილი მოახერხებს 
და ჩვენს ნაკრებს ევროპაზე გაიყვანს, ჩემპიონატის 
დასრულების შემდეგ, მისი, როგორც მწვრთნელის 

ფასი საკმარისზე მეტად აიწევს და სადაც მიიწვევენ, 
ჯამაგირად 4-5 მილიონს შესთავაზებენ. ამიტომ, ეს 
მისთვის არა მხოლოდ პრინციპის, არამედ, ფინანსების 
საკითხიცაა და გვინდა გვჯეროდეს, რომ ქართველებზე 
არანაკლებ სურს წარმატების მიღწვა.

მოკლედ, 21 მარტი ბრძოლაა, რომელიც უნდა მო-
ვიგოთ და ხუთი დღის შემდეგ, უკვე ომი გვაქვს, ომი, 
როგორიც კიდევ კარგა ხანს არ გვექნება და მარცხის 
უფლება, უბრალოდ, არ გვაქვს.

იმის მიხუედავად, რომ ნახევარი სეზონი „აიაქსში“ გაატარა, გიორგი მიქაუ-
ტაძე ფრანგული „მეცის“ მთავარი ბომბარდირია. მშობლიურ გუნდში იჯარით 
დაბრუნებულმა ჟორჟმა, ზედიზედ მეორე შეხვედრაში გაიტანა და „ნანტთან“ 
მატჩში, გოლს საგოლე გადაცემაც მიაყოლა. შესაბამისად, მიმდინარე სეზონ-
ში, მიქაუტაძის მიერ „მეცის“ მაისურით გამართულ 10 შეხვედრაში – 4 გოლი 
და 3 საგოლე გადაცემაა.

„მეცის“ პრინცმა გულშემატკივარს იმედი დაუბრუნა. იმის მიუხედავად, 
რომ გუნდი მაინც გასავარდნ ზონაშია, ყველას სჯერა, რომ გიორგი მომდევნო 
შეხვედრებშიც გაიტანს და ყველაფერს გააკეთებს იმისთვის, რომ მიმდინარე 
სეზონში უძლიერესთა შორის აღზევებული კლუბი, კვლავ უმაღლეს დივიზი-
ონში დარჩეს“, – წერს ფრანგული მედია.

ჩვენ კი, იმის იმედად ვართ, რომ გიორგის კარგი ფორმა, სანაკრებო მატ-
ჩებში ძალიან წაგვადგება, მით უმეტეს იმის ფონზე, რომ 21 მარტს, ლუქსემ-
ბურგთან დაპირისპირება ხვიჩა კვარაცხელიას გარეშე გვიწევს.

საქართველოს მორაგბეთა ნაკრებმა, რაგბი ევრო-
პის ნახევარფინალში, რუმინეთი დამაჯერებლად 
დაამარცხა და ფინალში თამაშის უფლება მოიპოვა. 
ჩვენი მეტოქე ესპანეთი-პორტუგალიის შეხვედრაში 
უნდა გარკვეულიყო და დაპირისპირება დრამატული 
გამოდგა. პირველი ტაიმი ესპანეთმა 7 ქულით მოიგო 
და მეორე ტაიმის სტარტზე სხვაობა 10 ქულამდე გა-
ზარდა, მაგრამ ეს მოსაგებად საკმარისი არ აღმოჩნდა 
– პორტუგალიელები საუცხოოდ ათამაშდნენ, მოიგეს 
და ახლა, 17 მარტს, საქართველოსთან გადამწყვეტი 
მატჩისთვის ემზადებიან.

შეხვედრა პარიზში, „სტად ჟან ბუენზე“ გაიმა-
რთება და გამარჯვებული რაგბი ევროპის ჩემპიონის 
ტიტულს მოიპოვებს. მოგეხსენებათ, მსოფლიოს ჩე-
მპიონატზე, „ბორჯღალოსნებმა“ პორტუგალიას ვერ 
მოუგეს, ფრედ ეთამაშნენ და ეს შედეგი ერთ-ერთ 
წარუმატებლად შეფასდა. ჰოდა, რევანშის შანსი 17 
მარტს იქნება.

სკანდალი, ფრე და მამარდაშვილის ფანტასტიკური სეივი

ლებრონ ჯეიმსმა ახალი ისტორია დაწერა

კვარაცხელიამ ისევ გაისროლა

იმის მიუხედავად, რომ ამ ეტაპზე, „ვალენსია“ ესპანურ გრანდებს არ განე-
კუთვნება, ესპანური პრიმერადივიზიონის 27-ე ტურში, ცენტრალურ შეხვედრად 
მაინც ვალენსია-რეალი მოინათლა. „სამეფო გუნდი“ გათამაშების ლდიერია 
და შესაბამისად, „მესტალიაზე“ მოსაგებად ჩავიდა, მასპინძლებს კი საკუთარ 
მოედანზე, წელს მხოლოდ ორი მარცხი ჰქონდათ და დანებებას არც მრისხანე 
მეტოქესთან აპირებდნენ.

„გიორგი მამარდაშვილმა სასწაული უნდა მოახდინოს ისე, როგორც ეს „რეა-
ლთან“ გასულ სეზონში გააკეთა. სხვაგვარად, გუნდი უბრალოდ განწირულია“, 
– წერდა ესპანური მედია და სასწაული მოხდა – ახლადგამოჯანმრთელებულ 
ჯუდ ბელინგემს მამარდამ ისეთი დარტყმული აუღო, რამდენიმე წამი არავის 
სჯეროდა, რომ გოლი არ გავიდა. მერე იყო სკანდალური ჩასტვენა, როცა 
მსაჯმა შეხვედრა დაასრულა და ამ დროს მადრიდელები შეტევაზე იყვნენ, 
გასმარჯვების გოლიც მსაჯის სასტვენიდან ორ წამში შეაგდეს, მაგრამ ბურთი 
არ ჩაითვალა, რამაც ბევრი გააოცა, უფრო ბევრი გააბრაზა, მაგრამ...

„გიორგიმ თამაშში დაგვტოვა და რომ არა მისი ფანტასტიკური სეივი, ჩვენ 
ქულას ვერ ავიღებდით“, – განაცხადა ნამატჩევს „ვალენსიას“ თავკაცმა, რუ-
ბენ ბარახამ და ვგონებთ, ჩვენთვის ყველაზე მნიშვნელოვანი სწორედ მისი 
შეფასებაა.

რადგან მამარდაშვილზე ვსაუბრობთ, ბარემ ისიც ვთქვათ, რომ ბრიტანული 
მედიის ცნობით, ლონდონის „ჩელსი“ ყველაფერს გააკეთებს, რათა სეზონის 
ბოლის ჩვენებური ნისლიანი ალბიონის გზას გაუყენონ. „ვალენსიას“ გიორგის 
სანაცვლოდ 40 მილიონი ევრო სურს, მაგრამ ლონდონელები ფიქრობენ, რომ 
მხოლოდ 20 მილიონს გადაიხდიან, კიდევ 20 მილიონის სანაცვლოდ კი, ესპანე-
თის გზას მათ პირენეელ კიპერს, კეპა არისაბალაგას გაუყენებენ.

კითხვა, ვინ არის ყველა დროის საუკეთესო კალათბუ-
რთელი, სულ უფრო აქტიურად დაისმის. აქამდე ასე იყო 
– მაიკლ ჯორდანი და დანარჩენები, მაგრამ მას შემდეგ, 
რაც ლებრონ ჯეიმსი გამოჩნდა, ჯორდანის ტახტი გვა-
რიანად შეირყა. თავად „მეფე“ კი ამბობს, ჯორდანი საუ-
კეთესოაო, მაგრამ შედეგები სხვა რამეზე მეტყველებს. 

გასულ სეზონში, ლებრონ ჯეიმსი ყველა დროის სა-
უკეთესო მექულე გახდა, როცა ლეგენდარული ქარიმ 
აბდულ ჯაბარის რეკორდი, კარიერაში 38 387 ქულას 
გადააჭარბა, ახლა კი, საკუთარი შედეგი გააუმჯობესა 
და 40 000-ქულიან ზღვარს გადასცდა, რაც დაუჯე-
რებელი შედეგია. საინტერესოა, რომ 40 000-ზე მეტი 
ქულის მოპოვების გარდა, ჯეიმსის ანგარიშზე 11 046 
მოხსნა, 10 847 პასი, 2 252 ჩაჭრა და 1 107 დაფარებაა.

„არავინ უარყოფს, რომ მაიკლ ჯორდანი ლეგენდაა 
და მისი შდეგის გაუმჯობესება წარმოუდგენლად ჩა-
ნდა ისევე, როგორც თავის დროზე, „ფორმულა-1“-ში, 
მიხაელ შუმახერის, ან ფეხბურთში – პელესა და მა-
რადონასი, მაგრამ ახლა უკვე ხმამაღლა შეგვიძლია 
ვიკითხოთ, ვინ არის საუკეთესო, ჯორდანი თუ ჯეიმსი“, 
– წერს ამერიკული მედია და მართლაც, ძნელია იმის 
განსაზღვრა, ვინ არის საუკეთესო.

გასულ ტურში, მატჩის საუკეთესო ფეხბურთელად 
დასახელების შემდეგ, „ნაპოლის“ თავკაცმა, ფრანჩე-
სკო კალცონამ განაცხადა,რომ ხვიჩა კვარაცხელია 
დაბრუნდა და მისი შეჩერება ძალიან ძნელი იქნებოდა. 
მწვრთნელის სიტყვები აშკარად მართლდება – „იუვე-
ნტუსთან“ პრინციპულ დაპირისპირებაში, ქართველი 
შემტევი კვლავ მატჩის საუკეთესოდ აღიარეს და რაც 
მთავარია, გუნდის პირველი და ულამაზესი გოლი სწო-
რედ მის ანგარიშზეა.

„ნაპოლელთა“ ბრილიანტი ისევ ბრწყინავს და თუ სა-
სწაული არ მოხდება, მის შეჩერებას სეზონის ბოლომდე 
ვერავინ მოახერხებს. კვარაცხელია ის ფეხბურთელია, 
რომლის გამოც სპორტის ამ სახეობის ყურება ღირს“, 
– წერს იტალიური მედია, ხოლო „იუვეს“ თავკაცმა, 
მასიმილიანო ალეგრიმ დანანებით თქვა, კვარაცხელი-
ას გოლში ეშმაკის ხელი ურევია, ეს ბურთი არანაირი 
ლოგიკით არ უნდა გასულიყოო.

ნუნუკას ექვსი წელი შეუსრულდა. 
დედამ თქვა: – ხვალ ნუნუკას დაბადების დღეა და 

კარგად უნდა მოვემზადოთო.
მამამ ნუნუკას თავზე ხელი გადაუსვა: – ახალი კაბა 

ჩემზე იყოსო.
ბაბუამ ჭაღარა ულვაშები გადაიგრიხა: – ცეკვისა და 

სიმღერის მეთაური მე ვიქნებიო.
ბებიამ თქვა: – ხილითა და ტკბილეულით სუფრის 

მომარაგება მე მომანდეთო.
გოგონამ სიხარულით ტაში შემოჰკრა და დედა, მამა, 

ბაბუა და ბებია სათითაოდ გადაკოცნა.
გათენდა ნუნუკას დაბადების დღე. ისეთი კარგი 

ამინდი იყო, თითქოს მზე, ყვავილები, ჩიტები, პეპლები, 
ბალახები, ხეები ნუნუკას დაბადების დღეს ზეიმობდნენ. 
დედამ ნამცხვრები მოამზადა ბავშვებისათვის. ბებიამ 
თუ სადმე ხილი და ჩურჩხელები ჰქონდა, ყველა სუფ-
რაზე დააწყო. ნუნუკას ახალთახალი თეთრი ფეხსაცმე-
ლები და კოპლებიანი კაბა ჩააცვეს, თავზე უზარმაზარი 
ყვითელი ბაფთა გაუკეთეს, რომელიც ნიავის ჩამოქრო-
ლებაზე ყვავილზე მჯდომი პეპელასავით ფარფატებდა.

ნუნუკას ეზოს ბავშვები მოაწყდნენ. ყველას მზიამ 
მოასწრო მოსვლა. მზიას შემდეგ და-ძმა – მამუკა და 
შუქრი  მოვიდნენ და ნუნუკას ნახატებიანი წიგნი აჩუ-
ქეს. მერე თანდილა, დათო, ქეთინო, ესმა და ზურია 
შემოცქრიალდნენ. ბავშვების ჟრიამული და სიცი-
ლ-კისკისი ეზოს ავსებდა.

ნუნუკას დაბადების დღეს ულოცავდნენ და თან თი-
თებზე ითვლიდნენ, როდის იქნებოდა მათი დაბადების 
დღე. ამასობაში ნუნუკას დედამ აივანზე პატარა დაბა-
ლი სუფრა გაშალა. სუფრა ნამცხვრებითა და ხილით 
გააწყო. მერე ბავშვები აივანზე მიიწვია. პატარებს 
ნამცხვრის სუნი სცემდათ და დიდი ხვეწნა აღარ დას-
ჭირვებიათ, სუფრას ჩიტებივით შემოუსხდნენ

 – ანიკო გვაკლია! – წამოიძახა ნუნუკამ.
– ნეტავ, რატომ არ მოვიდა? – იკითხა დედამ.
– იქნებ ავად არის! – თქვა ესმამ.
ბავშვები უსიამოვნოდ შეიშმუშნენ.
– წავალ, გავიგებ! – წამოხტა ზურია.
კარგა ხანი გავიდა. ზურია იგვიანებდა. ანიკოს სახ-

ლამდე მისვლას და მოსვლას რა დიდი დრო უნდოდა? 
იცადეს, იცადეს და ბოლოს თქვეს: – ანიკო ალბათ, 
მართლაც, ავად არისო.

– ახლავე გავიგებ! – დაფაცურდა ქეთინო.
– მალე დაბრუნდი, ზურიასავით არ დაიგვიანო! – 

მიადევნეს ქეთინოს.
ქეთინოსაც შეაგვიანდა. მიდიოდნენ და აღარ ბრუ-

ნდებოდნენ, თითქოს დევი ჩასაფრებოდათ და ნუნუკას 
ეზოდან გადასულ ბავშვებს დაუნდობლად ყლაპავდა.

– სად გაილალნენ? – შეწუხდა ნუნუკას დედა, – 
ამბავი მაინც მოეტანათ! აივანზე ნამცხვრებითა და 
ხილით სავსე სუფრასთან მარტო ნუნუკა, ბებია და 
ბაბუა დარჩნენ. ნუნუკა კარგა ხანს იჯდა გაბუტული. 
იცადა, იცადა და, რომ აღარ გამოჩნდნენ, თვითონაც 
ადგა და ანიკოსთან წავიდა. ანიკოს ეზოს რომ მიუა-
ხლოვდა, სიცილ-კისკისი შემოესმა.

– ეს რა ამბავია? – გაუკვირდა ნუნუკას, – ანიკო თუ 
ავადაა, ამათ რა ამხიარულებთ? ეზოში შევიდა და სა-
ხტად დარჩა. ბავშვებს წრე შეეკრათ, შუაში კი პაწაწინა 
ბოჩოლა მოემწყვდიათ, მოყავისფრო ბალანი ბოჩოლას 
ზურგზე ახლად ამოსული ბალახივით ხასხასებდა. 
წკირებივით წვრილი ფეხები განზე გაეჩაჩხა. მუხლები 
საცოდავად უკანკალებდა, თითისხელა კუდი მაღლა 
აეფშიკა. ფეხებთან ანიკო ჩაცუცქულიყო.

ნუნუკას გული მოუვიდა. – არ გრცხვენიათ, ასე 
მიხდით დაბადების დღეს?! ბავშვებმა გვიან შეამჩნიეს 
ნუნუკა, ხელი სტაცეს და წრეში ჩააყენეს.

– ნუნუკა, შეხედე, რა ლამაზი კუდი აქვს!
– ნუნუკა, ყურებზე დააკვირდი!
– ნუნუკა, უყურე, რა სასაცილოდ აუფშეკია კუდი!
ნუნუკა ისევ დაბღვერილი იყურებოდა, ბავშვების 

ლაპარაკს ყურადღება არ მიაქცია, არც ბოჩოლასაკენ 
გაუხედავს, ანიკოს მწყრალად უთხრა: – ანიკო, რატომ 
არ მოხვედი, დღეს ხომ ჩემი დაბადების დღეა!

– დღეს ბოჩოლას დაბადების დღეა! – თქვა ანიკომ.
– ბოჩოლასი კი არა, ჩემი დაბადების დღეა! – წარბები 

შეიკრა ნუნუკამ.
– ბოჩოლას დაბადების დღეა, ამ დილით დაიბადა, 

ბოსლიდან დღეს პირველად გამოვიყვანეთ ეზოში.
– დღეს ჩემი დაბადების დღეა! – ისევ თქვა ნუნუკამ.
– ბოჩოლას დაბადების დღეა! – არ თმობდა ანიკო.
– ჩემია! – დაიყვირა ნუნუკამ.
– ბოჩოლა ხომ ამ დილით დაიბადა, დღეს მართლაც 

მისი დაბადების დღეა, – დაემოწმა ანიკოს მზია.
ამ დროს ბოჩოლას მუხლები აუკანკალდა და წინა 

ფეხებით ჩაიკეცა, დრუნჩი მიწას დაარტყა. ნუნუკამ 
ყველას მოასწრო. კისერზე მკლავები მოხვია, სხვებმა 
მუხლები გაუმართეს, კუდში ხელი ჩაავლეს და ბოჩოლა 
ფეხზე წამოაყენეს. ნუნუკამ ნაზი დრუნჩი მაღლა აუწია 
ბოჩოლას, შუბლზე აკოცა, მერე თვალებში ჩახეედა და 
ალერსიანად უთხრა:

– ბოჩოლა, დღეს მართლა შენი დაბადების დღეა? 
ბოჩოლამ ნუნუკას ხელები აულოკა და თავი დააკანტუ-
რა. ბოჩოლასთან ალერსით რომ გული იჯერეს, ნუნუს 
და ბოჩოლას დაბადების დღეს ერთად გადაიხადეს 
ბავშვებმა.

დაბადების დღე



#4 (1694)   6 _ 12 marti, 2024 weli16

daijesti

ყველაზე მდიდარი ბავშვი 
პრინცესა შარლოტაა

დიდი ბრიტანეთის პრინცესა, რვა წლის შარლოტა, მსოფლიოში ყველაზე მდიდარი ბავშვია, – ნათქვამია 
Outdoor Toys-ის კვლევაში. ნისლიანი ალბიონის მომავალი მეფის ქალიშვილის ქონება ამჟამად 3.9 მილიარდ 
გირვანქადაა შეფასებული. გოგონამ მის უფროს ძმას, პრინც ჯორჯსაც კი აჯობა, რომელიც ბრიტანეთის 
სამეფო ტახტის რიგით მეორე მეკვიდრეა, მამის შემდეგ. 10 წლის ჯორჯის ქონება 2.8 მილიარდი გირვანქაა. 
კვლევაში უელსელმა პრინცესამ და პრინცმა პირველი და მეორე ადგილები გაიყვეს. სპეციალისტები მიიჩნევენ, 
რომ სწორედ ქეით მიდლტონმა გაზარდა საკუთარი ქალიშვილის კაპიტალი, რადგან „სამეფო ოჯახის მოდური 
არჩევანი გავლენას ახდენს მთლიანად მოდის ტენდენციებზე“. 

პრინც უილიამის მეუღლეს სამეფო ოჯახიდან „მოდის ყველაზე გავლენიან მიმდევრად“ მიიჩნევენ. უელსელი 
პრინცესა ქეითის ჩაცმულობა კი აშშ-ში, 38%-ით უფრო პოპულარულია. დედის კვალზე მიდის შარლოტაც. 
სამეფო წყვილის უმცროსი ვაჟი, ხუთი წლის ლუი რეიტინგში მეცხრე ადგილზეა – 98 მილიონი გირვანქა სტერ-
ლინგით. ტახტის მემკვიდრეების შემდეგ, სიაში მესამე ადგილს იკავებს რიანასა და A$AP Rocky-ის ერთი წლის 
შვილი, რიზა მაიერსი – 943.5-მილიონიანი ქონებით. მას მოჰყვება ბიონსეს ქალიშვილი, ბლუ აივი კარტერი. 
რეიტინგში მეხუთეა კაილი ჯენერისა და ტრევის სკოტის ქალიშვილი, სტორმი უებტერი, მეექვსეზეა მისი 
ნათესავი, კიმ კარდაშიანისა და კანიე უესტის ქალიშვილი, ნორთ უესტი. 

ავტომობილი მოზარდებისთვის

შვეიცარიულმა კომპანია Micro Mobility Systems-მა ელექტრომობილ Mirolino Lite-ის სერიული ვერსია 
წარადგინა, რომელიც 14 წლიდან მოზარდებისთვის არის განკუთვნილი. საკმარისია, მძღოლებს მოპედის 
მართვის მოწმობა ჰქონდეთ. მანქანა 45კმ/სთ სიჩქარეს ანვითარებს, ძრავის სიმძლავრე – 12 ცხენის ძალაა. 
საბაზო აკუმულატორი, ერთი დამუხტვით, 100 კილომეტრის გავლის საშუალებას იძლევა. ელექტრომობილი, 
დაახლოებით, 600 კილოგრამს იწონის, მისი სიგანე 1.5 მეტრია, სიგრძე – 2.5 მეტრი. Microlino Lite, წონის 
წყალობით, ნაკლებ ენერგიას მოიხმარს, ვიდრე სტანდარტული მანქანა. მისი ყიდვა ლიზინგით 4 წლით იქნება 
შესაძლებელი, თვეში – 156 ევროდ, გარბენის შეზღუდვით. 

ჯორჯ მაიკლის 
გამოსახულებით 
მონეტა მოჭრეს

დიდი ბრიტანეთის სამეფო ზარაფხანამ საკო-
ლექციო მონეტა გამოუშვა, რომელიც მომღერალს, 
პოეტსა და კომპოზიტორს, ჯორჯ მაიკლს ეძღვნება. 
გამოსახულებაზე ის საფირმო მზის სათვალითაა 
წარმოდგენილი. მონეტის ერთ მხარეს მაიკლის პორ-
ტრეტია, მეორეზე – დიდი ბრიტანეთის მეფის, კარლ 
III-ის. საკოლექციოდ მოიჭრა ოქროს, ვერცხლისა და 
ჩვეულებრივი მონეტები. აღსანიშნავია, რომ ოქრო 
999 სინჯისაა. მონეტები ოთხი ვარიანტადაა წარდგე-
ნილი: 200, 100, 25 გირვანქა სტერლინგის და 50 პენსის 
ნომინალისა. ვერცხლის მონეტებიც 999 სინჯისაა და 
10, 5 და 2 გირვანქა სტერლინგის ნომინალით მოჭრეს, 
ხოლო ჩვეულებრივი – 5 გირვანქა სტერლინგის ნომი-
ნალით. მონეტაზე ყოველი დეტალი მომღერლის „ხა-
ტოვანი გამოსახულებაა“, – წერს The Independent-ი. 

ცოლზე მიყურადებით 
მილიონი იშოვა

აშშ-ში, ტეხასის შტატის მცხოვრებმა ტაილერ 
ლაუდონმა, ცოლის სატელეფონო საუბრების მოსმე-
ნით, ბირჟაზე უკანონოდ გამოიმუშავა 1.76 მილიონი 
დოლარი. ლაუდონმა გაარკვია, რომ ნავთობისა და 
გაზის კომპანია BP გეგმავს კომპანია Travel Centers 
of ოფ America-ს „გადაყლაპვას“ და მათი 45 ათასი 
აქცია იყიდა. როცა BP-ში შიდა გამოძიების დაწყების 
შესახებ გაიგო, სადაც ლაუდონის ცოლი მენეჯერად 
მუშაობდა, ტაილერმა მას საკუთარი ქმედებები 
გაუმჟღავნა. ქალი კომპანიიდან გაათავისუფლეს, 
რის შემდეგაც ის ქმარს გაეყარა. ლაუდონს კი ახლა 
მსხვილი ჯარიმა ელის და კომპანიებში გარკვეული 
თანამდებობების დაკავებაც აეკრძალა. 

Michelin Guideis-ის ისტორია
გზა საბურავებიდან ელიტური რესტორნების შემფასებლამდე

თუკი ერთხელ მაინც დაგიჯავშნიათ მაგიდა მდიდრულ რესტორანში, რომელსაც „მიშლენის“ ვარსკვლავი 
აქვს, ალბათ, გაგჩენიათ კითხვაც: რატომ აქვს მაღალი კლასის რესტორნებისთვის რეიტინგის მიმნიჭებელს 
იგივე დასახელება, როგორიც საბურავების კომპანიას? რა საერთო უნდა ჰქონდეთ საბურავებსა და დახვეწილ 
სამზარეულოს? არადა, შეფ-მზარეულებისა და რესტორნების მფლობელებისთვის საუკუნოვანი ისტორიის 
მქონე საბურავების ბრენდის – Michelin-ის აღიარება მთელი ცხოვრების ოცნებაა. ამ წარმოუდგენლად გა-
ვლენიანი რეიტინგების სისტემის თავდაპირველი მიზანი არ ყოფილა განზრახვა, რომ კლიენტები უმაღლესი 
კლასის რესტორნებში მიეწვიათ.

ოჯახური ბიზნესი
XIX საუკუნის ბოლო წლებში, ძმებს – ანდრე და ედუარდ მიშლე-

ნებს ბიზნესი ჰქონდათ და პრობლემა შეექმნათ. მათ საბურავების 
კომპანია სოფლის ტიპის დასახლებაში კლერმონ-ფერანში დააარსეს, 
რომელიც პარიზიდან სამხრეთით, ოთხი საათის სავალზე მდებარე-
ობდა. იმ დროს საფრანგეთში 3 000-ზე ნაკლები ავტომობილი იყო. 
სადმე წასვლა კი მარტივი ამოცანა არ გახლდათ: არ იყო გზების 
ფართო ქსელი და ძნელი იყო ბენზინის მოპოვებაც. კომპანიას სჭირ-
დებოდა, ადამიანებისთვის მოგზაურობის მეტი მიზეზი მიეცა. 1900 
წელს, პირველი გზამკვლევის გამოცემის შესავალში, ანდრე მიშლენი 
აცხადებდა, რომ მათი მიზანია, მძღოლს ყველა საჭირო ინფორმაცია 
მიაწოდონ საფრანგეთში მოგზაურობისთვის – სად გაავსონ ბაკი 

საწვავით, სად შეაკეთონ მანქანა, ასევე, სად ნახონ ღამის გასათევი და დასანაყრებელი ადგილი. ადამიანები 
მანქანით თუ ბევრს ივლიდნენ, საბურავებიც გაცვდებოდა, რაც შედეგად, მათი გაყიდვების გაზრდას გამო-
იწვევდა, – სწორად იფიქრეს ძმებმა. მართლაც, სულ უფრო მეტ ფრანგს გაუჩნდა ქვეყანაში მოგზაურობის 
სურვილი და „მიშლენის“ გზამკვლევიც ძალიან მნიშვნელოვანი გახდა. 

მძღოლებს რომ მეტად დახმარებოდა, კომპანიამ ოფისები გახსნა, სადაც ტურისტებს, ექსპერტებთან ერთად, 
ევროპაში მოგზაურობის მარშრუტების შედგენა შეეძლოთ. არ არსებობს იმის არანაირი მტკიცებულება, რომ 
კომპანიის ხელმძღვანელობამ გაზარდა საბურავების გაყიდვები, თუმცა ამის მიუხედავად, ეს Michelin-ისთვის 
შემოსავლის ახალი წყარო გახდა და საუკეთესო სარეკლამო ინსტრუმენტად იქცა. დღეს ის საჯარო კომპანიაა, 
რომლის ღირებულებაც 24 მილიარდ დოლარადაა შეფასებული და წელიწადში, დაახლოებით, 200 მილიონ 
საბურავს აწარმოებს. Michelin-ს დღესდღეობით 30 ათასზე მეტი რესტორანი აქვს სამ კონტინენტზე და 30 
მილიონზე მეტი გზამკვლევი – გაყიდული.

გზამკვლევიდან საპატიო ნიშნამდე
გასული საუკუნის 20-იანი წლების ბოლოდან, გზამკვლევში „მიშლენის“ რესტორნების რეკომენდაციები იმდენად 

გავლენიანი გახდა, რომ ძმებს უბიძგა ახალი ბიზნესი დაეწყოთ, მათ შორის, ფარული კლიენტების დაქირავება (ახ-
ლანდელი ინსპექტორები) იმის გასარკვევად, წარმოადგენს თუ არა რესტორანი მაღალი კლასის დაწესებულებას. 
თუკი ასეთები იყვნენ, მათ ერთ ვარსკვლავს მიანიჭებდნენ. რეიტინგების სისტემა განვითარდა და 30-იან წლებში 
დადგენილი წესები დღესაც უცვლელია: ერთი ვარსკვლავი ნიშნავს, რომ ეს რესტორანი „ღირს გაჩერებად“, ორი 
– „ღირს იქ შემოვლითი გზითაც მისვლა“, სამი კი ნიშნავს, რომ ასეთ დაწესებულებაში მისვლა ღირს „განსაკუთრე-
ბულ მოგზაურობად“. „მიშლენის“ ერთი ვარსკვლავის მიღებაც კი რესტორანს ცნობილსა და პოპულარულს ხდის. 

როგორ ხდება შემოწმება
ადამიანები ვარაუდობენ, რომ საიდუმლო ინსპექტორის განმასხვავებელი ნიშანი ელიტურ რესტორანში 

მარტო სადილობაა. კლიენტები იმასაც ამბობენ, რომ ვარსკვლავით აღნიშნულ დაწესებულებებში გაცილებით 
კარგად ემსახურებიან, თუკი ისინი მაგიდასთან ჩანაწერებს აკეთებენ. თუმცა, ნამდვილ ინსპექტორს რესტო-
რანში ბლოკნოტი არასდროს მიაქვს – ეს მათ გამოააშკარავებს. ძირითადი კრიტერიუმები, რომლითაც ისინი 
დაწესებულებებს ამოწმებენ, პროდუქტების ხარისხი, მომზადების ტექნიკა, შეფ-მზარეულის ოსტატობა და 
გემოების ჰარმონიაა. ყველა ინსპექტორს ამ სფეროში მუშაობის ათწლიანი გამოცდილება მაინც აქვს, ისინი 
ასევე გადიან მომზადებას „მიშლენის“ გზამკვლევის მეთოდოლოგიით. ერთ რესტორანს ერთი და იგივე ინ-
სპექტორი მეორედ აღარასდროს ამოწმებს.

კივებს კლინიკა გაუხსნეს

ახალ ზელანდიაში, ოკლენდის მახლობლად მდება-
რე კერაიკრიში, პირველი სარეაბილიტაციო ცენტრი 
გახსნეს ფრინველებისთვის, კერძოდ, კივისთვის. 
კლინიკის პირველი პაციენტი, სახელად სპლეში გახ-
და, რომელიც აუზში ჩავარდა და გადაარჩინეს. სპე-
ციალური დაწესებულების გახსნამდე, დაშავებული 
ფრინველების გადაყვანას ვეტერინართან საათზე 
მეტი სჭირდებოდა. ამის გამო, ბევრი კივი იღუპებოდა. 
ახლა კი მათ მშობლიურ რეგიონში – ნორტლენდში მი-
ხედავენ. იქ მათი 10 ათასამდე პოპულაცია ცხოვრობს. 
მთლიანად ზელანდიაში, 26 ათასამდე კივის ითვლიან 
და მათ ქვეყნის სიმბოლოდ მიიჩნევენ. მკურნალობის 
შემდეგ, ვეტერინარები დაშავებულ ფრინველებს 
კლინიკაში სამი თვის განმავლობაში დააკვირდებიან 
და მერე ბუნებაში გაუშვებენ. 

ბორტგამცილებლებს 
ჭაღარა აუკრძალეს

ავიაკომპანიამ Air India საკუთარ ბორტგამცი-
ლებლებს ჭაღარა თმა და სიმელოტე აუკრძალა. 
როგორც ბრიტანული მედია წერს, ავიაკომპანიამ 
ახალი მკაცრი წესების შემოღება გადაწყვიტა – არ 
შეიძლება, Air India-ს თანამშრომლებს ჰქონდეთ 
ჭაღარა თმა, იყვნენ მელოტები, არ უნდა ატარონ 
ყოველდღიური ტანსაცმელი მაშინაც კი, თუ ისინი 
პერსონალის კი არა, მგზავრების რანგში მიფრინავენ 
– ამ ახალი მოთხოვნების სიას გამოცემა აქვეყნებს. 
ამ მოთხოვნების დასაცავად ავიაკომპანია საკუთარ 
თანამშრომლებს ურჩევს, რეგულარულად შეიღებონ 
თმა ნატურალურ ფერზე (მოდური ფერები და ინით 
შეღებვაც იკრძალება). იმ თანამშრომლებს კი, რომ-
ლებსაც თმა ნელ-ნელა უთხელდებათ, ხშირ-ხშირად 
თავის გადაპარსვა მოუწევთ. 

მონიკა ლევინსკი ბრენდის სახე გახდა

თეთრი სახლის ყოფილი სტაჟიორი, მწერალი და 
აქტივისტი მონიკა ლევინსკი, რომლის სახელიც ერთ 
დროს ყველას პირზე ეკერა, დღეს უკვე 50 წლისაა 
და ის ტანსაცმლის ბრენდის, Reformation-ის სახე 
გახდა. სარეკლამო კამპანიის ფოტოები თავად ბრე-
ნდმა გაავრცელა საკუთარ ინსტაგრამ-გვერდზე. აშშ-ს 
ყოფილი პრეზიდენტის, ბილ კლინტონისა და თეთრი 
სახლის სტაჟიორის, მონიკა ლევინსკის სასიყვარულო 
ურთიერთობის შესახებ 1998 წელს გახდა ცნობილი. 
„კლინტონ-ლევინსკის“ სახელით ცნობილი სკანდალის 
შემდეგ, წარმომადგენელთა პალატამ ქვეყნის 42-ე 
პრეზდენტის იმპიჩმენტის საკითხი დააყენა, თუმცა 
უშედეგოდ, რადგან კლინტონი თეთრ სახლში ვადის 
ამოწურვამდე დარჩა. 

პრეზიდენტთან რომანის შემდეგ მონიკა ზე-პოპუ-
ლარული გახდა. ის უამრავ პროექტში მონაწილეობდა, 
მასზე გადაიღეს ფილმები და დაიწერა წიგნები, იყო 
სარეკლამო კომპანიის წარმომადგენელიც და ტელე-
წამყვანიც. ჩანთების ხაზის გამოშვებაც მოახერხა 
საკუთარი სახელით – The Real Monica, Inc. 2000 წლი-
დან, საკუთარი სურვილით, ლევინსკი საზოგადოების 
ყურადღების ცენტრში აღარ მოქცეულა – ლონდონში 
ფსიქოლოგიის მაგისტრის ხარისხის მოპოვება სურდა. 
2014 წლიდან, ყურადღების არეალში კვლავ გამოჩნდა, 
როგორც საზოგადოებრივი აქტივისტი. 

ავტომობილი ნაგავზე მუშაობს

იტალიური ფირმა Bertoneე-ის ინჟინრებმა ჰიპერკარი შექმნეს, რომელიც ნარჩენებზე მუშაობს. ავტომობი-
ლისთვის საწვავი პლასტმასის ნარჩენებისგან მზადდება. მანქანას 380 კმ/სთ სიჩქარის განვითარება შეუძლია. 
ახალ ჰიპერკარში გამოიყენება Select Fuel – პლასტმასის ნაგვის თხევად საწვავად გადაქცევის დაპატენტე-
ბული მეთოდი. კომპანიის წარმომადგენლები აცადებენ, რომ ახალი ავტო ერთგვარი ხელოვნების ნიმუშია, 
რომელიც არაერთი მოდიფიკაციის საშუალებას იძლევა, მფლობელის უნიკალური გემოვნების შესაბამისად. 
დასაწყისისთვის, Bertone სულ 33 ასეთი ავტომობილის გამოშვებას გეგმავს. მყიდველები მას სულ მალე, გა-
ზაფხულზე მიიღებენ. ჰიპერკარის ფასი კი ჯერჯერობით უცნობია. 

ანტიბაქტერიული 
ბამბა შექმნეს

სპეციალისტებმა ანტიბაქტერიული ეფექტის მქო-
ნე ბამბა შეიმუშავეს. ამისთვის მათ ქსოვილი დაფარეს 
ლითონის ოქსიდის ნანონაწილაკებით, რომლებიც 
თრგუნავენ ბაქტერიებისა და სხვა რესიზისტენტული 
მიკროორგანიზმების აქტივობას. სწავლულებმა და-
მატებითი დაცვისთვის ულტრაბგერითი დამუშავების 
ტექნოლოგია გამოიყენეს, რამაც შესაძლებელი გა-
ხადა ლითონის ნაწილაკების თანაბრად განაწილება. 
მასალის საბოლოო ხარისხი და გარეგნობა საერთოდ 
არ განსხვავდება ჩვეულებრივი ბამბისგან. მისი 
დამცავი საფარი სარეცხ მანქანაში, სულ ცოტა, 20 
გარეცხვას მაინც უძლებს. სამთვიანი ცდები მკვლევა-
რებმა ვიეტნამში ჩაატარეს, სადაც მაღალი ტენიანობა 
და ტემპერატურაა. ასეთი გარემო კი ხელს უწყობს 
პათოგენების გამრავლებას. ცდების შედეგ აღმო-
აჩინეს, რომ ახალ ქსოვილზე მიკროორგანიზმების 
რაოდენობა 30-100-ჯერ უფრო ნაკლები იყო, ვიდრე 
ჩვეულებრივ ბამბაზე. 

ჩანთა მარტინის 
ბოკალით

შვედურმა ალკოჰოლურმა ბრენდმა Absolut 
Vodka-მ, Pasta Bag-ის დიზაინერ ნიკოლას ბენტელე-
სთან ერთად, შექმნა ჩანთა Absolut Espresso Martini, 
რომელსაც კოქტეილის ბოკალის ფორმა აქვს. აქსე-
სუარი ზუსტად ისე გამოიყურება, როგორც პირამდე 
გავსებული ესპრესსო მარტინის ჭიქა – ყავის მარცვ-
ლებით. ჩანთა ტყავის, ქრომირებული ფოლადისა და 
მტკიცე ტრიტანის პლასტმასისგან არის დამზადებუ-
ლი. აქსესუარი შეზღუდული რაოდენობით გამოუშვეს 
და ის უკვე გაყიდვაშია, მისი ფასი 200 დოლარამდეა.



#4 (1694)   6 _ 12 marti, 2024 weli 19

daijesti

ვაკანსია ტეილორ სვიფტის ფანებისთვის

ვიქტორიასა და ალბერტას ბრიტანული მუზეუმი ტეილორ სვიფტის თაყვანისმცემლებს ეძებს კონსულტა-
ნტის თანამდებობაზე. მუზეუმში განაცხადეს, რომ სურთ ელაპარაკონ ბრიტანელებს Swifties-ზე (ასე უწოდებენ 
მომღერლის ფანებს) მისი ევროპული ტურის წინ, რათა მათაც ბევრი რამ შეიტყონ, როგორც ტეილორზე, ისე 
მისი თაყვანიმცემლების რიტუალებზე, სამაჯურების გაცვლის ტრადიციაზე და სხვა. ცნობილია, რომ მომღერ-
ლის ფანები მის კონცერტებზე ერთმანეთთან „მეგობრობის სამაჯურებს“ და სხვა სამახსოვრო ნივთებს ცვლიან. 
ვაკანსიაზე შერჩეული კანდიდატები მუზეუმის კურატორებს შეხვდებიან და საკუთარ ცოდნას გაუზიარებენ.

სად ცხოვრობენ ყველაზე გულუხვები

ინდონეზიის მცხოვრებლები მსოფლიოში ყველაზე გულუხვები არიან, – ასეთი დასკვნა არაკომერციული 
ორგანიზაცია Charities Aid Foundation-ის სპეციალისტებმა დადეს. კვლევისას, მსოფლიოს 119 ქვეყნის მოსა-
ხლეობა ქველმოქმედებაში მონაწილეობის დონით შეაფასეს: დაეხმარნენ თუ არა ისინი ბოლო თვის განმავლო-
ბაში უცხოელს, რომელსაც დახმარება სჭირდებოდა, გაიღეს თუ არა თანხა, ყოფილან თუ არა მოხალისეები 
რომელიმე ორგანიზაციაში და სხვა. რეიტინგის ლიდერი ქვეყნის რესპონდენტთა 84%-მა განაცხადა, რომ გა-
უღიათ თანხა საქველმოქმედო ორგანიზაციებისთვის. ალბათ, ეს იმით იხსნება, რომ ინდონეზიის მოსახლეობა 
ძალიან რელიგიურია და მორწმუნეებს სიკეთის კეთებისკენ მოუწოდებენ. გულუხვი ქვეყნების სიაში მეორე 
ადგილზე აღმოჩნდა კენია. მიუხევადად პანდემიითა და ინფლაციით გამოწვეული სიძნელეებისა, კენიელები 
მზად არიან, გაჭირვებაში ჩავარდნილ ადამიანს დაეხმარონ. ამ შემთხვევაშიც, ძირითადი მიზეზი რელიგიაა. 
ლიდერთა სამეულშია აშშ, ხოლო მეოთხე-მეხუთე ადგილებზე – ავსტრალია და ახალი ზელანდია. 

კბილის პასტები 
უსარგებლოა? 

კბილის ყველა პასტა პრაქტიკულად ერთნაირია 
და არ შეუძლია კბილები დაიცვას მაღალი მგრძნობე-
ლობის ან დაშლისგან, – ასეთ დასკვნამდე მივიდნენ 
სპეციალისტები შვეიცარიისა და ბრაზილიის უნივე-
რსიტეტებიდან. სწავლულთა საერთაშორისო ჯგუფ-
მა გამოსაკვლევად აიღო – საკონტროლოდ ერთი 
„ჩვეულებრივი“ და რამდენიმე სხვადასხვა სახეობის 
პასტა, რომლებიც ეროზიისგან და კბილების მგრძნო-
ბელობისგან დაცვას გვპირდებიან. ექსპერიმენტები-
სას, წმენდის ხუთი ციკლი ჩატარდა ყველაზე უფრო 
პოპულარული კბილის პასტებით ბრაზილიასა და 
ევროპაში. აღმოჩნდა, რომ მათგან არცერთი არ იცავს 
კბილებს კარიესისგან და არ შეუძლიათ შეაჩერონ კბი-
ლის ემალის დაკარგვა. სპეციალისტები გვირჩევენ, 
სამი ძირითადი წესი დავიცვათ, ემალის გაცვეთა და 
სხვა პრობლემები რომ თავიდან ავირიდოთ – ეს არის 
კვების სწორი რეჟიმი, პირის ღრუს კარგი ჰიგიენა და 
სტომატოლოგთან რეგულარული ვიზიტი. 

ფანქრები ძველი 
გაზეთებიდან

კენიაში, ერთ-ერთმა ადგილობრივმა კომპანიამ, 
რომელსაც ორი ძმა ხელმძღვანელობს, ძველი გაზე-
თებისგან ფანქრების წარმოება დაიწყო. საწარმოს 
თანამშრომლები გაზეთებს საჭირო სიგრძეზე ჭრიან, 
შიგნით გულებს დებენ და ახვევენ. იმ დროს, როცა 
მთელ მსოფლიოში ბეჭდური მედიის მკითხველთა 
რაოდენობა უსწრაფესად მცირდება, ამ აფრიკულ 
ქვეყანაში, პირიქით ხდება – მათი რაოდენობა იზ-
რდება, რადგან მოსახლეობის 40%-ს არ აქვს წვდომა 
ინტერნეტსა და ტელევიზიაზე, ამიტომ ახალ ამბებს 
ისინი გაზეთებიდან იგებენ. ამ მიზეზით იზრდება 
გაზეთების რაოდენობაც, რომელიც მერე ნაგავსაყ-
რელზე ხვდება. ძმებმა ომარებმა ამ ნაგვის შემცირება 
გადაწყვიტეს, შემოსავლის წყაროც გაიჩინეს და ქვე-
ლმოქმედებასაც ეწევიან. გაზეთის ორი გვერდიდან 
სამი ფანქარი გამოდის, თუმცა საბოლოო სახემდე 
ის დამუშავების ცხრა ეტაპს გადის. მზა პროდუქცი-
ის ყოველი პარტიიდან ფანქრების ნაწილი ბავშვებს 
ურიგდებათ, ღარიბი რაიონებიდან.

ატესტატი 106 წლის ასაკში აიღო

აშშ-ში, სამხრეთ კაროლინას შტატში მცხოვრებმა 106 წლის ალენ სმოლსმა წარმატებით დაასრულა სა-
შუალო სკოლა და შესაბამისი ატესტატი აიღო. ცერემონიაზე მას ჯორჯთაუნის სკოლის საპატიო დიპლო-
მიც გადასცეს. სმოლსი 1918 წელს დაიბადა ჯორჯთაუნში. მერვე კლასის შემდეგ, მას სწავლის მიტოვება 
და ვაშინგტონში გადასვლა მოუხდა, ოჯახს რომ მიხმარებოდა. უამრავი წელი გავიდა და აი, ახლა, მისმა 
შვილიშვილმა ბირდელამ გადაწყვიტა, ბაბუას სწავლის გაგრძელებაში დახმარებოდა და მისი საოცნებო 
ატესტატი აეღო. შვილიშვილის დამსახურებაა ის საზეიმო ღონისძიებაც, რომელშიც ჯორჯთაუნის მერმაც 
მიიღო მონაწილეობა. ბირდელა სოციალურ ქსელში ხშირად აქვეყნებდა სმოლსის ვიდეოებსაც და ბაბუა 
ინტერნეტ-ვარსკვლავადაც აქცია. 

მკვახე ბანანი 
კიბოსგან იცავს? 

საჭმლის მომნელებელი ტრაქტის კიბოს განვითა-
რების რისკის შესამცირებლად, დღეში ერთი მწვანე 
ბაბანის მირთმევაც საკმარისია, – ასეთ დასკვნებს 
აკეთებენ სწავლულები ნიუკასლისა და ლიდსის 
უნივერსიტეტებიდან. მკვახე ბანანი, სიმინდისა და 
შვრიის ფანტელი, მოხარშული ცივი კარტოფილი, 
მაკარონი, ბრინჯი, ცეხვილი პური, პარკოსნები რე-
ზისტენტულ სახამებელს შეიცავენ. ასეთი სახამებელი 
არ იწოვება წვრილ ნაწლავში და მსხვილ ნაწლავამდე 
აღწევს, სადაც სასარგებლო ბაქტერიებისთვის საკვებ 
ნიადაგად გვევლინება. სახამებლის დამცავი ეფექტი 
საერთაშორისო კვლევების ფარგლებში გამოვლინდა. 
1000 პაციენტზე ჩატარებულმა ექსპერიმენტებმა, 
რომლის დროსაც 30 გრამ რეზისტენტული სახა-
მებლის ფხვნილს იყენებდნენ (ერთ მწვანე ბანანში 
არსებული რაოდენობა). მრავალწლიანი დაკვირვების 
შემდეგ აღმოჩნდა, რომ სახამებელი 60%-ით ამცირებ-
და საჭმლის მომნელებელი ტრაქტის ზედა ნაწლის 
– საყლაპავის, კუჭის, ნაღვლისგამოყოფი გზების, 
თორმეგოჯა ნაწლავის ონკოლოგიური დაავადებების 
განვითარების რისკს. აღსანიშნავია ისიც, რომ ეს 
ეფექტი სახამებლის მიღების შეწყვეტიდან კიდევ ათი 
წლის განმავლობაში გრძელდებოდა. 

ჯანმრთელობისთვის 
ობობები მოაშენა

ნისლიან ალბიონზე, ქალაქ ბრისტოლში მცხოვრებ-
მა მამაკაცმა საკუთარი ფსიქოთერაპევტის რჩევა 
გაითვალისწინა და სახლში 300 ობობა-ტარანტული 
მოაშენა. მედიკოსებმა აარონ ფინიკს ბიპოლარუ-
ლი აშლილობის დიაგნოზი დაუსვეს და ფსიქიკური 
ჯანმრთელობისთვის რაიმე გასართობის მოძიება 
ურჩიეს. ამჟამად ბრიტანელის ობობების კოლექცია 
უკვე 300 ეგზემპლარს ითვლის. აარონს ყველაზე 
მეტად მექსიკური ტარანტული უყვარს, რომლის 
ღირებულებაც 160 გირვანქა სტერლინგია. მამაკაცს 
მათზე საათობით დაკვირვება სიამოვნებას ანიჭებს 
და საოცარ ეფექტს ახდენს. ის მთელ თავისუფალ 
დროს მათთან ატარებს. 

მგზავრებს ავტობუსებში სიმღერა აუკრძალეს

კანადის ქალაქ ვინიპეგის ხელისუფლება ახალი აქტის მიღებას აპირებს, რომლის მიხედვითაც, ქალაქის 
მცხოვრებლებს საზოგადოებრივი ტრანსპორტით მგზავრობისას სიმღერა აეკრძალებათ. კანონდამღვევი 
ფულადი ჯარიმით – 100 დოლარით დაისჯება. ახალი აქტი მგზავრებს უკრძალავს სიმღერას, დაკვრას მუ-
სიკალურ ინსტრუმენტებზე, ან რამე წარმოდგენის შეთავაზებას ნებისმიერ საზოგადოებრივ ტრანსპორტში. 
ქალაქის მერის თქმით, აკრძალვის ძირითადი მიზანი მგზავრების დაცვაა ზედმეტი ხმაურისგან. ადამიანებს 
აქვთ უფლება, საზოგადოებრივი ტრანსპორტით სიმშიდესა და სიჩუმეში იმგზავრონ.


